
	ТАМЫН ОРНЫ ХҮН
(Уран зөгнөлт тууж)

	“Ардын боловсролын яамны Сурах бичиг, сэтгүүлийн нэгдсэн редакцын газар” Улаанбаатар хотноо 1986 онд эрхлэн хэвлүүлсэн “ДАВАА ГАРАГ БЯМБАД ЭХЭЛДЭГ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Заримдаа ийм юмтай учрахад гэм зэмгүй ч амьтан юм уу даа гэж санагдах тал бий. Гэтэл тэр ам нээнгүүтээ л ноёлох арьстая, үг дуугүй үнэнч байх, улангассан зориг хатуужил гэх мэтийн үгс хоолой чичрүүлэн урсгаж, ёстой л чалчиж гарах нь тэр...

	 

	Д. Нолль «Вернер Хольтын адал явдал»

	 

	— Би, та нар шиг хүүхдүүдийг тегсөлтийн шалгалтад бэлтгэдэг багш хүн. Цаашдаа ч энэ л ажлаа хийнэ. Хоосон танхимд би юу хийх вэ дээ? Мэнд давахыг л хичээж үз! Дайн дууссаны дараагаар ширүүн тэмцэл эхэлнэ.

	Д. Нолль «Вернер Хольтын адал явдал»

	НЭГДҮГЭЭР БҮЛЭГ

	Тосгон ч гэж дээ! насан туршид ийм тосгон үзээгүй, байдгийг ч мэдэхгүй. Хүрэн өнгөтэй дув дугуй оромжуудыг өндөр шон дээр манаачийн шовгор шиг байрлуулж, доогуур нь том том бутан, тэвш, зэвэрсэн тогоо, модон тармуур, хүрз мэт эсэн бусын юм ундуй сундуй хэвтэнэ... Оромжуудын хоорондох шаварлаг хөрс нь гишгэгдэж дагтаршаад, наранд түлэгджээ. Хаашаа л харвал тор, бас тэгээд хув хуурай шүү. Эргэн тойрон угаадасны нүх шиг өмхий үнэртсэн намаг байгааг харахад энэ тороор тэд юу барьдгийг бүү мэд... Дотор зарсхийм ногоорсон намаг. Мянган жилийн туршид ингэж өмхийрсөөр байсан, хэрэв манай бэйс байгаагүй сэн бол бас мянган жил ийм л байх биз ээ. Умард нутаг. Хүн амьтангүй зэлүүд онгон газар. Оршин суугчид нь эсвэл зугтсан, эсвэл хөөгдөж туугдсан, үгүй бол нуугдчихсан ч байж магад.

	Бэлтгэн нийлүүлэх цэгийн дэргэдэх талбайд дугуйнаас нь салгаж тавьсан гал тогооноос утаа савсана. Орог саарал хувцсан дээр бохир цагаан хормогч зүүсэн, өндрөөсөө өргөн юм уу гэмээр бүдүүн гэгчийн үхэр зараа тогоон дотуур урт иштэй шанага эргэлдүүлнэ. Энэ тогооноос л муухай үнэр тосгон даяар тархсан мэт санагдав. Биднийг ойртон очиход Гепард зогсож, дарга чинь хаана байна? гэж асуув. Тэр амьтан чанаж байгаа юм руугаа улайрч, эргэж харах ч үгүйгээр амандаа нэг юм хэлснээ, шанагаараа гудамж дагуу зангалаа. Түүний ууцан дундуур нэг сайн өшиглөөд орхисон чинь ухасхийн эргэж, бидний хувцсыг хараад «номхон» зогсов. Нүүр царай нь гахайн гуя шиг ягаан, бүтэн долоо хоног сахлаа хусаагүй зараа байв.

	— Дарга чинь хаана байна вэ? гэж Гепард дахин асуухдаа, таягийнхаа үзүүрийг давхар эрүү суусан бүдүүн хүзүүнд нь тулгав.

	Үхэр зараа нүдээ эргэлдүүлэн ам нь ангалзсанаа:

	— Миний буруу, ноён ахлах сургагч аа... Штабын ахмад ноён байрандаа байгаа... Тэр гудамжаар яваарай... тосгоны захад... Ноён, ахлах сургагч аа, өршөөж хайрлана уу... гэж гонгинов.

	Тэр сөөнгө хоолойгоо паржигнуулан бас хэдэн үг хэлэх хооронд, хоёр үхэр зараа бэлтгэн нийлүүлэх цэгийг тойрон гарч ирсэн нь үнэнээсээ бүр аймаар муухай, яг л ногооны талбайд босгосон мануухай шиг, буу зэвсэггүй, толгой нүцгэн амьтад харагдлаа. Тэд биднийг хармагцаа гөлсхийж «номхон» команд өгсөн мэт зогтусав. Гепард тэднийг харж санаа алдсанаа, түрийгээ нарийхан таягаараа дэлссээр цааш одов.

	Бид цагаа олж амжиж иржээ. Тэгээгүй бол энэ муусайн үхэр зараанууд байлдах гэж балгаа тарих байсан ажээ. Одоохондоо би гуравхан үхэр зарааны зүс харсан ч гэсэн бодохоос ой гутна. Ар талын энэ муусайн хувалзууд хатуухан хэлснийг минь хэлтрүүлэх биз, бас тэгээд санд мэнд, хааш яаш байгуулсан талхчин, гуталчин, бичээч, бэлтгэн нийлүүлэгч энэ өөдгүй амьтад хиар цохиулж, газрын хөрсний хоёр хөлтэй бордоо, жаданд сүлбүүлэхэд бэлэн байна гэдгийг би сайн мэдэж байв. Эд нарын дундуур зугаалах адил зүсэж гараад, замдаа юм торсныг ч мэдэхгүй байх вий.

	Гэнэт биднийг дуудав. Зүүн тал дахь хоёр оромжийн хооронд өнгөлөн далдлах зотонгоор саравч татаж, урт иштэй цагаан, ногоон өнгийн дарцаг хатгасныг үзвэл эмнэлгийн салбар бололтой. Хоёр үхэр зараа эм хэрэгсэл бүхий ногоон баглааг яаралгүй задалж, газарт дэвссэн чийрс дээр шархтнууд хэвтүүлсэн харагдав. Гурван шархтнаас толгойгоо боосон нь тохойгоо тулж өндийгөөд, наашаа харж байснаа биднийг цааш эргэхэд, 

	— Ноён сургагч аа! Нааш ирээч гэж дуудав.

	Бид дэргэд нь очиж, Гепард явган сууж, би ард нь зогсов. Шархтны хувцсанд ямар нэг таних тэмдэггүй, шатаж навсайсан өнгөлөн далдлах комбинезоныхоо энгэрийг задгай тавьж, үстэй цээж цухуйлгасан, хуйхлагдсан сормуустай нүд нь ийш тийш эргэлдэхийг үзвэл үхэр зараа биш, жинхэнэ хүн гэдгийг би даруй ойлголоо. Яг тийм байжээ.

	— Бригадын бууч барон Трэгг. Ойн буучдын арван наймдугаар тусгай отрядын дарга гэж тэр өөрийгөө танилцуулахад, хоолой нь эвгүй муухай чахарч сонсогдов.

	— Ахлах сургагч Дигга гэж Гепард өгүүлээд: Юу гээв? зоригтон минь гэв.

	‘Тамхи... гэж барон гонгинов.

	Гепардыг хайрцагтай тамхиа гаргах зуур, барон:

	— Галаар тургигчид өртөгдөж, гахай шиг хуйхлуулчихлаа... Бурхан минь, хажууханд намаг байсны ачаар л далд ортлоо шургаж байж... Тамхиа намагт... Баярлалаа... гэж амьсгаа давхцан өгүүлэв.

	Барон нүдээ аньж, гүнзгий сорсноо хахаж цацан ханиалгаж, нүүр нь хөхрөн бүгшихэд толгойн боолт доогуур цус шүүрч, хацар дээр нь тогтохыг харахад давирхай мэт ажээ. Гепард эргэж харалгүйгээр мөрөн дээгүүрээ гараа сунгаж хуруугаа хавиран тас хийлгэхэд би дамшигтайгаа бүснээсээ авч өглөө. Барон хэд балгаад жаахан тайвшрав бололтой. Нөгөө хоёр шархтан унтаж байгаа ч юм уу, аль хэдийнээ талийгаач болчихсон ч юм уу бүү мэд, хөдлөхгүй л хэвтэнэ. Асрагчид нь айсан байдалтай наашаа харцгаана. Харах ч гэж дээ хялалзана.

	— Сайхан байна... гээд барон Трэгг дашмагийг буцаахдаа: — Чи хэдэн хүнтэй вэ? гэв.

	— Дөч гэж Гепард хариулаад, — Наадхаа ав, чи ав гэв.

	— Дөч... дөчин дайчин Муур...

	— Харамсалтай нь муусайн зулзагууд... Гэвч бид чадах бүхнээ хийнэ гэж Гепард өгүүлэв.

	Барон хуйхлагдсан хөмсгөө сөхөж Гепардыг харахад, түүний нүдэнд зовж шаналсан байдал илэрхий. Тэрээр:

	— Эрхэм зоригтон минь сонсогтун. Надад хүн үлдсэнгүй. Даваанаас эхлээд гурав хоногийн турш зогсоо зайгүй тулалдсаар ухарлаа. Харх идэштнүүд хуягтаар улайран дайрахад би хориодыг шатаасан. Сүүлчийн хоёрыг нь өчигдөр энд... тосгоны захад... та нарт тааралдана. Штабын хошууч гэгч нэг усан тэнэг, хулчгар амьтан.. хөгшин новш. Түүнийг буудаж хороох гэсэн чинь сумгүйдээд чадсангүй. Ганц ч сум байгаагүйг бодоод үз л дээ! Муусайн үхэр зараануудтайгаа нийлж тосгонд нуугдчихаад биднийг толгой дараалан хуйхлахыг сэм ажиглаж байв шүү... Би юу ярив аа? Гагридын бригад хаана байна. Холбооны хэрэгсэл оргүй болсон... Хамгийн сүүлд: «Тэсээд бай, Гагридын бригад очиж авна...» гээд л чимээ тасарсан, Алив тамхи... Арван наймдугаар тусгай отряд зүйл дууссан гэж штабт мэдэгдээд орхи гэж ярив.

	Барон дэмийрч эхэллээ. Харц нь ширүүсэн, нүднийх нь гал буурч, үгээ арай ядан зөөж ярина. Дээш харан, сөөнгөтөн үглэхдээ хуруу нь мойног хуруугаараа тэмтэрч чийрсний захаас, бас комбинезоноосоо зууран авах ажээ. Тэгснээ үгээ хэлж дуусгалгүй чимээгүй болчихоор нь Гепард бослоо. Гепард бароны хажуулдан унжсан нүүрнээс хараа салгалгүйгээр тамхиа гаргаж, асаагуураа шар хийлгэн асаагаад тонгойхдоо хайрцагтай тамхи, асаагуур хоёроо бароны пад хар гарын дэргэд тавихад, түүний гар хайрцгийг шүүрэн атгаж авлаа Гепард дуугүй эргэж, бид цааш явлаа.

	Бригадын бууч бурхны өршөөлөөр ухаан алдсан нь ч болж дээ. Тэгээгүй бол Гагридын бригад бас сүйрснийг сонсох байсан гэж би бодож явлаа. Өнгөрсөн шөнө тэр бригад мөндөр шиг ширүүн бөмбөгдөлтөд өртөгдөж, бид хоёр цагийн туршид машины сэг үлдэгдлийг зам дээрээс зайлуулахдаа айж сандарсандаа ухаан гарч, машин доогуур гүйж ороод байсан хүмүүсийг байн байн хөөхөд хүрч бил ээ. Цус болсон, генерал малгайнаас өөр юм Гагридаас үлдсэнгүй... Үүнийг бодохоос нуруу руу хүйт дааварлах шиг болж, өөрийн эрхгүй өөдөө харахад дүнсгэр саарал тэнгэр ойрхон харагдахад нь сэтгэл баясав.

	Тосгоны захаас гармагц эзэнт улсын хуягт анх түрүүн нүдэнд тусав. Тэр хуягт замаас гарч худаг руу мөргөж зогсжээ. Түүний ойр хавийн өвс ногоо өтгөн хар тортгоор хучигдаж, онгойж харлах хажуугийн нээлхийн доор харх идэштэн үхсэн хэвтэх бөгөөд түүний бүх хувцас шатаж, харин гурван давхар ултай шар шаахай нь үлджээ. Харх идэштнүүд сайн шаахайтай. Тэдний шаахай, хуягтынхан бас бөмбөгдөгчдийнх сүрхий сайн байдаг юм. Гэтэл цэргүүд арчаагүй амьтад байдаг юм. Цөөврөөс ялгаа алга.

	— Энэ байрлал чамд ямар санагдаж байна, Гаг гэж Гепард асуув.

	Би эргэн тойрныг ажиглаад, байрлалаа ч алд! гэж бодогдон, нүдэндээ итгэж ядаж байлаа. Үхэр зараанууд замын хоёр талаар нуувч ухаж, тосгоны зах, ширэнгэ ой хоёрын хооронд зай үлдээжээ. Ширэнгэ ой нь нуувчнуудын өмнө тавиас илүүгүй метр зайд хана мэт үргэлжилнэ. Тэр ойд хороо, бригад ч сэмхэн хуралдуулахад нуувчнаас үзэгдэхгүй бөгөөд үзэгдлээ ч гэсэн яах ч аргагүй ажээ. Зүүн жигүүрийн нуувчнууд нь ардаа бамбалзууртай, баруун жигүүрийн ар талд ямар нэг юм тарьсан байсан нь хуйхлагдчихсан тэгш талбай үргэлжилнэ. Мөн дөө...

	— Энэ байрлал санаанд нийцэхгүй байна гэж би хэлэв.

	— Миний санаанд ч бас нийцсэнгүй гэж Гепард хэлэв.

	Ганц энэ байрлал ч яах вэ, үхэр зараанууд харагдсаныг яана! Зуугаад үхэр зараа зах зээл дээр тэнүүчилж яваа юм шиг л нааш цааш хөлхөлдөх юм. Нэг хэсэг нь бөөгнөрч түүдэг гал асаагаад, нөгөө хэсэг нь гараа ханцуйдаа хийж зогсоно, гурав дахь хэсэг нь дэмий сэлгүүцнэ. Нуувчнуудын дэргэд винтов буунуудаа тавьж, пулемётынх нь ам ямар ч утга учиргүй тэнгэр шагайсан үзэгдэнэ. Пуужин харвагч төхөөрөмжүүд замын голд хигээсээ бараг далд ортол шаварт шигдэж, хот ч үгүй, хөдөө ч үгүй зоогдсон байв. Түүний суурин дээр нэг хөгшин үхэр зараа суух нь харуул ч юм уу тэнэж тэнэж амсхийх гэж суугаа ч юм уу бүү мэд. Тэгж суулаа гээд муу нь юу байх в дээ. Чихээ ухаад л мөрөөрөө сууж байна даг.

	Энэ бүхнийг хараад дургүй хүрээд явчхав. Дураар болдог сон бол ч пулемётоор тэд рүү нэг сайн шүршээд авмаар санагдаж бил ээ... Эрхбиш горьдлого төрж, Гепард руу харахад тэр дуугарсангүй, харин монхор хамартай толгойгоо баруун, зүүн тийш эргүүлэн харж байлаа.

	Хэрэлдэх дуу ард сонстоход нь эргэж харвал, хамгийн захын оромжийн шатан доор хоёр үхэр зараа маргаж байв. Модон тэвш булаацалдан, хоёр тийшээ чангааж, бие биесээ хараахын муугаар харааж зүхнэ. Энэ хоёрыг бол ч мөн сайхан шүрших сэн. Тэгтэл Гепард:

	— Тэднийг аваад ир, гэв.

	Би тэр хоёр шаар луу ухасхийн хүрч, автоматынхаа гол төмрөөр гарыг нь нэг нэг сайн дэлсээд авахад, тэвшээ алдаж өөдөөс гөлрөн харахад Гепардын байгаа зүг рүү толгойгоороо дохив. Би үг ч дуугарсангүй. Тэд айсандаа ус цутгуулсан мэт хөлөрч, явдал дундаа ханцуйгаараа хөлсөө арчсаар Гепард руу шогшиж очоод, хоёр алхмын зайтай зогтусав.

	Гепард таягаа алгуурхан дээшлүүлснээ, биллиард тоглох гэж байгаа юм шиг нэг шувтарснаа тэдний хоншоор дундуур нэг, нэг буулгаж аваад, тэр адгуус руу харж:

	— Даргаа олоод ир, түргэл гэв.

	— Үгүй, та минь, байдал ийм муугаар эргэнэ гэж Гепард бодсонгүй. Сайнгүй гэдэг нь ч тодорхой байлаа л даа. Сэт цохигдсон хэсгийг бөглүүлэхээр Дайчин Мууруудыг хаяна гэдэг хэрэг явдал сайны дохио биш ээ. Харин ингэтлээ хүндэрсэн гэж даанч бодсонгүй! Гепардын хамрын үзүүр цайх шиг харагдав.

	Дарга нь сая нэг ирлээ. Бууралтсан хууз сахалтай, сургааг шиг өндөр нойрмог нүдтэй тэр хүн явуут кителиэ товчилсоор, оромж дундаас гарч ирэв. Судас нь гэрэлтсэн улаан хамартай, энэ дайны үеэр штабынхны зүүх дуртай байсан хавчиж тогтоодог шилээ чимхэж барьсан, тавь эргэм насны энэ хүний урт эрүүнд зажилдаг тамхины үртэс наалдсан харагдана. Штабын хошууч гэж өөрийгөө танилцуулаад, Гепардтай эн чацуу ярилцах гэж оролдсон чинь юу болсон гээ! Гепард түүнийг агшиж атиртал нь ширүүн үгээр мөндөр буулгаж, өөрөөс нь өндөр байсан сайх хүн ганцхан хормын дараа Гепардыг өлийж харсан буурал толгойтой атигар өвгөн болж хувирсан шүү, могойн сүү чинь!

	Иймэрхүү байдал тодорлоо. Дайсан хаана байгаа, хэдэн хүнтэйг штабын хошууч мэдэхгүй. Туслах хүч хүрэлцэн иртэл, тосгоныг барьж байх үүрэгтэй гэнэ. Түүний мэдэлд зуун арван зургаан цэрэг, найман пулемёт, хоёр пуужин харвагч байгаа бөгөөд цэргүүд нь бараг цөмөөрөө эрэмдэг зэрэмдэг, өчигдрийн холын маршийн дараа хорин долоо нь хөлөө холгож, ивэрхийдэж... тэртээ харагдах оромжид хэвтэж байгаа аж.

	— Тэнд чинь юу болоод байна? гэж Гепард гэнэт асуув.

	Штабын хошууч яриагаа тасалж, гялалзсан таягаар заасан зүг рүү харав. Гепардын хурц хараатайг яана! Хамгийн олон хүн цугларсан нэг түүдгийн дэргэд орог саарал хүрэмтэй, манай үхэр зараануудын дунд эзэнт улсын хуягт явган цэргийн судалтай комбинезонууд сүүмэлзэх нь шившгийн юм. Нэг, хоёр, гурав... Могойн сүү гэж! Манайхны түүдгийн дэргэд дөрвөн харх идэштэн байна шүү, тэр муусайн гахайнууд бас тэгээд тамхи татаж, манайхантай тэврэлдэх шахаж байгаагийн нь, ямар нэг юм шулганалдахыг нь яана...

	Тэр үү? гээд штабын хошууч Гепард руу туулайн нүдээр харснаа: — Ноён ахлах сургагч та олзлогдогсдыг асууж байна уу? гэв.

	Гепард дуугарсангүй. Штабын үхэр зараа нүднийхээ шилийг зүүгээд учирлаж гарав. Тэд нар олзлогдогсод юм л даа, тэд нар бидэнд огт хамаагүй. Өчигдрийн тулалдаанаар буучдад олзлогдсон хүмүүс юм. Унаа хөсөг байхгүйгээс, зохих харуул манаа гаргах хүн хүчний хүрэлцээгүйгээс... гэнэ. 

	— Гаг чи тэд нарыг Клещд хүргэж өг. Эхлээд байцаах хэрэгтэйг хэлээрэй... гэж Гепард өгүүлэв.

	Би бууныхаа замгийг сойж, түүдгийн зүг ухасхийлээ.

	Үхэр зараанууд намайг холоос харчхаад, чимээгээ намдан сэмхэн ийш тийшээ харж байлаа. Зарим нь айсандаа хөл нь хөшиж, суугаагаар нүдээ бүлтгэнүүлнэ. Судалтай хувцастай нь бидний таних тэмдгийг мэдэх тул царай нь хувхайрчхав, муусайн харх идэштнүүд ханатлаа сонссон байж таар аа!

Автоматаар үүсгэсэн тайлбар]

	 

	Тэднийг бос гэж тушаав. Дуртай дургүй босоцгоолоо. Жагсахыг тушаахад аргагүйн эрхэнд жагслаа. Шав шар царайтай нэг эр алайгаар ярих гэж оролдоход нь бууныхаа амаар хавирга руу нь хатгаад авахад, тэр дуугаа татлаа. Ингээд тэд гараа ардаа аваад, уруу царайлан хойно хойноосоо алхах нь тэр дээ. Муусайн хархнууд, эд нарын үнэр нь хүртэл хархны үнэртэй шүү... Хоёр нь өргөн цээжтэй, тэнхээлэг эрчүүд, хоёр нь сүүлчийн дайчилгаагаар татагдаж ирсэн, надаас ганц хоёр ах бол уу гэмээр жулдрай амьтад байв. Тэдний хэлээр;

	— Гүйгээд марш! гэж командлав.

	Гүйх нь тун болхи, удаан бөгөөд нөгөө шар царайт хазганаж яваа харагдлаа. Усанд орж байгаад хөлөө тулгаж, «хүнд шархадсан» нь тэр байжээ. Дажгүй хазганасаар яваад хүрнэ.

	Тосгоны нөгөө захад гүйж хүрэхэд ачааны машин дээр байсан манайхан биднийг хараад хашхиралдан шүгэлдэж байв. Би арай томоохон шавхай олж, олзлогдогсдоо шаварт зогсоогоод, Клещийн байгаа эхний машин руу зүглэлээ. Хамар доор нь сахал өрвийж, ахлах курсийнхнийг дуурайж ясан соруул зуусан Клещ их л баяртай угтан, бууж ирээд:

	— За, үхлийн эзэн минь юу гэж явна! гэхэд нь би ийм тийм байдалтай байна, олзлогдогсдыг эхлээд заавал байцаах хэрэгтэй гэдгийг илтгээд:

	— Намайгаа битгий орхичхоорой, Клещ минь, ямар ч гэсэн наадуулыг чинь би энд авчирсан юм шүү... гэж аминчлан хэлэв.

	Түүнийг эгцлэн харахад дорхноо омог дарагдаад явчихлаа.

	— Муурын өөдгүй муу зулбадас... Чи энд зугаа цэнгэл хөөж, Гепард тэнд ганцаараа байх хэрэг үү? Гурван хоёрт аваад Гепард руу яв! Түргэл!

	Яах ч арга алга даа. Азгүйдээ л гомдохоос биш яах вэ. Тууж ирсэн судалтнуудаа нэг харснаа, автоматаа мөрөндөө ав:

	— Нэг, хоёр, гуравдугаар хоёртууд гараад ир гэж хамаг чадлаараа орилов.

	Ачааны машин дээрээс зулзаган муурууд, пижигнэн буухыг харвал: туулай, Азарган тахиа хоёр, Балиус хамарт, Матар хоёр, Мэргэн буудагч... нөгөө хэн бил ээ... эндүүрч хүн алсны учир Пигганы сургуулиас саяхан манайд шилжүүлсэн чинь хэн бил ээ дээ, тэд нар харагдав.

	Зүрх нь хөөрсөн Муур ямар нэгэн энгийн хүнийг цааш харуулчихвал тийм нэр, хочтой этгээд эрүүгийн гэмт хэрэг үйлдсэн тул буудаж хороо сугай гэсэн тушаал дорхноо гарч ангиудаар тараадгийг би хэдийнээ мэдсэн боловч хэнд ч яриагүй явлаа. Талбай дээр гаргаж ирээд, дотно нөхдийнх нь жагсаалын өмнө зогсоож, буу чиглүүлэн тас хийлгээд л хүүрийг нь машин дээр шидэж ямар ч хүндэтгэлгүй аваачаад хаячихна. Хороогдсон этгээдийг хожим нь өөр ангид юм уу, мэс засал хийлгэхийг нүдээр үзсэн мэт нөхөд нь булзааруулан ярьдаг ажээ... Тэгэхээс ч биш яах вэ дээ.

	«Гүйгээд» гэж командлаад, Гепард руу яаравчиллаа. Гепард энэ хооронд дэмий цаг нөхцөөж байсангүй. Нөгөө штабын сургааг шиг өндөр горзгор, хошууч өөдөөс тоос манарган шогшиж, араас нь тавиад үхэр зараа хүрз, лоом бариад хүнд гутлаараа нижигнүүлэн, хөлс асгаруулж уур манан савсуулж гүйх үзэгдэв. Бидэнд зориулан шинэ, жинхэнэ байрлал ухуулахаар Гепард явуулсан нь тэр ажээ. Эмнэлгийн ангийн өөдөөс харсан оромж доор хүрз гялалзаж, пуужин харвагчид хөндөлдөн зогссон агаад тосгоны хөл хөдөлгөөн ихсэж, их хотын том өргөн чөлөөнд баяр наадам болж байгаа юм шиг үхэр зараанууд нааш, цааш сүлжилдэн, гар хоосон амьтан нэг ч үгүй, зарим нь зэр зэвсэгтэй, ихэнх нь сум хэрэглэлтэй хайрцаг, пулемётын суурь зэргийг үүрч зөөж үзэгдэнэ.

	Гепард биднийг хараад, сэтгэл хангалуун байгаа бололтой. Туулай, Мэргэн буудагч хоёрын хоёртыг толгойн сэргийлэхээр ширэнгэ рүү шууд явууллаа. Балиус хамарт, Матар хоёрыг холбоо бариулахаар үлдээгээд:

	— Гаг, чи отрядын шилдэг пуужин харвагч учир чамд найдлага тавьж байна. Тэр жоомнуудыг харав уу? Тэднийг мэдэлдээ ав. Пуужин харвагчаа тээр захад зоогоод, ачааны машин зогсож байгаа тэр орчимд байрлалаа сонгох хэрэгтэй. Сайн өнгөлөн далдлаарай. Тосгоныг шатааж эхэлмэгц л гал нээгээрэй. За, Муур минь ажилдаа ор гэв.

	Энэ үгийг сонсоод, би жоомнууд руу гүйх биш, нисэх мэт хурдаллаа. Жоомнууд пуужин харвагчтай хамт замын гол дахь хонхорхойд шаварт шигдээд, дайн дуустал тэндээ байхаар шийдсэн бололтой харагдана. Нэгнийх нь хулхинд дэлсэж, нөгөөг нь өшиглөж, гурав дахийг бууныхаа бөгсөөр далан дундуур нь буулгаж, чих дүлийрэм орилоход тэд яг л хүн шиг ажиллаж эхлэв Пуужин харвагчийг хонхорхойгоос өргөж гаргаад, замаар түрэхэд дугуй нь чахарч, шавар шавхай цацлан жаахан явснаа бас нэг хонхорт орчхов. Энэ удаад би өөрөө хүртэл зүтгэхээс аргагүй боллоо. Үгүй, та минь үхэр зараануудаар ажил хийлгэж болдог юм шүү, харин яаж хөдөлгөхөө л мэдэх хэрэгтэй.

	Тэгэхээр миний эндэх байдал ийм байсан юм л даа. Ачааны машины ойролцоо шигүү ургасан шар шар бут сөөг, түүнээс цааш ширэнгэ ойн зүгээс нэг ч босоо ороолон олж харахгүйгээр далдалж болмоор хэсэгхэн хотгор байсныг урд нь харсны ачаар байрлалаа дорхноо сонгоод авчихлаа. Харин би тэндээсээ ширэнгэ хүртэлх замыг бүхэлд нь, оромжууд дундаас дайрвал тосгоны захыг тэр аяар нь, хуягт явган цэрэг намгийн зүгээс довтолбол зүүн талынхаа намгийг алган дээр юм шиг харж чадах байлаа... Энэ талаа хамгаалахын тулд Клещээс хэдэн хоёрт нэмж авахаа мартахгүйг санаж авлаа. Тавиур дээр хорин ширхэг пуужин байна, хэрэв тэр муусайн бичиг цаасныхан ирэх замдаа ачаагаа хөнгөлөх гээд аваад хаячихгүй бол... За энэ ч яах вэ удахгүй тодрох зүйл, харин байдал ямар ч байлаа гэсэн нуувчинд орж авсныхаа дараа нэмэгдэл хүч авчрахаар жоомнуудыг явуулах хэрэгтэй. Тулалдаанд хэмнэлт гаргана гэхээс миний дургүйг яана. Хэмнэх юм бол тулалдаан биш болно. Тэгээд би... Бүрэнхий болтол өдий байна, бүрэнхийгээр тэд дайран орж ирэхэд нь энэ муу зэрлэг бүдүүлэг тосгон дүрэлзэн шатаж, бүх юм алган дээр шиг харагдахад нь дуртай газраараа цохиж, өгнө дөө. Гепард чи надад итгэл хүлээлгэсэндээ баярлах вий!

	Сүүлчийн энэ бодлоо дээшээ харж хэвтээд бодож байхад, тэртээ саарал тэнгэрт гэрэлтэн үзэгдэх навсархайнууд хачин жигтэй шувуу адил хөвөн хөөрнө. Буун дуу ч, тэсрэлтийн чимээ ч сонсогдсонгүй, ер нь тэгээд юу ч сонстох биш. Дүлийрчихжээ. Хэдий хугацаа өнгөрснийг ч бүү мэд өндийн суулаа.

	Ширэнгэ ойгоос хуягтууд дөрөв дөрвөөрөө эгнэн мөлхөн гарч ирээд, галаар тургин, байлдааны дарааллаар тарж дараагийн дөрөв нь гарч ирнэ. Тосгон шатаж байна. Нуувч дээгүүр утаа бүрхэж, хүн амьтан үл үзэгдэнэ. Аяны гал тогоог бэлтгэн нийлүүлэх цэгийн хамт урвуулан хаяж, тогоонд чанаж байсан зүйл асгарч, уур хүрэнтэн савсана. Пуужин харвагч маань уруугаа харж, жоомнууд хонхор дотор овоорон хэвтэнэ. Нэг үгээр хэлэхэд мөн ч тохиромжтой байр эзэлж дээ, могойн сүү чинь!

	Тэгтэл хоёр дахь буудлага болж, хонхор луу намайг годройтуулан шидэж, амаар дүүрэн шавар, нүдээр дүүрэн шороо чихчихлээ. Арай ядан бостол гурав дахиа буудав. Буудлага үргэлжилсээр л байлаа.

	Бид пуужин харвагчаа дугуйн дээр нь босгоод, хонхорт оруулан галлаж нэг хуягт шатаав. Жоомнууд маань хоёр болчихсон харагдана, гурав дахь нь яасныг бүү мэд.

	Тэгээд би яасан ийснийг ч мэдэх юмгүй зам дээр байж байх ажээ. Өмнө зөндөө олон судалтан ойрхон, маш ойрхон, бүр хажууханд харагдлаа. Тэдний сэлмэнд туссан галын туяа цусан улаанаар гэрэлтэнэ. Хажууханд пулемёт тачигнаж, чихний хэнгэрэг хагалчих шахав. Гарт минь хутга тэмтрэгдэж, хөлийн дэргэд ямар нэг амьтан татгасхийгээд өвдөг рүү өшиглөөд авав...

	Тэгээд би пуужин харвагчаа утаан дундаас гарч ирсэн ган хуяг руу туршлагын талбайд ажиллаж байгаа юм шиг хичээнгүйлэн чиглүүлэхэд: «Хуягт явган цэрэг рүү... хуяг нэвтлэгч сумаар...» гэж зааварлагч багш минь командлах сонстох шиг боллоо. Гэтэл гарт минь дахиад л хутга тээглээд, гохоо дарж чадахгүй байлаа...

	Тэгтэл гэнэт нам гүм болчхов. Бүрэнхий болжээ Пуужин харвагч ч, өөрөө ч бүрэн бүтэн, харин намайг тойроод арваад үхэр зараа цугласан байв. Тэд нар тамхи татаж, нэг нь дашмаг гарт атгуулж байх юм. Хэн бэ? Туулай юу? Бүү мэд... Дүрэлзэн шатаж буй оромжийн наад талд, гучаад, алхмын тэртээ нэг дайчин дүр харлан харагдсан санагдана. Цөмөөрөө сууж, хэвтсэн байхад тэр л ганцаараа зогсож байв. Хав хар өнгөтэй, бас тэгээд нүцгэн юм шиг санагдаж бил ээ... Шинель ч үгүй, хүрэм ч үгүй харагдсан. Нүцгэн биш байсан юм болов уу?.. «Туулай, тэнд юу сүүмийгээд байна?» — Мэдэхгүй, би туулай биш. «Туулай хаана байна?» «Мэдэхгүй, чи наадахаасаа балга, балга...» — гэнэ.

	Тэгээд бид хамаг байдгаар яаран сандран ухаж гарлаа. Тэгэхдээ ямар нэг өөр газар бололтой. Тосгон хажуу талд биш, өмнө харагдана. Өөрөөр хэлбэл тосгон алга болж оронд нь бөөн нурам үүсэж, зам дээр зөндөө олон, үгүй биш хэд хэдэн хуягт шатаж байв. Хөл доор намаг шалчигнана... «Чамд баяр хүргэе, Муур чи сайн байна...» «Гепард чи намайг өршөөгөөрэй, би нэг л ойлгохгүй байна. Манайхан хаана байна? Яагаад дан үхэр зараанууд байдаг бил ээ...» «Зүгээр, зүгээр, Гаг, зүтгээд бай зоригтон минь, цөм эсэн мэнд, цөмөөрөө чамайг бишрэн бахархаж байна...

	...Гэнэт харлан улайрах манан дундаас шингэн галаар улаан нүүр луу шүршиж орхиход, үхдэл, газар шороо, пуужин харвагч цөмөөрөө дүрсхийн авалцлаа. Бас өвс ургамал, намайг ч үлдээсэнгүй. Ямар их өвдөнө вэ, яг л барон Трэгг шиг шаналж өвдөнө. Шавхай, намайг шавхайнд оруулаад орхиоч! Энүүхэнд шавхай харагдсан шүү дээ! Тэд тэр шавхай дотор хэвтэж байсан! Тэднийг би тэнд орхисон юм, ээ, могойн сүү гэж, тэднийг галд л хөөж оруулах ёстой, гал руу шүү! Шавхай алга аа... Газар шороо шатаж, утаа униарт хучигджээ. Гэтэл нэг нь ер бусын их хүчээр тэр газрыг миний хөл доороос угз татан авлаа...

	 


ХОЁРДУГААР БҮЛЭГ

	Гагийн орны дэргэд хоёр хүн сууна. Нэг нь өргөн цээжтэй, ясархаг том гартай, горзгор эр бөгөөд хөлөө ачиж суугаад янхигар хуруугаараа өвдгөө тэвэрчээ. Дэлбэгэр битүү захтай, бор саарал цамц, учир нь ойлгогдохгүй нарийхан хөх өмд, улаан саарал өнгийн сүлжмэл сандаал өмсжээ. Нар салхинд борлосон шөмбөгөр нүүртэй, нүдэнд дулаахан царайтай, онигордуу хурц нүдтэй, эмх муутай ч эвтэйхэн унжсан буурал үстэй, тэр хүн нимгэн уруултай том амандаа сүрлийн тасархай зууж, хоёр завжаараа ээлжлэн гаргана.

	Нөгөө нь цагаан халаадтай, нэг ч үрчлээгүй улаан нүүртэй, сайхан зантай, залуухан хүн ажээ. Нүүр нь, нүүр нь ч гэж дээ төрх байдал нь нэг л хачин. Тэр нь эртний бурхны хөрөгт үзэгддэг гэгээний дүрийг санагдуулна. Тэрээр Гаг руу духаараа харж, сэтгэл хангалуун байдлаар инээмсэглэнэ. Нэн хөөр баяртай байгаа нь илт ажээ. Сайх эр хамгийн түрүүнд ам нээж:

	— Бие ямар байна даа? гэж асуув.

	Гаг алгаараа орон дээр тулж, хөлөө өвдгөөрөө нугалан, ухасхийж дэрэн дээрээ суугаад:

	— Зүгээр... гэж гайхсан байдалтай өгүүлэв.

	Гаг хувцас хунар, даавуу шаавуу ч үгүй чармаа нүцгэн байв. Тэр хөл рүүгээ, өвдөгнийхөө дээхэн байдаг сорвио харж, цээжээ тэмтэрч үзэхэд баруун хөхний нь доор урьд байгаагүй хоёр хонхорхой тэмтрэгджээ.

	— Хараач! гэж тэсгэлгүй дуу алдчихав.

	— Бас хажуу талд чинь нэг бий. Дээгүүр, жаахан дээгүүр... гэж сайхан зант өгүүлэв.

	Гаг баруун бөөр дэх сорвио тэмтэрч үзлээ, Тэгээд гараа эргүүлж тойруулан харав.

	— Байз, байз... Би чинь шатаж байсан шүү дээ... гэж тэр хэлэхэд, 

	— Ямар зүг байх вэ? гэж улаан нүүрт дуу алдаад, яаж шатсаныг нь гараараа зангаж дохин үзүүлэв. Гаг торхтой бензин дүрэлзэх адил шатсанаа ойлголоо.

	Далбагар захтай цамцтай горзгор хүн Гагийг ажиглан, чимээгүйхэн, сонжсон байдалтай харах тул Гаг түүний харцанд автагдан биеэ чангалаад:

	— Ноён эмч танд баярлалаа. Би удаан ухаангүй байв уу? гэв.

	Улаан царайтай, сайхан зант яагаад ч юм инээмсэглэхээ болив.

	— Хамгийн сүүлд ямар байсан санагдаж байна? гэж тэр сорих янзтай асуув.

	Гаг хөмсгөө атируулан бодлоо.

	— Би чинь... устгасан. Үгүй! Шатаж байсан. Галаар тургигч харагдсан байхаа. Тэгээд ус эрж гүйсэн... Гаг хэсэг дуугүй болсноо, цээжин дээрх сорвио тэмтрэн байж, тэгэхэд намайг буудчихсан байхаа... гэж итгэл муутайхан хэлснээ, — Дараа нь... гээд Гаг дуугүй болж, горзгор луу харж; — Бид тэднийг барьсан биз? Тийм үү?.. Би ер нь хаана байна аа? Ямар госпитальд байна вэ? гэв.

	Горзгор хариу дуугарсангүй, харин сайхан зант дахиад л яриа үүсгэв. Тэр балмагдсан юм шиг, бөөрөнхий өвдгөө хүчлэн илж:

	— Чи өөрөө юу бодож байна? гэв.

	— Уучлаарай... гээд Гаг орон дээрээс хөлөө буулгаж, — Тийм удаан хугацаа өнгөрсөн гэж үү дээ? Хагас жил үү? Бүтэн жил үү?.. Шуудхан хэлээд орхиоч гэж шаардав.

	— Хугацаа ялихгүй... Ердөө тавхан хоног гэж улаан нүүрт хэлэв.

	— Хэд гэнэ ээ?

	— Тав хоног гээд улаан нүүрт горзгор луу харж: Тийм байх аа? гэв.

	Цаадах нь дуугүй толгой дохилоо. Гаг хүлцэнгүй инээмсэглэв.

	— За, тийм байж. Тэр яах вэ. Эмч та нар мэдэх хэрэг. Эцсийн эцэст ямар ялгаа байх вэ дээ... Харин би ердөө л, ноён... гээд горзгор луу харж, зориуд зогсосхийв. Горзгор огт анзаарсан шинжгүй байхад нь: — Харин би ердөө л фронт дээр байдал ямар байгааг, хэдийд би жагсаалд орохыг л мэдэх гэсэн юм... гэв.

	Горзгор юу ч хэлэлгүй, амандаа зуусан сүрлийн хугархайгаа нэг завжнаас нөгөө завж руугаа шилжүүлэн байв.

	— Өөрийнхөө группэд... нийслэлийн сургуульд эргэж очих найдлага байна уу?

	— Үгүй биз дээ гэж улаан нүүрт өгүүлэв.

	Гаг түүнийг халти харснаа, дахиад л горзгор луу ширтлээ.

	— Би Дайчин Муур шүү дээ. Гуравдугаар курс... Хэд хэдэн сайшаалтай. Эрхэм дээдэс надад өөрийн биеэр баяр талархал илэрхийлж байсан ч удаатай...

	— Тэр чухал биш ээ. Хэргийн учир үүнд биш гэж улаан нүүрт толгой сэгсрэн өгүүллээ.

	Юу хэргийн учир үүнд биш гэж Би Дайчин Муур байна. Та нар мэдэхгүй байна уу? Үүнийг хар! гээд Гаг баруун гараа өргөж, суга доорх шивээсээ нөгөө л горзгор луу харуулав. — Эрхэм дээдэс өөрийн биеэр миний гарыг атгасан юм! Эрхэм дээдэс надад...

	— Яалаа гэж дээ танд итгэлгүй яах вэ, мэдэж ч байна гээд улаан нүүрт гараа хөдөлгөхөд, Гаг түүний үгийг тасалж:

	— Ноён эмч би тантай яриагүй! Ноён офицерт ярьж байна! гэв.

	Гэтэл улаан нүүрт алгаараа амаа тагласнаа тэсэж чадалгүй тургиж цангинасан дуугаар инээчхэв. Гаг түүнийг гайхан харснаа, горзгор луу харав. Тэр сая нэг ам нээж:

	— Гаг чи гайхах хэрэггүй. Харин чи ямар байдалд байгаагаа сайн ойлгохгүй л байгаа бололтой. Чамайг бид одоо нийслэлийн сургууль руу явуулах арга алга. Ер нь тэгээд чи Дайчин Муурын сургуульд дахин очихоо болио биз дээ... гэж нүүр царайндаа тохирсон нухацтай, эрс шийдмэг өгүүллээ.

	Гаг нэг юм хэлэх санаатай ангас хийснээ болив. Улаан нүүрт ч инээдээ татав.

	— Миний бие одоо... Би эв эрүүл байна шүү дээ. Эсвэл тахир дутуу болчихсон юм уу? Ноён эмч та хэлээд өгөөч, би тахир дутуу биш биз дээ? гэж Гаг хэлэв.

	— Үгүй, үгүй.. Гар хөл чинь зүв зүгээр. Харин сэтгэл санааны хувьд... Ганг Кнук гэгч ямар хүн байсныг мэдэх үү? гэж улаан нүүрт түргэн өгүүлэв.

	— Мэднэ... Эрдэмтэн хүн байсан.. Амьдралтай ертөнц олон бий гэдгийг нотолсон хүн.... Эзэнт улсын улайрсан « амьтад түүнийг хөлөөр нь дүүжилж, арбалетаар буудаж алсан... гээд, Гаг түгдэрч, — Он сарыг нь мэдэхгүй байгаа миний буруу. Юу ч гэсэн алайн анхны бослогын өмнө л юм даг... гэв.

	— Маш сайн байна гэж улаан нүүрт тал өгөөд: — Орчин үеийн шинжлэх ухаан Гангын сургаалыг юу гэж үзэж байна? гэв.

	Гаг дахиад л түгдэрснээ:

	— Яг тийм гээд хэлчих ч юм алга... Үгүйсгэх шалтгаан ч байхгүй... Манай сургуулийн одон орон шинжлэлийн практикийн хичээлд энэ тухай хөндөж ярьсан юмгүй. Харин Айгон... Тийм ээ! Алайн шинжлэх ухааныг үндэслэгч Гридд хэмээгч их хүн Айгон гараг дээр агаар бүрхэвч байгааг нээжээ. Иймээс тэнд амьдрал байж ч болох юм...

	Гаг амьсгаагаа дарж, горзгор луу сэтгэл түгшин харав.

	— Маш сайн байна, гэж улаан нүүрт дахин өгүүлээд

	— Тэгвэл бусад од дээр ямар байна вэ? гэв.

	— Юу гэнээ, уучлаарай, бусад од дээр гэнэ үү?

	— Бусад одны ойролцоо амьдрал байж болох уу?

	Гагийн хөлс дааварлаж:

	— Ү - үгүй... агааргүй хоосон зай байгаа болохоор үгүй. Тийм.байж таарахгүй.

	— Хэрэв ямар нэг одны дэргэд гарагууд байвал яах вэ? гэж эмч мөчөөгөө өгөхгүй асуусаар байв.

	— Аа! Тэгвэл амьдрал байж болно. Оддын дэргэд агаар бүрхэвчтэй гараг байх юм бол түүн дээр амьдрал байж бололгүй яах вэ.

	Улаан нүүрт сэтгэл ханасан бололтой сандлынхаа түшлэгийг налж, горзгор луу харлаа. Горзгор амнаасаа сүрлээ аваад, Гагийн бодол санааг олж мэдэх гэнэ.

	— Гаг чи Дайчин Муур байхаа? гэв.

	— Тийм ээ! гээд Гаг биеэ эгцлэв.

	— Дайчин Муур бол санаанд орсон, ороогүй элдэв гэнэтийн тохиолдлыг давж чадахуйц байлдааны нэгж мөн. Тийм үү? гэж горзгорыг хэлэхэд, жингэнэсэн тод аялга сонстов. 

	— Энэ нэгчийн хүчийг эрхэм дээдэс бейс болон түүний гэр бүлийн алдар нэрийг хамгаалан бадруулахад зориулах ёстой! гэж Гаг залгаж хэлэхэд, горзгор толгой дохив.

	— Цох хэмээх одны ордыг мэдэх үү?

	— Мэднэ! Зуны улиралд харагддаг шар замын дагуух арван хоёр одны орд юм. Эхнийх нь...

	— Байзнаарай. Долоо дахь цохыг мэдэх үү?

	— Мэднэ. Улбар шар од...

	— ...Алайн одон орон судлалд одоогоор мэдэгдээгүй байгаа гарагийн систем дэргэд нь оршдог юм гэж горзгор үгийг нь тасалж янхигар хуруугаа гозойлгон өгүүлэв. Эдгээр гарагийн нэгэн дээр Гигандын иргэншлээс хол түрүүлсэн оюун ухаантны иргэншил байдаг. Гаг чи тэр гараг дээр байна даа.

	Яриа тасарч, чимээгүй болоход Гаг хамаг байдгаараа анхаарч яриа үргэлжлүүлэхийг хүлээнэ. Эмч, горзгор хоёр түүнийг ажиглан харна. Нэлээд дуугүй байснаа Гаг тэсэлгүй:

	— Ойлголоо, ноён Офицероо. Цааш нь яриач, гэв.

	Эмчийг үг хэлэх гэтэл, горзгор түүн рүү нүдээ хэд хэд ирмээд орхилоо.

	— Биднийг сэтгэл зүйн сорилт хийхээр оршил хэсгийг нь эхэлж байна гэж мань эр бодож байх нь л дээ гэж эмчид тэр хэлээд: — Энэ оршил бишээ, Гаг. Үнэхээр болсон явдал. Танай Гигандын умард ширэнгэд би ажиллаж байсан юм. Тулалдааны үеэр чамтай санамсаргүй тааралдсан. Чи хүнд шархадсан, шатаж хэвтсэн. Чамайг би оддын хооронд аялагч дээрээ гаргаж... оддын хооронд аялахад зориулсан тусгай аппарат манайд байдаг... нааш нь авчирсан. Чамайг энд эмчиллээ. Энэ бүхэн оршил биш ээ, Гаг. Би офицер ч биш, алай хүн ч биш, дэлхийн хүн.

	Гаг бодолд орж, үсээ илэв.

	— Ноён офицер оо, танай хэлийг сурч, энэ гарагийн амьдрал ахуйтай танилцах завшаан надад олдох болов уу? Аль эсвэл үгүй юу?

	Дахиад л чимээ тасарлаа. Түдэлгүй горзгор инээмсэглэж:

	— Чамайг тагнах, хорлон сүйтгэх бэлтгэлийн хичээл дээр байгаа юм шиг бодоод байна аа даа гэв.

	Гаг ч бас инээмсэглэв.

	— Арай ч тийм биш ээ, ноён офицер оо.

	— Тэгвэл ямар гэж?

	— Миний бодлоор... командлал намайг шинэ, нэн хариуцлагатай албанд томилохоор тусгайлан нарийвчилсан шалгалт хийж байна гэдэгт эргэлзэх юм алга. Ноён офицер оо, би их бахархаж байна. Хамаг хүчээ шавхан дайчилж, итгэлийг...

	— Ингээд орхичихвол яасан юм бэ? Орчин нөхцөл бүрдүүлж ядаад байх юм алга. Гурав-дөрөвхөн л сар хэрэгтэй гэж чи хэлсэн шүү дээ! гэж улаан нүүрт эмч горзгор луу эргэж хэлэв.

	Горзгор толгой дохиод, үл ойлгогдох хэлээр улаан нүүртдээ ямар нэг юм ярьж эхлэв. Гаг мэл гайхсан дүр үзүүлэн, эргэн тойрноо сайн харж авлаа. Өрөө тасалгаа нь ер бусын ажээ. Гөлгөр, цайвар шар ханатай дөрвөлжин өрөөнүүдийн тааз нь шатрын хөлөг шиг бөгөөд нүд бүр дотроосоо улаан, улбар шар, хөх, ногоон өнгөөр гэрэлтэнэ. Хаалга ч үгүй, цонх ч үгүй. Орны толгой талын хананд ямар нэг товчлуур товойж, түүний дээхнэ маш сайхан ногоон өнгөөр гэрэлтэх урт тунгалаг цонх байна. Шал нь бүдэгхэн хар өнгөтэй... Тэр хоёрын сууж байгаа зөөлөн сандал шалнаас ургачихсан юм шиг харагдах нь шалтайгаа үргэлж ч байж магадгүй гэмээр. Гаг нүцгэн хөлөөрөө шалан дээгүүр сэмхэн илж үзэхэд зөөлөн үстэй, бүлээхэн амьтанд хүрсэн мэт аятайхан санагдлаа...

	— За, Гаг чи хувцсаа өмс. Чамд юм үзүүлнэ ээ... Хувцас нь хаана байна? гэж горзгор өгүүлэв.

	Улаан нүүрт түр эргэлзсэнээ хажуу тийш тонгойж тунгалаг дугтуйтай хавтгай зүйл гаргаж ирлээ. Түүнийгээ барьж, гараа унжуулан зогсоод горзгортой яриа үүсгэв. Нэлээд удтал ярьж горзгор нь байн байн толгой сэгсэрч улаан нүүртээс дугтуйтай юмыг авч, Гагийн өвдөг дээр хаяад:

	— Хувцасла, гэж тушаав.

	Гаг тэр дугтуйтай юмыг эргүүлж тойруулж болгоомжтой үзлээ. Дугтуйг нь зөөлөн, тунгалаг материалаар хийсэн бөгөөд дотор нь маш цэвэрхэн, зөөлхөн, хөх судалтай цагаан юм харагдана. Гэнэт мөнгөлөг өнгө цацруулан дугтуй өөрөө нээгдэж, богинохон хөх өмд, хөх судалтай цагаан хүрэм бас бусын юмс гарч ирэв.

	Гаг гэмгүй царайлан хувцаслаж эхлэв. Улаан нүүрт гэнэт чангаар:

	— Би та нартай явсан нь дээр биш үү? гэхэд, 

	— Хэрэггүй, гэж горзгор хариулав.

	Улаан нүүрт зөөлөн цагаан гараа дохисхийж:

	— Корней чи ямар хачин хүн бэ! Юун ч зөнч юм бил ээ! Бүх зүйлийг тохиролцож, үсгээ зурсан шиг санагдах юм... гэв.

	— Бүх зүйл биш байжээ гэдгийн нотолгоо нь энэ дээ... Хөлд нь гайхалтай сайхан тохирсон, өд шиг хөнгөхөн сандаалыг Гаг өмсөн босож, өсгийгөө хавсран, толгойгоо мэхэсхийв.

	— Ноён офицер оо, би бэлэн.

	Горзгор түүнийг харснаа:

	— Энэ хувцас чамд ямар санагдаж байна? гэхэд, 

	Гаг шилээ маажсанаа:

	— Цэрэг хувцас маань л дээр байх сан даа, гэв.

	— Цэрэг хувцасгүй болно, гээд гозгор бослоо.

	— Мэдлээ, гэж Гаг хэлэв.

	— Эмчид талархаач, гэж горзгорыг хэлэхэд

	Гэгээний дүртэй улаан нүүрт рүү Гаг гозосхийн эргээд, дахин өсгийгөө хавсарч, толгойгоо мэхийсхийж:

	— Ноён эмч ээ, танд талархал дэвшүүлэхийг зөвшөөрнө үү гэв.

	Цаадах нь дурамжхан гараа дохиод.

	— Явж үз... Муур... гэв.

	Горзгор битүү хана чиглэн алхав.

	— Баяртай, ноён эмчээ. Бид дахин энд уулзахгүй, харин та миний талаар үргэлж сайныг сонсох болно гэдэгт найдаж байна гэж Гаг баясгалантай өгүүлэв.

	— Мөн ч их найдаж байна даа... гэж улаан нүүрт илт эргэлзсэн байдалтай хариуллаа.

	Гаг түүнд юм хэлэлгүй явлаа. Хананд хариугүй тулдгийн даваанд хаалга нээгдэх биш, харин дөрвөлжин хаалга гэнэт бий болох агшинд Гаг горзгорыг гүйцэж, бас шар өнгөтэй, тэгээд хоосон, түрүүчийн адил хаалга, цонхгүй, яаж гэрэлтүүлсэн нь үл ойлгогдох хонгилд орлоо.

	Одоо юу харагдана гэж бодож байна? гэж горзгор асуулаа.

	Тэрээр урт шилбэтэй хөлөө хол хол алхахдаа өлмийгөө гойд зөөлөн тавих нь Гепардын давтагдашгүй алхааг Гагд санагдуулах ажээ.

	— Мэдэхгүй, ноён офицероо.

	— Намайг Корней гэж бай.

	— Ойлголоо, ноён Корней.

	— Зүгээр л Корней

	— Мэдлээ... Корней.

	Хонгил нь гэнэт шат болон хувирч, алгуурхан мушгиралдан доошиллоо.

	— Тэгэхээр чи өөр гараг дээр байж байна гэдэгт дургүйцэхгүй байгаа юм шив дээ?

	— Дургүйцэхгүйг л хичээнэ дээ, Корней.

	Тэд бараг гүйх шахам доошилно.

	— Одоохондоо бид госпиталь дотор байна. Санаанд оромгүй, аймаар ч юм энд зөндөө харагдана. Гэхдээ чи бүрэн аюулгүй байдалд байгаа гэдгээ ойлгож ав. Ямар ч хачин юмс байлаа ч гэсэн чамд хор уршиг, аюул занал учруулахгүй, ойлгов уу? гэж Корней ярилаа.

	— Ойлголоо, Корней гээд Гаг инээмсэглэв.

	— Үзсэн харсан юмныхаа учир утгыг өөрөө ухаж мэдэхийг хичээ. Ойлгохгүй зүйл гарвал заавал асууж лавлаж бай. Хариултад бүрэн итгэж болно. Манай энд худал хэлдэггүй гэж Корней үгээ үргэлжлүүлэв.

	— Мэдлээ... гэж Гаг их л төлөв байдалтай өгүүлэв.

	Эцэс төгсгөлгүй юм шиг үргэлжилсэн шат дуусаж, тунгалаг хана бүхий том саруул танхимд орлоо. Тунгалаг хананы цаана зөндөө ургамал ногоорч, зурвас элсэн зам шарлан харагдана. Бас үл ойлгогдох төмөр бүтээц наранд гялалзана. Хурц тод өнгийн хувцастай, ний нуугүй хэлэхэд тун хөнгөмсөг хувцасласан хэдэн хүн танхимын голд ярилцан зогсоно. Дуу хоолой нь хүртэл хувцсандаа тохирсон юм шиг увайгүй, санаа зовмоор чанга сонстоно. Гэнэт утсыг нь тасалчихсан шиг тэд таг чимээгүй болчхов. Цөмөөрөө өөдөөс нь хараад байгаа юм шиг Гагд санагджээ... Үгүй, түүнийг биш, Корнейг харсан байв. Тэдний нүүрний баясгалан арилж, царай нь гөлсхийн, харц нь халтирч газар ширтээд нэг нь ч Корней руу, ер нь тэр хоёрын зүг харахаа болилоо. Корней ч учрыг мэдэв бололтой огт анзаарсан шинжгүй тэдний хажуугаар дуугүй явж өнгөрөв.

	Корней тунгалаг хананы өмнө зогсож, Гагийн мөрөн дээр гараа тавиад:

	— Ямар байна? Таалагдаж байна уу? гэв.

	Атираатсан холтостой олон тэвэр бүдүүн иш дээр битүү сагсайн ургасан ногоон навчис, жигдхэн зассан шар замын хажуугаар санаанд буумгүй сайхан тод хөх ягаан цэцэг алагласан хар ногоон өнгийн бутнууд үзэгдэж, нар цоохорлон туссан сүүдэр дороос хөл, хүзүү хоёроос бүрдсэн юм уу гэмээр санаанд оромгүй үзлийн хачин амьтан элст талбай руу гүйж гарч ирээд зогтусан жижигхэн толгойгоо эргүүлж бүлтгэр хилэн хар нүдээрээ Гаг руу гөлрөн харав.

	— Мөн догио... гэж Гаг амандаа хэлснээ, — Сайхан хийжээ! гэж дуу алдав.

	— Тахин-анааш... гэж Корней ойлгогдохгүй тайлбарласан атлаа ойлгомжтой байлаа.

	— Хүнд хор хүргэх үү? гэж Гаг их л албархуу байдлаар асуув.

	— Хор учруулах ч, заналхийлэх ч юм энд байхгүй гэж би чамд хэлсэн шүү дээ...

	— Энд байхгүйг ч ойлгож л байна. Харин тэнд?

	Корней уруулаа хазсанаа:

	— Энд гэсэн чинь бас тэнд гэсэн үг гэв.

	Гаг түүний хэлснийг сонссонгүй. Тахин-анаашны хажуухнаар элсэн зам дагаж хүн явж байхыг тэр гөлрөн харна. Тахин-анааш урт хүзүүгээ бөхийлгөх нь замын эрээн хаалт мод лугаа адил бөгөөд тэр хүн явуут дундаа толгойг нь илчхээд, эрчилсэн арзгар төмрөөр хийсэн барилга, агаарт дүүжлэгдсэн мэт үзэгдэх өнгө өнгийн өдний хажуугаар өнгөрч хэдэн гишгүүр өгсөөд тунгалаг ханыг нэвтлэн танхимд орлоо.

	— Дашрамд хэлэхэд энэ хүн бас өөр гарагийнх юм. Түүнийг энд эмчлэн эдгэрүүлээд, удахгүй эх гарагт нь буцаах гэж байгаа юм гэж Корней аяархан хэлэв.

	Өөр гарагийн энэхүү эрүүл саруул болсон хүнийг Гаг харцаараа үдэхдээ шүлсээ залгив. Тэр хүний чих нь нэг л хачин, чих ч гэж дээ шуудхан хэлэхэд чих байхгүй учраас нүцгэн толгой нь овгор товгор, булдруу, залаа цацгаар дүүрсэн нь тун эвгүй харагдана. Гаг шүлсээ дахин нэг залгиснаа, тахин-анааш руу хараагаа шилжүүлэв.

	— Энэ чинь тэгээд... гэснээ дуугүй болчхов.

	— Юу гэнэ ээ?

	— Уучлаарай, Корней... Миний бодлоор бол... энэ бүхэн... Хананы цаана харагдаж байгаа энэ юм бүхэн...

	— Үгүй, кино биш. Амьд амьтдын үзмэр ч биш. Энд хааяагүй тохиолддог бодит байдал гэж Корней өгүүлэхэд дууны өнгөнд нь тэсвэр алдарсан шинж илт байлаа. Тэгээд: — Тахин-анаашинд гар хүрч үзмээр байна уу? гэв.

	Гаг байдгаараа тэвчээр гарган:

	— Гүйцэтгэе гэж сөөнгөтөн хэлэв.

	— Тушаасан юм бишээ, хүсэлгүй бол хэрэггүй. Хамгийн гол нь ойлгож авах л чамд хэрэгтэй...

	Корней гэнэт үгээ таслахад нь Гаг түүнийг харлаа. Танхимын гүнд инээдэм, дуу шуугиан сонстож эхэлсэн зүг рүү Корней Гагийн толгой дээгүүр харж байснаа царай нь жигтэйхэн хувирч, сэтгэлийн уйтгарлал, эмзэглэл, хүсэн хүлээлт холилдсон урьд нь огт ажиглагдаагүй байдал тодров. Гаг урьд нэг удаа ийм царай харсан боловч, хэзээ хаана харснаа санасангүй, Гаг эргэж харав.

	Танхимын нөгөө талын хананы дэргэд нэг эмэгтэй зогсож байв, Гаг түүнийг олигтойхон харж амжаагүй байтал тэр дорхноо алга болчихлоо. Юу ч гэсэн улаан хувцастай, тас хар үстэй, цав цагаан царайтай цэнхэр байв уу даа хурц нүдтэй эмэгтэй байсан. Цайвар шар хананы наана үл хөдлөх улаан дөл харагдана. Нөгөө хүүхэн байдаггүй. Корней тайвнаар:

	— За яах вэ, явъя... гэв.

	Түүний царай юу ч болоогүй юм шиг хэвийн байдалтай болжээ. Хоёулаа тунгалаг хананы дагуу явах зуур Корней:

	— Одоо бид огт өөр газарт байх болно. Ойлгов уу? Байх болно. Агаараар ч, газраар ч явж хүрэх юм биш, ердөө л тэнд байх болно гэдгийг санаж аваарай... гэж хэлэв.

	Ар талд хэд хэдэн хүн чанга инээхэд Гаг гэнэт эргэн харав. Үгүй, тэднийг харж инээсэнгүй. Тэднийг харж байгаа хүн ч алга.

	— Ороорой, гэж Корней хэлэв.

	Тэр нь утсан харилцааны бүхээг шиг дугуй атлаа хана нь тунгалаг биш, бүдэг өнгөтэй ажээ. Бүхээг рүү орох хаалганаас аадар борооны дараах үнэр шиг сэнгэнэсэн үнэр ханхална. Гаг тээнэгэлзэн хөлөө дотогш тавихад, Корней араас нь орж хаалга алга болов.

	— Үүний учрыг би чамд дараа хэлж өгнө гэж Корней өгүүлээд, хананд байрлуулсан жижигхэн удирдах самбарын товчлуурыг дарав. Гаг сургуулийнхаа санхүүгийн өрөөнд тооны машины ийм удирдах самбар байхыг харжээ. — Шифрийн тоог эргүүлж эхэллээ гээд Корней яриагаа үргэлжлүүлж, — Эргүүллээ... Ногоон гэрэл асахыг харж байна уу? Шифрийн утга зөв, хүрэх газар хүлээн авахыг илтгэж байгаа юм. Одоо хөдөллөө... Энэ улаан товчлуур...

	Корней улаан товчлуурыг дарлаа. Гаг уначихгүйн тулд Корнейн цамцнаас зуурч авав. Шал эгшин зуур алга болоод дахин бий болж, бүдэг хананы цаана гэнэт гэрэл аслаа.

	— За болсон, гараарай гэж Корней хэлэв.

	Танхим алга байв. Хурц гэрэлтүүлэгтэй өргөн хонгил байлаа. Мөнгөн ус шиг гялалзсан нөмрөгтэй хижээлдүү хүүхэн тэдэнд зам тавьж өгөхдөө Гагийг ширүүн харцаар ширвээд, Корней руу харснаа царай нь хувьс гээд бүхээгт ухасхийн ороход түүний араас хаалга арилав.

	— Чигээрээ яваарай, гэж Корней хэлэв.

	Гаг чигээрээ хэд алхсанаа сэмхэн амьсгаа авав.

	— Бид агшин зуур хорин километрийн цаана очсон байна гэж Корней араас нь хэлэв. Тэгэхэд нь Гаг:

	— Хачирхалтай байна... Бид ингэж чаддагаа мэдсэнгүй, гэв.

	— Та нар одоохондоо чадахгүй гэж Корней залруулан хэлээд: — Тийшээ, баруун тийш гэв.

	— Үгүй, би үндсэндээ... Бүх юм нууцлагдсан байдгийг ойлгож байна л даа, гэхдээ армийн хувьд...

	— Яваад бай, яваад бай гээд Корней араас нь түлхэв.

	— Ийм юм армид байдаг сан бол юугаар ч сольшгүй... Армид, бас тагнуулын ажилд...

	Одоо бид зочид буудалд ирээд байна. Энэ миний өрөө. Чамайг эмчилж байхад би энд сууж байлаа.

	Гаг ийш тийш харна. Том гэгчийн хоосон өрөө байв. Тавилга хэрэгслийн ул мөр ч байхгүй. Өмнөх хананы оронд хөх тэнгэр харагдаж, бусад хана нь өөр өөр өнгөтэй, шал нь цагаан, тааз нь эмнэлгийнх шиг эрээн ханан хээтэй.

	— Ярилцдаг хэрэг ээ, гээд Корней суулаа.

	Туранхай бөгсөөрөө энэ цагаан шалан дээр уналаа гэж бодтол, шал дээшээ овойж түүнийг тосон авч тулах шиг болсноо түшлэгтэй зөөлөн сандал болж хувирав. Дөнгөж саяхан ийм сандал байгаагүй атал тэрхэн зуур ургачих нь тэр. Бас тэгээд шалнаас, харсаар байтал шүү. Корней сурсан заншлаараа хөлөө ачиж суугаад янхигар хуруугаараа өвдгөө тэврэв.

	— Чамайг яавал зохих, юу хэлж, юу хэлэхгүй байх, ухаан санаанд чинь сэв суулгахгүйн тулд яах ёстой вэ... гэдэг талаар бид зөндөө ярилцсан.

	Гаг хатсан уруулаа шилэмдэв.

	— Би...

	— Чамайг гурав-дөрвөн сарын туршид ухаангүй хэвээр чинь байлгах, эсвэл зохиомлоор нойрсуулах гэх мэт янз янзын санал гарч байсан. Алийг нь ч би зөвшөөрөөгүй. Яагаад гэвэл, нэгдүгээрт чамд итгэж байна. Чи бол хүч тэнхээтэй, дасгал сургууль сайнтай залуу. Чамайг тулалдаж байхыг харсны хувьд ихээхэн тэсвэр хатуужилтайг чинь мэднэ. Хоёрдугаарт манай ертөнцийг... түүний өчүүхэн нэг хэсгийг нь ч атугай чи нүдээрээ үзэх нь хэн хэндээ ашигтай байх болно. Гуравдугаарт ний нуугүй хэлэхэд чи надад хэрэг болно.

	Гаг дуугарсангүй. Хөл нь мод шиг хөшиж, нуруундаа авсан гараа хамаг хүчээрээ өвдтөл нь зангиджээ. Корней сугаран түрүүлж:

	— Чамд аймшигтай юм огт тохиолдоогүй, чамд аймшигтай юу ч тохиолдохгүй. Чи бүрэн аюулгүй байдалд байна. Чи зүгээр л жуулчилж явна. Чи зочин хүн ойлгов уу? гэж тарнидах мэт өгүүлэв.

	— Ойлгоогүй гэж Гаг сөөнгө хоолойгоор хэлэв.

	Тэгээд цааш эргэж хөх тэнгэрийг чиглэн явснаа зогсож харна. Зангидсан гар нь хувхай цайжээ. Тэрээр далаараа юманд тултал хэдэн алхам ухрав.

	— Тэгэхээр... би тэнд очоод байгаа хэрэг үү? гэж Гаг мөн л сөөнгө хоолойгоор асуув.

	— Тэгэхээр чи энд байна гэж Корней хариулав.

	— Надад ямар үүрэг өгөх гэж байна? гэж Гаг асуув.

	 


ГУРАВДУГААР БҮЛЭГ

	Нэг үгээр хэлэхэд та минь, надаас өмнө нэг ч дайчин Муурт тохиолдоогүй тийм юмтай би учирсан юм. Одоо би хүзүүгээр татсан зөөлөн ногоотой сайхан нугын дунд сууж байна. Эргэн тойрныг устай сан бол Заггута нуурын хөвөөн дэх амралтын газартай л зүйрлэмээр. Урьд өмнө огт үзээгүй нов ногоон өнгөтэй, торгомсог зөөлөн навчтай модонд лийр гэгч жимс ургасан тул цадахынхаа хэрээр идэж болно. Зүүн талд минь төгөл, эгц өмнө байшин байна. Корней түүнийг өөрөө барьсан гэнэ. Үнэн ч юм уу, худлаа ч юм уу бүү мэд. Эрхэм дээдэс анчны байшингийн тэнд намайг харуулд гаргахад би тэнд бас иймэрхүү гоёмсог байшин байсан, уран ухаантнууд л барьсан гэнэ бил ээ, тэр нь надад ямар хамаа байх вэ дээ гэж бодогдож байсан маань санаанд орлоо. Энэ байшингийн өмнө усан сантай юм. Тунгалаг усыг нь хараад уугаад орхимоор ч, харин умбаад авмаар ч санагдах нь хачин. Эргэн тойрон хээр тал харагдана. Би тэнд очиж үзээгүй. Одоохондоо тийшээ явмаар ч санагдахгүй л байна. Явахтай манатай л байна шүү. Юуны өмнө чухам ямар хэлээр бодож сэтгэж байгаагийнхаа учрыг олмоор байна, могойн сүү гэж! Хорвоод мэндэлснээс хойш алай хэлнээс өөр хэл мэдэхгүй байлаа. Цэргийн ярианы дэвтэрт байдаг «гараа өргө», «хэвт». «дарга чинь хэн бэ?» гэх мэтийн ганц нэг гадаад үгийг эс тооцох нь мэдээж. Гэтэл одоо эднийхний орос хэл, алай хэл хоёрын аль нь миний эх хэл вэ гэдгийг ялгахаа больчихлоо. Намайг мэс засал хийлгээд унтаж байхад ганцхан шөнийн дотор хорин таван мянган орос үг, өвөрмөц хэллэг тархинд минь чихчихсэн гэж Корней ярих юм. Бүү мэд. Өвөрмөц хэллэг... Алайгаар үүнийг чинь юу гэдэг бил ээ? Санаанд ордоггүй шүү.

	Үгүй энэ чинь эхлээд би юу гэж бодож байлаа? Тусгай лаборатори. Ийм лаборатори манайд ч бий. Корней манай тагнуулын офицер байх нь. Ямар нэг онцгой чухал үүрэг гүйцэтгүүлэхээр тэд намайг бэлтгэж байгаагаас зайлахгүй. Эрхэм дээдсийн ашиг сонирхол өөр тив хүртэл өргөжин тэлсэн ч байж магадгүй. Еэ, чөтгөр алгад гэж, өөр гараг хүртэл ч тэлсэн юм бил үү. Яагаад үгүй байдаг бил ээ? Би юугаа мэдэх вэ дээ?

	Би гэдэг тэнэг амьтан эргэн тойрны энэ юмсыг эхлээд хиймэл зүйл гэж бодсон шүү. Тэгээд энд хэд хонохдоо ажигласан чинь нэг л биш ээ, та минь. Энэ хот хиймэл гэж үү? Тэртээ алсад үе үе үзэгддэг асар том хөх юм хиймэл гэж үү? Хоол хүнсийг нь ямар гээч? Түүнийг та нарт үзүүлбэл тийм юм байдаггүй учраас үнэмшихгүй биз ээ. Шүдний нойтон оо шиг олгойнцортой юмыг таваг дээр шахахад хөөс сахруулан шуугьж эхэлнэ, тэгмэгц өөр нэгийг авч нэмж шахахад нүд ирмэхийн зуурт таваг дээр томоос том шарсан мах бий болж, хайрагдсан сайхан өнгө нь нүд булааж, тэгээд бас сайхан үнэр ханхийхэд.... хэлэх үг алга. Энэ нь хиймэл зүйл биш, жинхэнэ мах юм шүү. Бас шөнийн тэнгэрийг аваад үзье л дээ. Одны орд, Сар хүртэл ер бусын үзэгдэнэ. Энэ бас хиймэл гэж үү? Энэ бүхнээс Сар, ялангуяа тэргэл Сар хиймэлтэй тун төстэй дөө. Сар гарахыг харахад харц нь аймаар даа! Час улаан өнгөтэй асар том бөмбөлөг модны цаанаас гарч ирнэ... Би энд хэд ч бил ээ дээ, тав ч бил үү хонохдоо одоо болтол үүнийг хараад салганан чичирдэг хэвээр байна.

	Ингээд л хэрэг явдал бүтэлгүйтэж байгаа нь энэ дээ. Эд нарын хүчирхэг, тун хүчирхэг гэдэг нь энгийн нүдэнд илт байна. Эд нарын эсрэг, эд нарын тэр их сүр хүчний эсрэг би энд гав ганцаараа зогсож байна. Манайхны хэн нь ч эд нарын тухай мэдэхгүй нь хамгийн аймшигтай. Манай Гигандаар тэд гэртээ байгаа юм шиг зугаалж, бидний тухай цөмийг мэдэж байхад харин бид юу ч мэдэхгүй байдаг. Яах гэж тэд бидэн дээр ирсэн юм бол, тэдэнд юу хэрэг болов? Аймаар санагдана... Эд нар эгшин зуурт нисэх онгоц, машин, төмөр замгүйгээр... хэдэн зуун километрийн тэртээд хүрчихдэг хачин явдлыг... Үүлнээс өндөр тэр хачин барилгуудгүйгээр... муухай зүүдэнд үзэгдэх мэт ид шидтэй өрөө тасалгаанууд, агаараас бий болчихдог хоол хүнс, гайхамшгийг бүтээгч эмч наргүйгээр... хэрхэн төсөөлөх вэ?.. Өнөө өглөө Корней усан сангаас дан ганц богино өмдтэйгөө шувуу шиг нисэн гарч, цэцэрлэг дээгүүр эргэснээ модны цаагуур далд орчих шиг болсон, энэ зүүд үү, юу вэ бүү мэд...

	Энэ бүхнийг бодохоос элэг эмтрэх шиг болж, ухасхийн босоод сэтгэлээ тайвшруулах санаатай нуга дундуур нааш цааш гүйж, лийр унагаж идлээ. Энд ердөө тавхан хоноод байгаа, гэтэл энэхэн хугацаанд юу юу үзсэн гэж санана аа? Энэ нугыг аваад үзье л дээ. Байрны маань цонх энэ нуга руу харсан юм. Шөнө дүлээр мяу гэх дуу бүдэгхэн сонстоход сэрж өлөгчин муур ноцолдож байна уу даа гэж бодсон чинь биш ээ. Цонх руу гэтэж очоод харахад нугын дунд нэг юм зогсож байв. Юуг бүү мэд. Цав цагаан өнгөтэй, гурвалжин хэлбэртэй асар том юм ажээ. Нүдээ арчиж байгаад харах хооронд алга болчихлоо. Ёстой л хий үзэгдэл гэгч мөн дөө. Эд нар үүнийгээ «сүүдгэнэл» гэж нэрлэдэг гэнэ. Өглөө нь Корнейгоос лавлахад тэр чинь хорин гэрлийн жил ба түүнээс ойр орших дунд зэргийн алслалтай нисдэг оддын хооронд аялагч юм гэж бил ээ. Харав уу? Хорин гэрлийн жил эд нарын хувьд дунд зай байх нь ээ! Гэтэл Гиганд хүртэл арван наймхан гэрлийн жил шүү дээ...

	Үгүй, эд нар биднийг боол болгох гэснээс зайлахгүй. Эд нарын сайн сайхан амьдралыг хангагч ажиллах хүч бас хэрэгтэй... «Сурч ав, сайн харж ав, уншиж мэд, гурав дөрвөн сарын дараа чи гэртээ харьж шинэ амьдрал цогцлуулж эхэлнэ. Гурав-дөрвөн сарын дараа дайн дуусна. Бид тэр дайныг бүр ойрын хугацаанд дуусгана» гэж Корней надад байн байн улиглах юм. Дайн дуусгана гэсэн үгийг нь өлгөн авч, хэн нь ялах юм дээ гэхэд хэн ч ялахгүй, энх тайван тогтоод дуусна гэж хариулна. Тийм байх нь... Бүх юм ойлгомжтой. Тэгэхээр хүч хөрөнгө дэмий үрэн таран хийхийг болиулна гэсэн үг. Элдэв эсэргүүцэл, бослого хөдөлгөөн, цус асгаруулсан тэмцэлгүй, хүлцэнгүй амгалан байх ёстой болох нь. Хоёр бух мөргөлдөж, бие биеэ гэмтээчих байх гэж малчин хүн хорьдог шиг байх нь. Аюултай гэж үзсэнээ алж устгаад, ашигтай гэж үзсэнээ худалдан авч, «сүүдгэнэлийнхээ» түнхэлзэгт алайчууд, харх идэштнийг хольж чихээд...

	Энэ Корней ер нь... Тэр үнэндээ миний санаанд тун нийцээд байгаа тул яах ч арга алга даа. Үүнээс өөр байх ч аргагүй. Тэд чухамхүү ийм л хүн намайг дагуулж тавих ёстой гэдгийг муухан гадарлахтайгаа вий. Ойлгосон хэр нь үзэн ядах санаа үл төрнө. Ухаан санаагаа эзэмдүүлчихсэн усан тэнэг амьтан шиг түүнд итгэх юм. Чихээ дэлдийлгэн байж түүний ярихыг сонсоно. Эд нарын дэлхий сайхан, манайх муу, манайхыг эд нарын үлгэрээр өөрчлөх хэрэгтэй, ухаалаг, зориг тэвчээр, хүч тэнхээтэй, жинхэнэ амьдрал цэцэглүүлэхэд бүрэн тохирох хүний хувьд би энэ ажилд эд нарт туслах ёстой гэхчлэн ятгаж, учирлаж эхэлнэ гэдгийг мэдэж байлаа...

	Тэгээд яах вэ дээ, нөгөө л яриагаа холуур тойруулан эхлэх нь тэр. Бидний бишрэн наманчилдаг хамаг их хүмүүсийг маань тэр муучилж завджээ. Фельдмаршал Брагг, тагнуулын гарамгай дарга, өрөөсөн нүдэт Лис нарыг минь муулаад эрхэм дээдэс рүү орох гэхэд нь би үгийг нь таслав... Толгой дараалан муу хэлж бил ээ. Эзэнт улсынхныг хүртэл буруушаасныг бодоход өөрсдийгөө сүрхий амьтад болгох гэснийх биз ээ. Харин ганц Гепардыг л сайшаана. Түүнийг таньдаг байсан бололтой. Бас үнэлдэг ч байжээ. Гепард аугаа их сурган хүмүүжүүлэгч байх ёстой юм сандаа... гэж тэр хэлнэ.

	Элдвийн бодлоосоо хөндийрөх гээд чадсангүй. Гепардын тухай бодолд оров. Гепард минь дээ... Туулай, Балиус хамарт... гээд олон нөхөд минь амь үрэгдэж... Клещ сугандаа пуужин хавчуулаад хуягт доогуур орсон... тэр ч яах вэ дүүрч. Ингэх л гэж хорвоод мэндэлсэн юм чинь. Гепард бол өөр хэрэг... Эцгийгээ бараг санахгүй юм. Ээж яах вэ. Харин чамайг би хэзээ ч мартахгүй. Сул дорой намайг сургуульд ороход өлсгөлөн болж, муурын махаар хооллож, өөрөө залгиулчих шахам байсан тэр жил эцэг минь фронтоос хөл, гаргүй болж ирээд, архинд орж хамаг хөрөнгөө архинаас өгч хэнд ч хэрэггүй амьтан боллоо... Цэргийн хуаранд ямар байсан гээ? Цэргийн алба хаах амралтад амрахтай адилгүй. Хүнсний ногдол манайд ямар байдгийг та нар юу эс андах вэ. Тэгэхэд хэн надад нормынхоо консервыг өгч байлаа? Шөнө харуулд гарч гэдэс хонхолзон, шүд тачигнан чичирч зогсоход минь газар доороос гараад ирсэн шиг гэнэт гарч ирээд рапортлохыг сонсож, нэг юм амандаа бувтнаснаа адууны мах наасан зүсэм талх гарт атгуулаад «миний хувь, ар талынхны норм» гэж хэлдэг байсан тэр ачит хүн одоо байдаггүй... Намайг холын маршид сульдаж унахад, хорин километр хэн үүрч явж байлаа? Нөхөд минь авч явах ёстой байсан боловч, өөрсдөө арав алхаад л унаж байсан болохоор Гепардад бас талархаж байсан нь дамжиггүй. Дүрэм зааварт юу гэж байдаг бил ээ? Явж чадахгүй бол алба хааж чадахгүй гэсэн үг. Гэр лүүгээ буцаж өмхөрсөн шатан доогуур өлөгчин муур хөөж явсан нь дээр... гэж байдаг шүү дээ. Чамайг би мартахгүй. Цэрэг хүн яаж үхэх ёстойг бидэнд заасан ёсоороо чи өөрөө амь үрэгдлээ. Нэгэнт амьд үлдсэнээс хойш чиний дурсгалыг өндөрт өргөж явах учиртай. Яаж шуу амьд явдаг бил ээ дээ? Яггүй ч юмтайгаа учирлаа даа, Гепард минь... Мөн ч хэцүүхэн юмтай тулгарлаа даа! Чи хаана байна аа? Ухаан сэхээ оруулаад, хэлж заагаад өгөөч дээ... Эд нар намайг худалдан авах санаатай байна. Амийг минь аварч, эмчилж эдгэрүүлээд, шинээр хийгээд тавьчихсан юм шиг болгочихсон, түүгээр ч үл барам цоорч гэмтсэн шүдийг минь хүртэл зүв зүгээр болгосон байна. Шүд ургачихсан юм биш байгаа даа? Шахаж бордож байгаа мал шиг л хооллохыг нь бодоход энэ тэнүүлчид биднийг хоол хүнсээр дутмаг байдгийг мэдсэнээс зайлахгүй. Нялуун зөөлөн үг ярьж, нүдэнд дулаахан хүн дагуулж тавьсныг нь яана... Үдийн хоолны цаг боллоо гэж дуудлаа.

	Зочдын өрөөнд бид хоёр өөд өөдөөсөө харж суугаад, нөгөө олгойнцоруудаас хоол гаргаж эхэллээ. Корней намгийн үхсэн зараа шиг шаравтар хачин жигтэйхэн утаслаг юм гаргаад, хүрэн цуу нэмж, дээрээс нь мах ч юм уу, загас ч юм уу нэг бутархай юм нэмэхэд үнэр нь... юуны ч үнэр гэлтэй юм дээ бүү мэд, хурц л үнэртэй байв. Бас тэгээд савхаар идэхийг нь яана. Тавгаа эрүүндээ ойртуулан барьж, ам руугаа эвтэйхэн савхдан хийнэ. Ингэж идэх зуур над руу нүд ирмэнэ. Их л сайхан зантай байгаа бололтой. Миний хувьд гэвэл бодолд дарагдаж, бас тэгээд лийр зөндөө идсэн учир хоол ер идмээргүй байв. Би чанасан мах гаргаж авлаа. Жигнэсэн мах гаргах гэсэн чинь чанасан мах байлаа. Яая гэхэв, идэж болохоос л хойш баярлаад хүлхчихдэг хэрэг.

	— Өнөөдөр би овоо юм бүтээлээ шүү гээд Корней «зараанаасаа» ам руугаа хийснээ: — Чи юу хийв? гэв.

	— Юу байх вэ дээ. Онц юмгүй. Усанд орлоо. Ногоон дунд баахан суулаа.

	— Тал руу гарав уу?

	— Үгүй.

	— Тоогүй л болж. Чиний сонирхох юм тэнд их бий гэж би хэлсэн шүү дээ.

	— Дараа нэг явна даа.

	Корней «зараагаа» идэж дуусгаад, олгойнцор луу дахиад л гар сарвайв.

	— Хаана, хаана очмоор байна гэдгээ бодож шийдсэн үү?

	— Үгүй, үгүй ч гэж дээ бодсон.

	— Тэгээд?

	Юу гэж хуурч аргалдаг бил ээ? гэж бодсоноо хаашаа ч явалгүй байж, энэ орон байрны учрыг олмоор санагдсаны эрхэнд:

	— Саран дээр... гэж санамсаргүй дуугарчхав.

	Корней над руу гайхан харснаа:

	— Үүнд саатах юм алгаа. Цэцэрлэгт ноль бүхээг байгаа, шифрийн лавлахыг би чамд өгсөн... Номероо эргүүлээд л болох нь тэр.

	Сар луу явж байдаг ч гайгүй биз... гэж бодсон боловч

	— Одоохон явлаа, галоошоо углаад орхиё... гэчхэв.

	Энэ хошигнол хаанаас санаанд орсныг бүү мэд. Нөгөө өвөрмөц хэллэг гэдэг нь байлгүй. Эд нар тархинд минь элдвийн үг чихчхээд, тэр нь үе үе гарч ирж зовоохыг яана.

	— Юу гэнэ ээ? гэж Корней хөмсгөө зангидан асуув.

	Би дуугарсангүй. Бас Сар луу явах болчихдог байна шүү. Нэгэнт ам алдсанаас хойш яая гэхэв дээ. Тэнд чинь үзэж хараагүй юу байдаг бил ээ? Ер нь үзээд ирэхэд илүүдэх нь юу байх вэ... Эндэх харж үзэх юмаа бодохоос толгой эргэх шиг боллоо. Зөвхөн үзэх харах нь тэр шүү! Бас тэр бүхнийг тогтоож, нэг бүрчлэн цээжилж авах хэрэгтэй, гэтэл би энд зуун жил сууж, тэр зуун жилийнхээ туршид өдөржин, шөнөжин ямар нэг адал явдлыг харуулсан эх, адаггүй кино үзсэн мэт тархи толгой минь мансуурчихсан байдаг. Надаас нуух юм Корнейд үгүй бололтой. Ноль тээвэр үү? гээд дуртайяа тайлбарлаж эхэлнэ. Загвар үзүүлээд ярихад нь ойлгоод авах мэт санагдана. Загвар нь ч ойлгомжтой, харин тэр ноль бүхээгийн ажиллагааны учир олдох биш ээ. Орон зайн нугарал гэж байдаг юм, ойлгов уу гэж ярих аж. Бас энэ олгойнцортой хүнсийг аваад үз л дээ. Гурван цагийн турш тайлбарласнаас юу үлдэв гээч? Субмолекулын агшилт, суналт гэгч нь энэ юм гэнэ. Субмолекулын агшилт гэдэг сайн, маш сайн хэрэг. Энэ бол химийн ухааны ололт гэдэг нь гарцаагүй. Харин шарсан мах хаанаас гарч ирээд байна аа?

	— За, яагаад уруу царайлчхав, хүнд байна уу? гээд Корней гараа арчив.

	— Толгой өвдөж байна гэж би уцаарлангуй өгүүлэв.

	Корней, хм... гэснээ ширээн дээрхээ хурааж гарав. Би ч үүргийнхээ дагуу түүнд туслах гэсэн боловч, хоёр байтугай нэг хүнд ч хийгээд байх юмгүй ажээ. Ширээний голд байгаа нээлхийг онгойлгоод, дээр нь байгааг хамж түүн зүү унагаад хаах ч гэхгүйгээр орхичиход, өөрөө хаагдаад болох нь тэр.

	— Явж кино үзье. Миний нэг танил тун аятайхан кино хийсэн байна. Хуучны арга барилаар хавтгай зураг авч, хар цагаанаар хийсэн ч гэсэн чамд таалагдана гэж Корней хэллээ.

	Нэг үгээр хэлэхэд би тэндээ сууж кино үзэх хэрэгтэй боллоо. Тэр кинонд хайр сэтгэлийн тухай бүтэл муутайхан үйл явдлыг харуулжээ. Хоёр сурвалжтан бие биедээ дурлаж, эцэг, эх нь дургүйцэж байгаа тухай өгүүлнэ. Хоёр ч удаа халз тулалдаан гарах боловч дандаа сэлмээр үзэлцэх юм. Зураг авалт нь маш сайн болсон санагдана. Манайд ингэж зураг авч чадахгүй. Нэгийгээ хатгачихсан чинь нэвт гарч гурван хуруу орчим цухуйж үзүүрээс нь уур савсах шиг харагдах нь тун үнэмшилтэй... Эд нарт боол хэрэгтэй байдгийн учрыг тайлсан нэг жишээ энэ дээ. Ингэж бодохоос дотор харанхуйлж, тэсэж ядан байж, киног дуусгалаа. Бас тэгээд тамхи татмаар санагдсаныг яана. Корней Гепардын адил тамхинд дургүй хүн юм. Намайг тамхинаас гаргая гэхэд нь төрөлхийн зан, төрхөөс минь үлдсэн цорын ганц шинж маань энэ ч юм бил үү гэж санагдаад зөвшөөрсөнгүй... Тэгээд явж Сарны тухай жаахан юм уншдаг хэрэг гэхэд, Корней үнэмшиж намайг явууллаа.

	Өрөөндөө орсон чинь гэртээ харьсан мэт санагдаж бил ээ. Энд ирмэгцээ өрөөгөө санаандаа тохируулан өөрчлөх гэж нэлээд ажил гаргаж байж сая нэг бүтээд байсан юм. Корней зөндөө хэлж ярьж өгсөн боловч, би өөдтэй ойлгосонгүй, мунхаглаж өрөөнийхөө голд зогсчхоод: «Сандал, сандал хэрэгтэй!» гэж солиорсон мэт хашхирдаг байж бил ээ. Хашхираад нэмэргүй, сандлынхаа тухай чимээгүй, тодорхойхон бодох хэрэгтэй ажээ. Би бодож гарлаа. Суудлынх нь ширэн бүрээс урагдсаныг нямбай гэгч нөхчихсөнийг хүртэл сэтгэлдээ төсөөлөн бодлоо. Туулай, аяллаар явж ирээд хувцас хэрэглэлтэйгээ шууд очиж суугаад босохдоо мацуурынхаа хумсаар хэгз татсаныг нөхсөн нь тэр бил ээ. Ногоон ноосон бүтээлэгтэй төмөр ор, шургуулга, зэвсгийн төмөр авдар, дэнлүү тавьсан жижиг ширээ, хоёр сандал, хувцасны шүүгээ зэргийг Гепардын өрөөнийхтэй адил байрлуулсан юм. Хаалгыг нь хүмүүсийнх шигээр, ханыг нь эрхэм дээдсийн улбар шар, цагаан хосолсон өнгөөр будаж, тунгалаг хананы оронд ганц цонх гаргаж, цагаан төмөр бүрхүүлтэй чийдэн зүүхээр шийдлээ...

	Энэ бүхэн хиймэл, тэгэхдээ зөвхөн санаанд төсөөлөгдсөн зүйл юм. Цагаан төмөр, мод зод энд юу нь байх вэ дээ. Төмөр хайрцагт хийгээд байх зэвсэг ч надад байхгүй. Хүрмийн халаасанд байсан автоматын ганц ширхэг сум л тэнд байна. Шургуулга дээр ч хоосон. Гепардынд хүүхэдтэй хүүхний зураг байсан. Түүнийг эхнэр хүүхэд нь гэж ярилцдаг боловч өөрөө энэ тухай ам нээдэггүй байлаа. Би бас зураг, тэгэхдээ Гепардын зургийг хамгийн сүүлчийн удаа харагдсан байдлаар нь төсөөлөн байрлуулах гэж оролдсон нь нэг л бүтэх шинж алга. Үүний тулд зураач юм уу, эсвэл барималч байх хэрэгтэй гэж Корнейн хэлдэг үнэн байж таарлаа.

	Ер нь тэгээд байр маань надад болоод л байна. Эндээ бол амарсан шиг амардаг. Харин өөр өрөөнүүдэд болохоор нүцгэн талд байгаа юм шиг тал талаас ив илхэн харагдаад тух алдана. Үнэндээ энэ өрөө ганц надад л аятайхан санагдана. Корней өрөөг минь үзээд, юу ч хэлээгүйг бодоход таалагдаагүй бололтой. Энэ ч бага хэрэг. Энэ өрөө тэндээ л нэг хачин этгээд онцгой байдалтай бөгөөд эндхийн юм бүхнийг удирдан залж байгаа тэр үл үзэгдэх далдын хүчинд таашаагддаггүй, бололтой, могойн сүү чинь. Зэрвэс харахад сандал, эсвэл таазнаас унжиж байсан чийдэн алга болчихно. Эсвэл төмөр авдар маань эндхийнхний бичил бяцхан номоо хадгалдаг тавиур болоод хувирчихна.

	Тэрийг хар л даа. Шургуулга алга болчихлоо. Үгүй, шургуулга ч байна л даа, тэгэхдээ минийх ч, Гепардынх ч биш, ер нь тэгээд шургуулга ч биш, ямар нэг хагас тунгалаг хийц харагдахыг юу гэж нэрлэвэл зохихыг бүү мэд. Аз болж дотор нь байсан тамхи минь байна шүү. Зайлуул даа миний гараар бүтсэн юм шүү дээ. Хайртай сандал дээрээ суугаад, тамхи асааж тэр хачин хийцийн юмыг үгүй хийх нь тэр. Чин үнэнийг хэлэхэд тэгж үгүй хийхдээ сэтгэл нэн хангалуун байсныг яана. Шургуулгаа байранд нь тавьж, 0064 гэсэн дугаарыг нь тогтоож авлаа. Энэ дугаар ямар учиртайг бүү мэд.

	Суугаагаараа тамхиа сорж, шургуулгаа харав. Буутай сан болоод буудалцах хэрэг гарвал тун тохиромжтой, нарийхан цонх бүхий өрөө маань бүдэг гэрэлтэж, сэтгэл нэлээд тайвшраад, шургуулга дээрээ юу тавих бил ээ? гэж бодов. Бодож бодож нэг юм санаанд орлоо. Хүзүүндээ зүүсэн гуугаа авч онгойлгон, эрхэмсэг хатагтайн хөргийг гаргаж, хамаг ухаанаа шавхан байж жаазлаад шургуулга дээрээ тавьж, дахин тамхи асаагаад, мянган зүрхийг булилуулсан хатагтайн үзэсгэлэнт сайхан царайг ширтлээ. Дайчин Муур бид нар түүнийг хамгаалагч эр зоригтнууд бил ээ. Бидэнд шингэсэн сайн сайхан бүхэн түүний ач, бидний эелдэг зөөлөн ааш, өрөвчхөн сэтгэл цөм түүний үлгэр дуурайл учир чухам түүнд л зориулагдах ёстой.

	Нэлээд суусны эцэст хатагтайн хөргийн өмнө ямар байдалтай байгаагаа гэнэт ухаарлаа. Өмд, цамцтай, гар хөл нүцгэн байж байдаг шүү!.. Түй! Сандлаа унаган ухасхийн босоод, шүүгээгээ онгойлгож, өмсөж яваа цагаан хөх алагласан новшийн хувцсаа тайлж хаяад, өөрийн дассан, өнгөлөн далдлах хүрэм, өмдөө өмслөө. Сандаалаа тайлаад, богинохон түрийтэй шар гутлаа өмсөв. Бүсээ бүслэхэд сэтгэл хөөрч байна гэж жигтэйхэн. Тоорцоггүй нь харамсалтай. Шатчихсан ч юм уу, үймээн, хөл хөдөлгөөний үеэр хаячихсан ч юм уу... сэтгэл догдлоод санах ч зав алга. Толинд харлаа. Жулдрай жаал биш, товч нь гялалзсан цэрэг хувцастай Дайчин Муур болсон харагдана. Таних тэмдэг дээрээ шүдээ ярзайлгасан хар араатан дүрсэлсэн үргэлжийн ууртай догшныг илтгэж, бүсний горхи хүйс дээр яг таарчээ. Тоорцоггүй байдаг л тоогүй!..

	Дайчин Муурын маршаа хоолой мэдэн чангаар аялахдаа сэтгэл уяран, нүднээс нулимс унахыг гэнэт мэдэрлээ. Дуулж дуусаад нулимсаа арчсанаа улам уярч эхнээс нь: «Тэнгэрийн хаяа дүнсийн харлана» гэж зүрх шимшрүүлсэн мөрийг намуухан эхлээд, «Дайчин Муур дарагдахыг мэдэхгүй» гэсэн төгсгөлийн бадрангуй мөрүүдээр дуусгав. Тэнд байхдаа бид бас нэг бадаг нэмж зохиосон боловч, эрүүл саруул үедээ, бас тэгээд хатагтайн хөргийн өмнө түүнийг дуулах аргагүй байлаа. 

	Энэ бадгийг зохиолоо гэж Матарыг Гепард бүгдийн өмнө чихдэн гаргаж, хатуухан шан хүртээж бил ээ...

	Могойн сүү гэж! Дахиад л! Дахиад л чийдэн маань нэг муу дэнлүү болоод хувирчхаж. Үүнийг одоо яая даа... Дэнлүүг чийдэн болгон хувиргах гээд бүтэхгүй болохоор нь нулимж орхиод, хага цохичихлоо. Аргаа барахдаа л тэр байхгүй юу. Суудаг өрөөнийхөө учрыг олж чадахгүй байж, энэ муу ёрын орон байрны учрыг олох гэдэг ч гонж!.. Сандлаа босгоод суулаа. Орон байр ч гэж дээ. Та минь юу л гэж бодвол бод, энэ орон байр нэг л биш ээ. Бишдээд байх ч юу байх вэ дээ. Дэргэдээ төгөлтэй хоёр давхар байшин юм. Эргэн тойрон хорин таван километр үргэлжилсэн ширээ шиг тэгшхэн нүцгэн тал үзэгдэнэ, Корней бид хоёр энэ байшинд сууна. Өөр ч юу байх вэ дээ. Үгүй, та минь, өөр юм бий.

	Нэгдүгээрт-яриа. Ямар нэг хүний яриа, тэгэхдээ нэг хүний ч биш, радио ч биш юм шүү. Байшингийн энд тэнд яриа сонстоно. Шөнө биш, гэгээн цагаан өдрөөр гээч. Хэнтэй, хэн, юу ярьж байгааг бүү мэд. Бас ийм эгзэгтэй үеэр Корней гэртээ байхгүйг яана. Тэр ер нь хаашаа алга болчихдог байна даа?.. Энэ асуултын хариуг ч бараг олчхов бололтой. Сүнсээ зайлтал айж явж шүү. Ийм явдал боллоо л доо. Уржигдар цонхныхоо дэргэд суугаад ноль бүхээгийг ажиглаж байлаа. Тэгтэл хаалга дугараад чимээгүй болчиход нь ганцаараа үлдлээ гэдгээ ойлголоо. Корней ноль бүхээгээр дамжиж гараагүй нь тодорхой. Гэтэл хаалганы тухай бодол харван орж ирэв. Манай байшинд чинь миний өрөөнөөс өөр тас хийж хаагддаг хаалга хаана байдаг бил ээ.

	Өрөөнөөсөө ухасхийн гарч, нэгдүгээр давхарт буулаа. Үүгээр түүгээр шагайхад ханаа дагасан цонх эгнэсэн саруулхан хонгил байна. Иймэрхүү хонгил энд хаяагүй бий. Гэнэт хөлийн чимээ сонстлоо. Юунд болж зогссоноо ч бүү мэд. Нэг л мэдэхэд амьсгал даран, чагнан зогсож байв. Хонгилд юу ч харагдсангүй, хонгилын мухарт будчихсан жирийн нэг хаалга үзэгдлээ... Урьд нь яагаад үүнийг ажиглаагүйг мэдэхгүй юм даа. За тэр ч яах вэ. Хамгийн гол нь хөлийн чимээ. Хэд хэдэн хүний хөлийн чимээ улам ойртоход нь зүрх дэлсэх гэж. Хананаас гурван хүн хонгилын голд гарч ирэв. Могойн сүү гэж! Байлдааны алаг комбинезонтой эзэнт улсын шүхэрчид мөрөндөө автомат эгэлдэргэж, сүх зүүсэн харагдлаа... Ганцаараа, бас тэгээд гар мухар амьтан чинь хэвтээд өгөхөөс яах вэ дээ. Тэд олоод харчихвал ч өнгөрөх нь тэр. Аз дайрч харсангүй. Тэд хонгилын мухрыг чиглэн нөгөө хаалга руу явж байтал салхинд хаалга савах мэт тас хийгээд нөгөөдүүл чинь алга болчихлоо. Тэгээд та минь би чинь өрөө рүүгээ харван ороод, сая нэг сэхээ авлаа...

	Ямар учиртай юм болсныг одоо хүртэл ойлгохгүй л байна. Юу ч гэсэн Корней гэрээсээ хаагуур гарч алга болдгийг мэдсээн. Тэр л хаалгаар гардаг байх нь. Харин харх идэштнүүд байлдааны бүрэн хувцас хэрэглэлтэй явж байдаг нь... Тэр ер нь юун хаалга байна аа?

	Тамхиныхаа ишийг шалан дээр хаяад, түүнийг шал өөртөө хэрхэн татаж, дээшээ овойж байгааг нь ажиглалаа. Аймаар байлгүй яах вэ, гэхдээ л эхлэх хэрэгтэй байна. Эхэлбэл тэр хаалганаас эхлэх хэрэгтэй. Цэцэрлэг дэх зүлгэн дээр лийр идэж суух, эсвэл өрөөгөө түгжчихээд марш аялж байхаас сайхан юм хаана байх вэ... Хаалгаар толгойгоо цухуйлгаад чагналаа. Чив чимээгүй. Гэтэл Корней өрөөндөө байж байдаг. Байсан нь ч дээр юм уу даа. Эвгүй байдалд орвол хараан зүхэж, хашхирахад тус болно. Би нөгөө хонгил руу буугаад, хоёр гараа сарвайн өлмий дээрээ гэтэн явав. Хаалга хүрэх гэж бараг мянган жил болсон байх аа. Арав алхаад зогсож, чагнаад цааш ахина. Арайхийж хүрэхэд дицэдсэн гялгар бариултай хаалга шиг л хаалга байлаа. Чихээ наагаад чагнахад юу ч сонсогдсонгүй. Мөрөөрөө түлхээд үзсэн чинь онгойсонгүй. Бариулаас нь угзарсан чинь бас л онгойсонгүй. Хачин хэрэг ээ. Духныхаа хөлсийг арчаад, ийш тийш харахад юу ч алга. Дахиад бариулаас нь угзрахад сая нээгдлээ. Цочсондоо ч тэр үү, санамсаргүйдээ ч тэр үү буцаагаад хаачихлаа. Ухаан санаа минь нэг л гүйж өгөхгүй байна даа. Усан тэнэг толгойд минь цорын ганц бодол төрсөн нь: мангуу минь чи болиоч дээ, чамайг зүгээр байлгаж байхад өдөх хэрэггүй... гэж бодогдохоос өөр юмгүй. Тэгтэл энэ бодол маань ч алга болчихлоо.

	Нэг харахад хаалганы хажуугийн ханан дээр алайгаар «тэгэхээр» гэдэг үгийг жижигхэн үсгээр цэвэрхэн бичсэн үзэгдэв. Үнэндээ тэнд зургаан мөр зөндөө олон юм бичсэн байсан л даа, тэгэхдээ миний хувьд нэмэх, хасах тэмдгээс өөр мэдэх юмгүй математикийн үйлдлүүд байлаа. Математикийн үйлдлийг дөрвөн мөр бичээд, «тэгэхээр» гэсэн үг тавьж доогуур нь хоёр зураад, дахин хоёр мөр томьёо бичиж, өргөн хүрээ татахдаа түүний шохой үйрч, бичиг нь тасалдсан байв. Мөн хачин юм даа... Энэ муу толгой, шавхагдаж гүйцсэн ухаанд минь эсэн бусын юм бодогдож, хаалганы тухайгаа мартчихав. Энд би ганцаараа биш бас өөр алайчууд байх нь ээ? Хэн бэ? Хаана байна?. Одоо болтол би яагаад тэднийг олж хараагүй байдаг бил ээ? Яах гэж тэд үүнийг бичив? Дохио өгч байгаа юм болов уу? Хэнд тэр вэ? Надад уу? Би математик мэдэхгүй шүү дээ. Эсвэл нүд буруулах гэж энэ томьёонуудыг бичсэн хэрэг үү? Санаа бодлоо дуусгаж, шийдвэр гаргаж амжаагүй байтал Корней намайг дуудлаа. Галзуу юм шиг ухасхийж, өлмий дээрээ гишгэсээр өрөө рүүгээ харайлгалаа. Сандал дээр суунгуутаа тамхи асааж, нэг ном шүүрч авлаа. Корней доод давхраас хэд хэд дуудсанаа удалгүй хаалга тогшив.

	Корней хэдийгээр өөрийнхөө гэр оронд байгаа ч гэсэн хаалга тогшиж зөвшөөрөл авахгүйгээр орж ирдэггүй заншилтай хүн байлаа. Энэ нь надад аятайхан санагддаг. Би ч гэсэн Гепардынд орохдоо бас хаалгыг нь тогшиж, зөвшөөрөл авдаг байлаа. Одоо түүнийг бодох зав алга. «Ор ор» гэчхээд, толгой дээш татах завгүй номдоо улайрсан дүртэй суулаа.

	Корней хаалганы хацар налан, босгон дээр зогсов. Нүүр царайны байдлаар мэдэгдэх юмгүй харагдана. Гэнэт сэхээ авч, тамхиныхаа галыг унтраалаа. Тэгэхэд Корней ам нээж:

	— За, Саран дээр ямар байна даа? гэв.

	Ер дуугарсангүй. Хэлэх ч үг алга. Одоо л тэр намайг дамшиглаж гарах байх гэж мунгинасан үедээ бодоход огт тэгдэггүй байлаа. Энэ удаа ч тэгсэнгүй.

	— Явъя, чамд нэг юм үзүүлье гэхэд нь

	— Мэдлээ гэснээ, хувцсаа солих уу? гээд асуучхав.

	— Ийм хувцастай халууцахгүй байна уу? гэж тэр хариу асуулаа.

	Би тэсэж чадалгүй, инээмсэглэчхэв. Мөн сүрхий асуултаа!

	— За тэр яах вэ, уучлаарай гэж бодсоныг минь мэдсэн шиг өгүүлээд, — Явъя гэв.

	Тэгээд намайг урьд өмнө нь ер дагуулж явдаггүй байсан газар луу очив. Үгүй, та минь энэ байшингийн учрыг би хэзээ ч олохгүй бололтой. Энд тийм юм байдгийг ч би мэдээгүй. Корней зочдын өрөөндөө орж номын тавиурынхаа дэргэд очоод хана руу түлхэхэд хаалга онгойж зоорь луу орсон шат харагдлаа. Энэ байшингийн зооринд өдрийн гэрэл тавьсан мэт саруулхан бүхэл бүтэн давхар байдаг боловч, сууцанд зориулагдаагүй ажээ. Музей шиг тэр газар юу юу байсан гэж санана! Корней уруу царайлсан ч гэх юм уу, нэг л хачин байдалтай болж:

	— Гаг, урьд би сансрын амьтан судлагчаар ажиллаж, өөр гараг дээрх амьдралыг судалж байсан юм. Мөн ч сайхан байж дээ! гээд ханцуйнаас шүүрэн авч хөтлөөд, хар өнгөөр чийдсэн тавиур дээр зоосон нохойн чинээ этгээд хачин амьтны араг ясны дэргэд аваачаад: — Энэ амьтан хоёр давхар нуруутайг харав уу? Нистагма гарагаас авчирсан араатны яс байгаа юм. Эхлээд нэгийг агнаж, гаж буруу хөгжилтэй амьтан байж гэж бодсон. Дараа нь нэгийг агнахад бас л тийм, гурав дахь нь бас л... Нистагма гараг дээр амьтны ертөнцийн хөгжлийн цоо шинэ салбар - хос хөвчтөн байдаг нь тодорлоо. Ийм амьтан өөр хаана ч байхгүй... Нистагма дээр ч ганцхан төрөл бий. Энэ амьтан хаанаас, яаж үүссэн бэ? гэв.

	Цаашаа яваад л байлаа. Корней нэг араг яснаас нөгөө араг яс руу очиж, гараараа дохиж занган, дуугаа өндөр нам болгож ярьсаар байв. Түүний сэтгэл ийм бадрангуй байхыг хараагүй бил ээ. Сансрын амьтан судлал гэгчдээ тэр их дуртай байсан бололтой. Эсвэл онцгой нэгэн дурсамжаар холбоотой байсан ч байж болох юм.

	Мэдэхгүй дээ. Түүний хэлсэн ярьсан зүйлээс ойлгосон, тогтоосон юм бага, ойлгож мэдэхийг ч төдийлөн хүссэнгүй. Энэ бүхэн надад ямар хэрэг байх вэ дээ? Корнейг харахад нэг л сонин, амьтдыг нь харахаар бүр ч сонин санагдана!.. Бараг зуугаад байгаа бололтой. Эсвэл араг яс, эсвэл бүхлээр нь асар том бул чулуунд шигтгэсэн мэт (онцгой сайн хадгалахын тулд ингэж хийдгийг мэдсэн) хийсэн байна. Бас эрхэм дээдэс анчны байшинд байдаг шиг жирийн чихмэл, дан толгой, арьс зэрэг байлаа.

	Хоёр дахь танхимд ормогцоо баруун талын ханыг бүхэлд нь бүрхсэн арьсыг хараад, цочиж сандран ухрав. Могойн сүү гэж! Уртаашаа хориод, өргөөшөө гурван метр гаруй таазнаас зах нь давсныг бодвол дөрвөн ч метр бололтой. Тэр арьс ялтас ч юм уу, хайрс ч юм уу гэмээр юмаар нэлдээ хучигдсан бөгөөд хайрс бүр нь дунд зэргийн тавгийн чинээ, улаавтар туяатай, маргад ногоон өнгийн гэрэл цацруулснаас танхим тэр аяараа ногоон юм шиг болжээ. Энэ сайхан туяанд сэтгэл баясаж, нүд салгах аргагүй байв. Гэрэлт хорвоод ийм хачин юм бас байдаг аа! Миний зангидсан гараас томгүй толгойтой, нүд нь үл үзэгдэнэ. Хуруу багтахааргүй жижигхэн амыг нь харахад аварга том биеэ яаж хооллож байсан юм бол доо гэж бодогдоно...

	Танхимын нэг харанхуй буланд бас нэг хаалга байх шиг харагдлаа. Ойртоод харсан чинь та минь, хаалга биш ангайсан ам байсныг яана. Ам биш хаалга л гэмээр, хаалга хаалгадаа өрөөнийх биш гараашных, магадгүй нисэх онгоцны байрных ч баймаар ажээ. Тэр амьтныг тахорг гэдэг бөгөөд Пандора гарагаас барьжээ. Корней түүнийг ямар нэг яст мэлхий буюу жирийн мэлхий мэт тоссон шинжгүй хажуугаар нь өнгөрөв. Толгой нь хоёр том вагон шиг, аманд нь манай сургууль бүхлээрээ багтахаар байлаа. Ийм толгойтой амьтан ямар биетэй байх вэ дээ! Түүнийг агнах гэж мөн сүйд болно оо! Пуужин харвагчаар л агнадаг байх даа...

	Тэнд өөр юу байсан бил ээ? Янз бүрийн шувуу, шавж хорхойнууд мундаг том... хөл нь санаанд орж байна. Тэр хөлийг танхимын голд байрлуулжээ. Яртай өгөр мод шиг булдруутай, найман хумстай, босоо хүнээс өндөр тэр хөлийг харахад Гугу лууг л ийм хумстай дүрсэлсэн байдаг санагдлаа. Хумс бүр нь сэлэм шиг... За, тэр ч яах вэ. Гайхалтай нь юу байна вэ? Ийм хөл буюу сүүл өөр нэг ч музейд байхгүй нь гайхалтай. Энэ амьтан Яйла гараг дээр байдаг бөгөөд түүнийг агнах гэж олон жил оролдоод бүхлээр нь олж чадаагүй байгаа гэнэ. Суманд яах ч үгүй, хорт хийг тоохгүй, ямар ч занганд орохгүй, үхсэн байх нь огт тааралддаггүй учраас ингэж хэсэг хэсгээр нь цуглуулдаг байна. Энэ амьтны гэмтсэн эрхтэн тасарч унаад, тодорхой хугацаанд татвалзан сарвалзаж «амьдарч» байснаа хөдлөхөө больдог гэнэ... Хөл нь ч бас ийм. Энэ хөлийн дэргэд тахорг шиг амаа ангайчихсан гөлөрч зогслоо. Энэ бүхнийг бүтээгч... мөн ч сүрлэг юм даа.

	Бид хоёр цааш ахисаар. Корней хөөрч догдлон ярих боловч, миний сонирхол буурч, түрүүчийн бодолдоо автагдав. Эхлээд хонгилд бичсэн бичгийн тухай, түүнийг яавал зохих, ямар дүгнэлт хийх тухай бодож байснаа, Корнейн тухай дахин бодов. Ганцаараа байдаг нь ямар учиртай юм бол? Хөл дээрээ бүрэн зогссон баян хүн шиг байх юм. Эхнэр, хүүхэд нь хаана байдаг хэрэг вэ? Нэг хүүхэн бий байх дэг шүү. Тэр хүүхнийг нь госпитальд би анх харсан. Танхимын хоёр талаас бие бие рүүгээ нүд ирмээд л байсан. Тэгээд Корней дээр энд ирээд явсан. Үнэндээ яаж ирснийг нь хараагүй, харин Корней тэр хүүхнийг ноль бүхээг хүртэл гаргаж өгөхийг нь сайн харсан. Цаадах нь Корнейд тийм ч дотно биш бололтой. «Чамайгаа өдөр бүр, цаг мөч тутам, үргэлжид хүлээнэ» гэхэд хүүхэн: «Өдөр бүр, цаг мөч тутам гэнэ шүү... Яршиг даа» гэх аятай үг хэлж байлаа. Харав уу? Тэгвэл яах гэж ирсэн байх вэ? Хүний сэтгэлийг туйлд нь хүртэл үймүүлснээс өөр юмгүй. Хүүхэн бүхээгт ороод алга болоход, хөөрхий Корнейн царайд тэр нэг удаа ажиглагдсан шиг гуньхрал, сэтгэлийн эмзэглэл хослон тодроход нь хүнд шархтан цус алдаж, амь тавих үедээ ийм болдгийг нүдээр үзсэнээ гэнэт саналаа... Корнейн амин хувийн ажил үйлс бүтэл муутай байгаа юм байна гэдэг нь хөндлөнгийн надад ч илт байлаа... Иймээс ч сэтгэлээ шаналгахгүйн тулд өдөр шөнөгүй ажилладаг. Үүнээс болж амьтан судлах дон тусчихсан байлгүй... Намайг эндээс ер нь тэгээд мулталдаг болов уу, эсвэл насан турш энд байх хэрэг үү? Эндээс ч тавихгүй байлгүй дээ. Дахиад л баахан юм ярьж гарлаа. Хагас хугасыг нь ч үзчихсэн байх аа? Үзсэн байж таарна...

	Хэдэн мянган гэрлийн жилийн тэртээд тэр амьтад гай зовлонг мэдэхгүй амар жимэр амьдарч байжээ. Гэтэл эд нар давхиж очоод, ууталж аваад музейд шилжүүлэх нь тэр. Шинжлэн судлах гэж байгаа нь тэр юм гэнэ дээ. Бид ч гэсэн амьдарч аж төрж, дайтах үедээ дайтаж, түүхийг бүтээж, дайснаа үзэн ядаж, амь бие үл хайрлан зүтгэж байхад эд нар биднийг олж мэдчихээд бас л нөгөө уутаа бэлдэж байна. Мөн л шинжлэн судлах байлгүй. Эсвэл өөр зорилготой ч байж болох юм. Эцсийн эцэст бидэнд ямар хамаа байх вэ дээ? Эсвэл биднийг ийм зооринд хорьчхоод ямар амьтад болох, хаанаа хэрхэн, яаж үүссэнийг тайлахаар цэц булаалдаж, гар хөлөө занган маргаж тойрч зогсох ч юм бил үү. Музейн тэр амьтад надад нэг л ойр дотно мэт санагдлаа... Дотно ч гэж дээ, юу гэмээр юм бил ээ дээ... Их үер буюу ойн түймрийн үеэр махчин амьтад өвсөн хоолтонтой холилдон, амь зулбахдаа нөхөрлөдөг, түүгээр ч үл барам бие биедээ тусалдаг тухай ярихыг сонссон бил ээ. Би одоо яг ийм байдалтай болсон байна. Гай болоход энэ үед нэг араг яс нүдэнд туслаа.

	Буланд, тусгай гэрэлтүүлэг байхгүйгээр тавьсныг харахад төдийлөн том биш, надаас арай намхан ажээ. Яах аргагүй хүний яс даа. Хохимой толгой, хөл, гар нь гарцаагүй мөн. Хүний араг яс ямар үзээгүй биш дээ. Өргөн цээжтэй, өчүүхэн жижиг гарын хуруунууд нь хоорондоо сарьсан холбоотой, майгадуу хөлтэй ажээ. Ямар ч атугай хүн юм.

	Миний царай хувирсан юм байх даа. Корней гэнэт зогсож над руу сүрхий харснаа араг яс руу нэг хараад дахин над руу хараагаа шилжүүлж:

	— Яаж байна? Учир нь олдохгүй юм байна уу? гэж асуув.

	Би Корней руу харахгүйг хичээж, араг ясыг ширтэн дуугүй зогслоо. Ямар нэг хатуухан үг хэлэх нь дээ гэж бодож байтал, Корней тайвнаар:

	— Энэ бол нөгөө алдарт дуураймал хүн гэгч дээ. Байгалийн бас нэг цуутай таавар. Үүний тухай уншсан биз дээ? гэв.

	— Үгүй, гэж хариулаад, — Одоо бүгдийг ярьж өгнө дөө. Ер нь тэр тун сайн тайлбарлах юм. Харин хэлсэн бүхнийг нь үнэмших хэрэг байна уу даа? гэж бодов.

	— Ийм нэг гайхамшигтай атлаа гутамшигт явдал болсон юм гэж Корней яриагаа эхлэв. Энэ амьтад оюун ухаантай байх ёстой байлаа. Бидэнд мэдэгдэж байгаа бүх хуулийн дагуу ийм байх учиртай юм. Гэтэл тийм байсангүй: гээд гайхахдаа шилээ маажив. — Араг яс юу ч биш, дараа би чамд гэрэл зураг үзүүлнэ. Аймшигтай юм харагдах вий! Өнгөрсөн зуунд эрдэм шинжилгээний анги Тагор гараг дээрээс энэ дуураймал хүнийг олсон юм. Тэр дуураймал хүмүүстэй холбоо тогтоох гэж удаан хугацааны турш оролдож, ерийн нөхцөлд нь ажиглаж, судалсны дүнд хүн биш, амьтан гэсэн дүгнэлт хийжээ. Хачирхалтай ч гэсэн нэгэнт л баримт тиймээс хойш, амьтан гэдэг нь гарцаагүй боллоо. Иймээс тэднийг амьтан лугаа адил үзэж, амьтны байранд байрлуулан, шаардлагатай үедээ алж, задалж, судалгааны бэлдмэл хийж, араг яс, толгойн ясыг нь цуглуулгад авч байлаа. Энэ нь эрдэм шинжилгээний хувьд хосгүй чухал ажил байв. Хүн байх ёстой амьтан хүн болж чадсангүй. Гэтэл хэдэн жилийн дараа Тагор дээрээс өндөр хөгжилтэй иргэншил илрүүлээ. Тэр нь манай дэлхийнхтэй ч, танайхтай ч огтхон ч адилгүй, урьд өмнө нь тохиолдож байгаагүй, санаанд оромгүй атлаа яах аргагүй иргэншил байв. Тэгээд ямар аймшигтай юм болсон гэж санана аа? Үүнийг анх нээгчдийн нэг нь солиорч, нэг нь амиа хорлосон... Түүнээс хойш хорин жилийн дараа тэнд оюун ухаантан байдгийг сая нэг олж илрүүлсэн бил ээ. Гэхдээ хүнийхтэй, манайхтай ч танайхтай ч, бас Леонид гарагийнхтай ч адилгүй учраас шинжлэх ухаан ийм удаан хугацааны туршид тааж мэдэж чадаагүй байжээ... Тийм ээ... ёстой л эмгэнэлт явдал болсон юм гээд, тэр гэнэт гутарч намайг мартчихсан мэт танхимаас гарахаар явснаа, хаалганд хүрээд зогсож, буланд байгаа араг яс руу харснаа: 

	— Үүнийг хиймэл амьтан байх гэсэн таамаглал гараад байгаа юм. Тагорчууд үүнийг хийсэн байж ч магадгүй. Яах гэж хийсэн юм бол? Бид Тагорчуудтай хэл амаа ололцож чадаагүй л байна... гээд Корней над руу харж, мөрийг минь алгадаад: — Ийм л байна даа эрхэм зоригтон минь. Гэтэл чи сансрын амьтан судлалыг... гэж яриагаа таслав.

	Корней үнэнийг ярив уу, эсвэл толгойг минь эргүүлж гүйцэх гэж зохиож ярив уу, бүү мэд. Харин байгалийн элдэв тааврын тухай гараа дохиж занган ярих нь дарагдав бололтой. Музейгээс гарч хоёулаа дуугүй явсаар Корнейн өрөөнд орж ирэх хооронд элдвийн бодолд автагдан явлаа. Корней дэлгэцийн өмнөх зөөлөн сандал дээрээ суугаад, өөрийн дуртай амтат ундаатай хундага агаараас авч, гуурсаар сорох зуураа намайг нэвт ширтэн харав. Энэ өрөөнд дэлгэц, өдий төдий номоос өөр юу ч байхгүй. Ширээ ч үгүй шүү. Бичиг цаасны ажил хийх, тухайлбал гарын үсэг зурах хэрэг гарлаа гэж бодвол яадаг байсан бол гэж бодоод ойлгохгүй юм. Хананд нь зурмал буюу гэрэл зураг, гоёл чимэглэл юу ч байхгүй. Гэтэл Корней шиг баян хүн юутай ч байж болмоор юм биш үү. Хэрэв би түүний оронд байгаад мөнгөөр дутдаг юм аа гэхэд, маргад ногоон арьсаа зарж хөлжөөд, зарц хөлслөн авч энд тэндгүй баримал өрж, ханандаа том том хивс өлгөж манайхан шиг л амьдарна... Эхнэргүй юм чинь түүнд аваад байх ч юу байх вэ дээ. Аль эсвэл ажил, албан тушаалаасаа болоод баян тансаг байж болдоггүй юм болов уу? Албан тушаалынх нь талаар би юу мэдэх бил ээ? Зоориндоо музейтэй гэдгээс өөр юу ч мэдэхгүй...

	— Гаг чи энд уйдаж байгаа биз, тийм үү? гэж тэр яриа үүсгэлээ.

	Энэ асуулт намайг барьц алдуулчих нь тэр. Яаж хариулбал зохистойг хэн мэдэх вэ дээ. Ер нь тэгээд би уйдаж байна уу, үгүй юу гэдгээ яаж мэдэх юм бэ? Уйтгартай юу? Тийм ээ. Тохь тух муутай байна уу? Тийм ээ. Орох байх газраа олж ядаж байна уу? Яриагүй тийм. Уйдаж байна уу?.. Дээгүүр нь сум зогсоо зайгүй исгэрэх, хоргодох нуувчинд амь дүйж хэвтээ хүн уйдах уу? Тийм үед уйдах зав байдаггүй юм, та минь. Би ч гэсэн одоохондоо уйдах завгүй л байна.

	— Уйдаагүй. Өөрийнхөө байдлыг мэдэж байна гэж би хариулав.

	— Мэдэж байна гэж үү?

	— Таны бүрэн мэдэлд байгаагаа.

	Корней инээмсэглэснээ:

	— Миний мэдэлд... За яах вэ. Энэ тухай ярихаа болъё. Үргэлж чамтай хамт байх боломжгүй байгааг минь харж байгаа биз дээ. Миний бодоход чи хамт байхыг ч хүсэхгүй байгаа бололтой. Надаас холхон л явах санаатай... гэв.

	— Яалаа гэж дээ. Та миний амийг аварсан гэдгийг хэзээ ч мартахгүй гэж уриалагхан өгүүлэв.

	— Аварсан ий? Хм... Аврах хүртэл ч өдий байна даа. Харин чи нэг сонин амьтантай танилцах уу? гэв. Миний дотор палхийж:

	— Таны тушааснаар болтугай гэв. 

	Корней жаахан бодолхийлснээ:

	— Тушаадаг нь ч зөв юм уу, гээд боссоноо: — Тушаадаг хэрэг ээ гэв.

	Ийм битүүхэн утгатай үг хэлээд, хана руу очиж нэг юманд хүрэхэд хана нээгдлээ. Харагдсан юмнаас сэрдхийн ухрав. Эндхийн хана нь хором тутамд нээгдэж, хаагдаж байдагт дасаж, сүүлдээ бүр залхаж гүйцээд байлаа. Би юу гэж бодож байсан гээ? Математикчтай л танилцуулах нь гэж бодож байтал, ханхар өргөн цээж, бахим том гартай хоёр метр хагас өндөр, хүзүү гэж мэдэгдэх юмгүй, ам хамар нь дуулганы унжлага шиг нарийн торон хаалттай, зантгар том толгойнх нь хоёр талд чийдэн гэхэд чийдэн биш, чих гэхэд чих биш юм сэртийсэн, үзлийн муухай амьтан харагдлаа шүү, та минь, могойн сүү гэж! Чин үнэнийг хэлэхэд цэрэг хувцасгүй байсан бол ч ухаан жолоогүй зугтах байлаа. Айсандаа хамаг бие хөшчихөөд чадаагүйгээс биш, цэрэг хувцастай ч зугтах л байсан. Гэтэл тэр муухай амьтан бүдүүн хоолойгоор:

	— Сайн уу, Корней гэхийг яана.

	— Сайн уу, Драмба. Наашаа гараад ир гэж Корней хэлэв.

	Муухай амьтан гараад ирэв. Яана гэж бодож байсан гээ? Түүний алхалтаас байшин барилга тэр аяараа доргино гэж бодож байлаа. Хөшөө баримал шиг тийм том юм чинь мэдээж шүү дээ! Гэтэл тэр муухай амьтан агаарт хөвөх мэт хөнгөн хөдөлж, ямар ч чимээгүй гарч ирлээ. Саяхан хананы цаана байснаа нэг мэдэхэд тасалгааны голд оччихоод нөгөө чийдэн шиг чихээ над руу чиглүүлж байв шүү. Хананд наалдчихсан байсан болохоор ухрах газаргүйдээ мэгдэж байхад тэнүүлч золигийн Корней учиргүй инээж:

	— Дайчин Муур минь айх хэрэггүй! Наадах чинь робот! Машин л шүү дээ! гэв.

	Ашгүй дээ, машин юм бол ч яах вэ гэж сэтгэл онгойлоо.

	— Одоо ийм робот хийхээ больсон гээд Корней нөгөө муухай амьтныхаа тохойг илж, тоосыг нь үлээгээд: — Миний эцэг ийм хүний хамт Яйла, Пандора гарагуудаар явж байсан юм. Драмба чи Пандорыг санаж байгаа биз дээ? гэв.

	— За ингээд танилцацгаа. Үүнийг Гаг гэдэг. Тамын орны хүн. Дэлхийд анх удаа ирж байгаа учраас мэдэх юм багатай. Үүний мэдэлд ажиллаарай, гэж Корней хэлэв.

	— Гаг, таны мэдэлд ажиллахад бэлэн гэж төмөр хүн бүдүүн дуугаар хүнгэнээд, том гараа таазанд тултал өргөж ёслов.

	Ингээд ажил үйлсийн аль аль нь аятайхан төгслөө. Шөнө дүл болж байрныхан нойрссон хойно би нөгөө хонгил руу сэмхэн очоод, математикийн томьёонуудын доор: «Нөхөр минь чи хэн бэ?» гээд бичиж орхив.

	 


ДӨРӨВДҮГЭЭР БҮЛЭГ

	Аль хэдийнээ явахаа байчихсан зам дээр тэднийг гарахад нар талд өндөр хөөрсөн байлаа. Шүүдэр хатаж, иш нь хатуурсан тачирхан ногоо хөлд гишгэгдэн шар шар дуугарна. Түг түмэн дэвхрэг энд тэндгүй үсчиж, наранд халсан газраас хамар хорсгосон хурц үнэр ханхална.

	Энэ зам нэг л хачин ажээ. Бүдэг хөх тэнгэрийн хаяанаас шув шулуухан гарч ирээд, дэлхийн бөмбөлгийг хагаслан хувааж дахиад л тэнгэрийн бүдэг хаяаг зорьсон, алсын алсад учир нь олдохгүй гялсхийж, жирэлзэж, хөдөлж, зурж унаж үзэгдэх тэр зүг рүү чиглэн далд орсон харагдана. Нарны туяаг бүдэгхэн ойлгох энэ зам нэлээд өргөн бөгөөд тал дундуур зурайх зурвас нь хэдэн сантиметр зузаан, хоёр захаараа хорчийж хуйларсан, нягт мөртөө хатуу биш материалаар хийсэн хүнд биеэрээ хээр талд хэвтэх мэт. Гаг түүн дээр гишгээд уян зөөлнийг нь гайхан, хэд хэдэн удаа доороо үсэрч үзлээ. Бетон ч биш, наранд халж зөөлөрсөн цардмал зам ч биш байлаа. Маш нягт, цул, резин шиг эд байв. Энэ резинээс наранд улайссан бүгчим халуун агаар дүүгэх биш, харин сэрүүн агаар сэнгэнэж байлаа. Зам дээр ямар нэг мөр, тоос шороо ч байсангүй. Гаг тонгойж гулгамтгай гөлгөр гадаргууг нь илээд, гараа харахад өчүүхэн ч тоос наалдсангүй.

	— Сүүлийн наян жилд энэ зам сүрхий хатсан юм. Намайг хамгийн сүүлд харахад өргөн нь хорин метр гаруй болсон авч, хөдөлсөөр л байсан гэж Драмба хүнгэнэв.

	Гаг замаас гарч:

	— Хөдөлсөөр гэнэ ээ? Яаж хөдөлдөг байсан юм? гэв.

	— Өөрөө хөдөлдөг зам байсан юм. Тэр үед ийм зам олон байсан л даа. Дэлхийн бөмбөрцгийг сүлжин бүсэлж, гадаргуугийнхаа голоор маш хурдан, харин захаараа удаан урсдаг байсан.

	— Танай энд авто машин байгаагүй юм уу? гэж Гаг асуув.

	— Байсан. Хүмүүс яагаад ийм зам их тавих болсныг би мэдэхгүй. Надад сонссоноос өөр юм байхгүй. Орчноо цэвэршүүлэхтэй л холбоотой. Өөрөө урсагч энэ замууд агаар мандал, ус, газарт бий болсон, хэрэгцээгүй, хортой бүхнийг цэвэрлэж байлаа.

	— Одоо яагаад хөдлөхөө больчихсон бил ээ? гэж Гаг асуув.

	— Мэдэхгүй. Ер нь юм их өөрчлөгдсөн шүү. Урьд энэ зам дээр дүүрэн хүн байдаг байсан. Одоо нэг ч хүн харагдахаа байжээ. Урьд нисдэг аппарат энэ тэнгэрт өндөр, нам хэд үелэн үй олноороо нисдэг байсан. Одоо нэг ч харагдахаа больжээ. Урьд замын хоёр талаар улаан буудай над шиг өндөр ургадаг байсан. Одоо энд эзгүй хээр болжээ.

	Гаг чих тавин сонсоно.

	— Урьд миний мэдрэх цэгүүдэд секунд тутамд олон зуун радио долгион орж ирдэг байснаа, одоо агаар мандлын цэнэгийн мөргөлдөөнөөс өөр юу ч мэдрэхээ больсон. Эхэн үедээ би өвчин тусчихсан юм байх гэж боддог байлаа. Харин одоо бол хоцрогдсоноо ойлгосон. Ертөнц өөр болж дээ.

	— Тэгвэл ертөнц чинь өвчин хүрчихсэн биш биз дээ? гэж Гаг инээмсэглэн асуухад, Драмба:

	— Мэдэхгүй юм гэв.

	Гаг цааш эргэж, алсад гэрэл гялалзан жирэлзэж байгаа тэр зүг харлаа. «Даанч үгүй байлгүй гэж харууссанаа, — Тэгж таарлаа, тэд өвдсөн хэрэг!» гэж бодов.

	— Тэнд юу байдаг юм? гэхэд, Драмба:

	— Антонов хот. Наян жилийн өмнө тэр хот эндээс харагддаггүй, хөдөө аж ахуй хөгжсөн хот байсан юм гэв.

	— Аа, одоо?

	— Мэдэхгүй. Мэдээлэл шаардаж дуудаад дуудаад, хариу өгөхгүй байна.

	Таавар мэт анивалзан жирэлзэх гэрлийг Гаг харж байтал ташуу далбаа мэт хэлбэртэй, тэнгэр шиг хөх саарал ч юм уу, арай тод ч юм уу гэмээр өнгөтэй, санаанд оромгүй том юм тэнгэрийн хаяанаас гарч ирээд цагийн зүү эргэх мэт алгуурхан аугаа сүрлэг байдлаар тойрог үүсгэснээ манан дунд алга боллоо. Гаг уртаар санаа алдсанаа:

	— Харав уу? гэж шивгэнэх шахам хэлэхэд

	— Харлаа. Юуг бүү мэд. Урьд ийм юм байгаагүй гэж Драмба алмайран хариулав.

	Гаг загзасхийж мөрөө хавчаад:

	— Чиний хэрэг ч... За, тэр яах вэ, харьцгаая гэв.

	— Та пуужин хөөргөх талбайг үзнэ гэсэн шүү дээ гэж Драмба сануулав.

	— Ноёнтон гээч! гэж Гаг зандарлаа.

	— Ойлгосонгүй...

	— Надтай ярихдаа «ноёнтон» гэдэг үг нэмж хэлж бай!

	— Ойлголоо, ноёнтон.

	Тэд хэсэг дуугүй явлаа. Дэвхрэгүүд тор тор хийн хөл доороос тал бүр тийш бутран үсэрнэ. Тэр хоёрын хажууханд чив чимээгүй, намуухан нахилзах тариан түрүүг Гаг нүдний булангаар харав. Саяхан замын хажууд байсан шиг сэрүү татсан цэнгэг агаар Драмбыг тойрон байгааг Гаг гэнэт мэдэрлээ. Хөх комбинезоны ханцуйнаас наранд бүдэгдүү үзэгдэх гар хуруу, биеийн нягт уян хатан байдлыг ажиглахад Драмбыг хийсэн материал ч замынхтай төстэй нь тодорхой байлаа. Драмба бас үргэлж наран талд яваад байгааг нь ажиглав.

	— Өөрийнхөө тухай дахиад жаахан яриач гэж Гаг тушаав.

	Экспедицэд зориулагдсан туршилтын цуврал роботын төд дэх андройд хүн, төдийд зохион бүтээгдсэн (зуугаад жилийн өмнө хийгдсэн гэхийг бодоход мөн хөгшин амьтан аа!), төдийгөөс эхэлж тийм тийм экспедицэд ажилласан, Яйла гараг дээр сүрхий осолд орж нэлээд эвдэрсэн, төдийд сэргээн засварласан, мөн боловсронгуй болгосон боловч түүнээс хойш экспедицэд оролцоогүй... Драмба нэгд нэгэнгүй ярилаа., 

	— Таван жил музейд хэвтсэн гэж чи түрүүн яриагүй бил үү? гэж Гаг яриаг нь таслав.

	— Зургаан жил, ноёнтон. Любек дахь нээлт бүтээлийн түүхийн музейд байсан.

	— За тийм байж. Дараа нь Корнейн хажуугийн энэ өрөөнд наян жил байж... гэж Гаг амандаа хэлэв..

	— Далан есөн жил, ноёнтон.

	— За, за. Надад залруулах хэрэггүй... гээд, Гаг дуугүй болсноо: — Тэгж удаан байхад уйдмаар биз? гэв.

	— Асуулт ойлгосонгүй, ноёнтон.

	Ээ, муу мангуу... За тэр ч яах вэ. Харин чи хүнээс юугаараа ялгаатайгаа хэлээд орхи.

	— Бүх юмаараа ялгаатай, ноёнтон. Химийн найрлага, удирдан залах, хянах системийн ажиллах зарчим, зориулалт гээд л зөндөө юм бий.

	— Чам шиг мангуу амьтанд ямар зориулалт байж таарах болж байна?

	— Биелүүлж чадахуйц бүх тушаалыг биелүүлэх зориулалттай.

	— Хм!.. Хүн ямар зориулалттай байдаг юм?

	— Хүнд ямар ч зориулалт байхгүй, ноёнтон.

	— Годил юм даа чи! Хоцорч гүйцсэн амьтан. Хүнийг чи яаж ойлгох вэ дээ?

	— Асуулт ойлгосонгүй, ноёнтон.

	— Би юм асуугаагүй байна.

	Драмба дуугарсангүй.

	Тэд талаар хөндлөн гарахдаа гэр лүүгээ очих шулуун замаас улам улмаар хазайсаар байсны учир нь жижигхэн овоон дээр торойн харагдах төхөөрөмжийг Гаг үзэхээр зорьсных ажээ. Нар хэдийнээ өндөрт хөөрч, талын дээгүүр халуун агаар үлээж, өвс ногоо, газар шорооны дотор бүгчимдүүлсэн хурц үнэр улам ихэснэ.

	— Тэгэхээр чи миний ямар ч тушаалыг биелүүлэхэд бэлэн үү?

	— Тийм ээ, ноёнтон. Миний чадал хэмжээнээс хэтрээгүй л юм бол биелүүлнэ.

	— Тэгвэл... би чамд, юу ч гэлтэй юм дээ... Хүний огт санаанд оромгүй тушаал бол яах вэ?

	— Ойлгосонгүй, хоёр дахь тушаалыг хэн өгөх юм?

	— За байз... За, хэн байх нь яах вэ.

	— Яадаг юм бишээ, ноёнтон.

	— Тухайлбал Корней гэж бодъё...

	— Корнейн тушаалыг би биелүүлнэ, ноёнтон.

	Гаг хэсэг зуур дуугүй байснаа: «Тэгнэ вий чи, муу мал, өөдгүй новш» гэж бодов.

	— Яагаад тэр бил ээ? гэв.

	— Корней бол ахмад хүн, тэгэхээр түүний нийгмийн байр суурь нь илүү өндөр байгаа юм.

	— Юуны чинь байр суурь гэж?

	— Нийгмийн өмнө тэр бусдаас илүү хариуцлага хүлээж байна гэсэн үг.

	— Чи үүнийг яаж мэддэг юм?

	— Мэдээллийн төвшин дээгүүр байгаагаас.

	— Тэгээд юу гэж?

	— Мэдээллийн төвшин дээгүүр байх тусам хариуцлага их байх ёстой.

	«Сүрхий амьтан. Өөлөх юм алга, цөм үнэн. Намайг бүр нялх хүүхэд шиг амьтан гэж бодож байгаа байх даа. Гайгүй, та нарт үзүүлээд өгөх вий...» гэж Гаг бодов.

	— Тийм ээ, Корней агуу их хүн. Над шиг юм түүний энд хүртэл ч өдий. Харахгүй, мэдэхгүй юм гэж түүнд байхгүй. Одоо чи бид хоёрын энэ ярианы үг бүрийг сонсож байгаа даа. Санаанд нь тохирохгүй юм гарвал чи бид хэцүүдэх вий... гэж Гаг өгүүлэв.

	Драмба дуугарсангүй. Түүний дэлдэн чихтэй толгойд юу бодогдож байгааг бүү мэд. Ам, хамар, нүд байхгүй болохоор мэдэгдэх ч юм алга. Дуу хоолойнх нь өнгөнд өөрчлөлт гарахгүй юм...

	— Тийм биз дээ?

	— Үгүй, ноёнтоон?

	— Үгүй гэсэн чинь юу гэсэн үг вэ? Корнейд мэдэхгүй юм бий гэж чи бодож байна уу?

	— Тийм ээ, ноёнтон. Тэр гэнэт асууна шүү.

	— Одоо юу?

	— Үгүй, ноёнтон. Одоо би түүнтэй холбоо бариагүй.

	— Тэгвэл тэр чинь чи бид хоёрын яриаг сонсоогүй байж таарч байна уу? Тэр чинь чи бид хоёрын яриагаар зогоохгүй, бодол санааг ч сонсчхож чадна мэдэв үү!

	— Мэдлээ, ноёнтон.

	Гаг Драмбыг үзэн ядан харав.

	— Юу мэдэв, мангар аа?

	— Бодол санааг мэддэг аппарат Корнейд байна гэж.

	— Хэн чамд тэгж хэлэв?

	— Ноёнтон та.

	Гаг зогтусаж ууртаа нулимаад авав. Драмба ч бас зогслоо. Толгой дундуур нь буулгаад авах юм сан, даан ч хүрэхгүй юм даа. Ямар мунхаг амьтан бэ! Эсвэл баширлаж байна уу? Муур чи тайван байна шүү! Самбаа, тэвчээр хэрэгтэй.

	— Надаас өмнө чи үүнийг мэддэггүй байсан юм уу?

	— Үгүй, ноёнтон. Тийм аппарат байдаг тухай би юу ч мэдээгүй.

	— Өөдгүй муу үхэр зараа чи, Корней шиг агуу их хүн биднийг харж, ярьсан хэлснийг минь сонсож чадахгүй гэж хэлэх санаатай байна уу?

	— Бодол санааг мэддэг аппарат байдаг эсэхийг тодруулж өгөхийг хүсье.

	— Би яаж мэддэг юм? Ер нь тэгээд аппаратаар ч яах юм! Чи дуу, дүрс хоёрыг дамжуулж чадах юм байгаа биз дээ...

	— Тийм ээ, ноёнтон.

	— Дамжуулах уу?

	— Үгүй, ноёнтон.

	— Яагаад?

	— Тийм тушаал аваагүй, ноёнтон.

	— Хм... Тушаал аваагүй гэнэ шүү. За, зогсоод юугаа хийх вэ, явъя!

	Тэд хэсэг чимээгүй явснаа, Гаг:

	— Корней ер нь ямар учиртай хүн байна аа? гэв.

	— Асуултыг ойлгосонгүй, ноёнтон.

	— Яах вэ дээ... Ямар албан тушаалтай? Ямар ажил эрхэлдэг? гээд л

	— Мэдэхгүй, ноёнтон.

	Гаг дахиад л зогсож

	— Юуны чинь мэдэхгүй гэж?

	— Энэ талаар мэдээлэл байхгүй.

	— Тэр чинь чиний эзэн шүү дээ! Түүний хэн болохыг нь чи мэдэхгүй байна гэж үү?

	— Мэднэ.

	— Тэгээд хэн гэж?

	— Корней.

	Гаг шүдээ тас зуув.

	— Драмба найз минь чи нэг л хачин байдалтай байх юм гэж тэр тал зассан байдлаар эхлээд: — Корней чиний эзэн, чи түүний гэрт наян жил байсан атлаа түүний тухай юу ч мэдэхгүй байна гэж үү? гэв.

	— Тийм ээ, ноёнтон. Миний анхны эзэн бол Корнейн эцэг Ян байсан. Корнейд тэр намайг өгсөн юм. Энэ явдал гучин жилийн өмнө Яныг явахад болсон бөгөөд түүний байрлаж байсан газарт Корней барилга байшин барьж, түүнээс хойш Корней миний эзэн боллоо. Харин би түүнтэй ажиллаж байгаагүй учраас юу хийдгийг нь мэдэхгүй.

	— Өө... гээд Гаг лавшруулахаар шийдэж: — Тэгэхээр чи түүний тухай юу ч мэдэхгүй байх нь ээ? гэв.

	— Тийм биш ээ. Түүний тухай би их юм мэднэ.

	— Яриад байгаарай гэж Гаг шаардав

	— Корней Яновичийн өндөр нь зуун ерэн хоёр сантиметр. Дам сонсвол жин нь ерээд килограмм, тэгээд жар орчим настай, нийгмийн байр суурины индекс нь ноль ес орчим гэнэ.

	— Байзнаарай, гэж Гаг цочиж хэлээд: — Дуугаа тат, ажил хэрэгч ярина шүү, юу гэж донгосоод байгаа юм? гэв.

	— Тушаал, ойлгосонгүй, ноёнтон гэж Драмба шуудхан хариулав.

	— Ухаандаа... тухайлбал, эхнэртэй юм уу, үгүй юу, ямар боловсролтой, хүүхдүүд... гэх мэт, Ойлгов уу?

	— Корнейг эхнэртэй гэж мэдэхгүй юм. Боловсролын талаар бас л... гээд робот зогсосхийснээ: — Харин хүүгийн нь тухай мэдээ бий. Нэр нь Андрей, хорин тав орчим настай.

	— Эхнэрийнх нь тухай юу ч мэдэхгүй мөртөө, хүүгийнх нь тухай мэддэг байх нь ээ?

	— Тийм ээ, ноёнтон. Арван нэгэн жилийн өмнө, тэр үед дам сонсоход арван дөрөвтэй байсан бөгөөд Корней «хүү», бас тэгээд «Андрей» гэж нэрлэж байсан тэр хүүхдийн мэдэлд шилжих тушаал авсан. Түүний мэдэлд дөрөвхөн цаг байсан.

	— Тэгээд?

	— Асуулт ойлгосонгүй, ноёнтон.

	— Дараа нь чи түүнтэй ер нь уулзсан уу?

	— Үгүй, ноёнтон.

	— Ойл-гомж-той гэж Гаг бодлогошрон өгүүлээд: — Дөрвөн цагийн туршид тэр жаалтай юу хийсэн бэ? гэв.

	— Ярилцсан. Корнейн тухай Андрей зөндөө юм асуусан.

	Гаг жаахан түгдэрснээ:

	— Түүнд чи юу гэж ярьсан бэ?

	— Корнейн өндөр, жин гэх мэтчилэн мэдэх бүхнээ ярьсан. Тэр миний үгийг тасалж, өөр гараг дээр Яны хийсэн ажлын талаар мэдээлэхийг шаардсан.

	Тийм байдаг байж... Энэ надад хамаа алга. Мөн ч усан тэнэг амьтан юм даа! Корнейн байшингийн тухай асуугаад ч яах вэ дээ, тэртэй тэргүй энэ мэдэх биш. Муу гуйлгачин чинь хамаг төлөвлөгөөг минь нураачихлаа... Ер нь Корней яах гэж үүнийг над хариуцуулав аа? Ээ, чөтгөр алгад гэж, яаж шүү үүнийг шалгаж сорьдог бил ээ дээ? Түүнийг шалгаж сорихгүйгээр юм бүтэхгүй!

	— Гэр лүүгээ явж байгаагаа та мартаагүй биз? гэж Драмба дуугарав.

	— Харьж явна, тэгээд юу гэж?

	— Бид замаасаа улам л хазайсаар байна шүү, ноёнтон гэнэ. 

	— Чамаар заалгахгүй. Тэр овоон дээр байгаа юмыг үзнэ... гэж Гаг хэлэв.

	— Гэрэлт хөшөө юм, ноёнтон. Ахан дүүсийн булшин дээр босгосон дурсгалын хөшөө байгаа юм.

	— Хэний гэнэ ээ? Гагийн сэтгэл сэргэн асуув.

	— Сүүлчийн дайны баатруудын. Зуун жилийн өмнө археологичид эндээс ахан дүүсийн булш олсон юм.

	Үздэг хэрэг гэж бодоод Гаг алхаагаа хурдасгав. Түүнд шийдмэг атлаа аймшигтай нэгэн бодол төржээ. Осолтой л юм даа, аягүй бол бөндгөргүй болж мэднэ шүү! Яалаа гэж тэр бил ээ? Ямар учиртайг нь би хаанаас мэдэх вэ дээ? Анх удаа ирж байгаа хүн учраас юу ч ойлгоогүй, юу ч мэдээгүй л юм байгаа биз... Ер нь бүтэх болов уу даа. Хэрэв бүтдэг юм бол ч... Бүтвэл гарцаагүй. За яах вэ үзээд алддаг хэрэг гэж бодож явлаа.

	Овоо нь хорь-хорин таван метр өндөр, түүн дээрх боржин чулуун хавтан мөн төдий чинээ өндөр ажээ. Түүний нэг талыг гялалзтал өнгөлж, бусад талуудыг нь хааш яаш засаад орхисон бөгөөд өнгөлсөн тал дээр нь Гагийн мэдэхгүй хуучны үсгээр бичээс сийлсэн байв. Гаг тэр хөшөөг нэг тойроод сүүдэрт нь орж суув.

	 

	[image: шугам зураг, зурах-г агуулсан зураг

Автоматаар үүсгэсэн тайлбар]

	 

	— Байлдагч Драмба! гэж аяархан хэлэхэд, робот түүн рүү дэлдэн чихтэй толгойгоо эргүүллээ.

	— Намайг «байлдагч Драмба» гэхээр, Сонсож байна, ноён бага даргаа» гэж хариулж байгаарай гэхэд, Драмба:

	— Ойлголоо, ноёнтон гэв.

	— Ноёнтон бишээ, ноён бага даргаа гээч гэж Гаг хашхираад ухасхийн босож, — Ноён бага даргаа гэж хэл, ойлгов уу? Ёстой хоцрогдсон амьтан! гэж хараав.

	— Ойлголоо, ноён бага дарга аа.

	— Ойлголоо, бишээ, мэдлээ гээч!

	— Мэдлээ, ноён бага дарга аа.

	Гаг түүнд тулж очоод, өмнө нь ташаа тулан зогсож нэвтрэх аргагүй торны доороос өлийн харав.

	— Хонгор минь, би чамайг цэрэг болгоод өгнө гайгүй гэж Гаг ширүүхэн өгүүлээд: — Яаж зогсож байгаа чинь энэ вэ, гуйлгачин. Ноомхон! гэв.

	— Ойлгосонгүй, ноён бага даргаа гэж Драмба хүнгэнэв.

	— «Номхон» командаар өсгийгөө хавсраад өлмийгөө салгаж, цээжээ түхийлгэн урагш сайн гаргаж, хоёр гараа хагас атгаж гуяндаа алгаар нь наан тохойгоо эгцэлсэн байх ёстой... Ийм байдлаар. Зүйтэй... Байлдагч Драмба, болно оо! «Болно оо!» командаар хөлөө холдуулж, гараа ардаа авна. Ингэж. Чи чинь л нэг эвгүй байна даа. Чихээ доош нь буулгаж чадах уу?

	— Ойлгосонгүй, ноён бага дарга аа.

	— «Болно оо» гэсэн командаар энэ ёрдойгоод байгаа хоёр юмаа доош нь буулгаж чадах уу? гэж байна.

	— Мэдлээ, ноён бага даргаа, чадна. Харин харах талбай л багасна даа.

	— Зүгээр. Тэр зэргийн юм яах вэ... За нэг үзээд орхиё... Байлдагч Драмба, ноомхон! Болно оо! Ноомхон! Болно оо!

	Гаг гэрэлт хөшөөний сүүдэрт орж суулаа. Ганцхан салаа ч гэсэн ийм цэрэгтэй болоосой. Дорхноо сурч байна шүү. Драмба шиг салаа цэрэгтэй нөгөө тосгоны дэргэд байсан сан бол гэж бодохоос халаг нь хүрч, хатсан уруулаа шилэмдэв. Ийм махранз шиг том амьтдыг пуужингаар ч тонилгож чадахгүй. Харин энэ дүлий годил бодож сэтгэдэг болов уу, үгүй юу гэдгийг яаж мэдэх вэ?

	— Байлдагч Драмба. гэж Гаг хашхирав.

	— Сонсож байна, ноён бага дарга аа.

	— Байлдагч Драмба юу бодож байна?

	— Тушаал хүлээж байна, ноён бага дарга аа.

	— Сайн байна! Болно оо!

	Гаг дээд уруулдаа дааварласан хөлсөө арчаад:

	— Ингээд чи манай Алайн эрхэм дээд бэйсийн цэрэг болсон. Би чиний дарга. Миний тушаасан бүхэн чамд хууль гэсэн үг. Тушаалыг шүүмжлэх, эсэргүүцэх, асууж лавлах, хэл яриа үүсгэх явдал гаргаж болохгүй! Эрхэм дээдсийн яруу алдрын төлөө амиа өгөх тэр аз завшаант мөчийг сэтгэл догдлон хүлээж явах учиртай...

	Мунхаг амьтан чинь өөдтэй юм ойлгож байгаа юм уу, За тэр ч яах вэ. Гол учрыг ухуулж, буруу ташаа ойлголт бүрийг нь санаа бодлоос нь цэвэрлэх хэрэгтэй. Ойлгох, ойлгохгүй нь энэ бид хоёрт ямар хамаа юм.

	— Урьд өмнө нь заалгаж сурсан бүхнийг мартах хэрэгтэй. Багш чинь би болсон! Бас чиний эцэг, эхийг ч орлоно. Гагцхүү миний л тушаахыг биелүүлэх ёстой. Миний хэлсэн бүхэн чамд тушаал гэсэн үг. Чамд хэлсэн бүхэн, чамд тушаасан үг бүр цэргийн нууц гэдгийг санагтун. Нууц гэж юу байдгийг мэдэх үү?

	— Мэдэхгүй, ноён бага дарга аа.

	— Хм... Нууц гэдэг бол зөвхөн чи бид хоёр, мэдээж бас эрхэм дээдэс гурав л мэдэж байх ёстой зүйлийг хэлж байгаа юм.

	Арай л их юм ярьчих уу, яав, эртдэх вий дээ, хоцрогдсон амьтан шүү дээ гэж бодсоноо за яадаг юм, учир нь олдоно биз. Одоо нэг сайн гүйлгээд орхиё. Муу гуйлгачныг жаахан хөлсөлье байз.

	— Ноом-хон! гэж Гаг командлаад: — Байлдагч Драмба овоог гуч тойр. Гүйгээд, марш! гэв.

	Байлдагч Драмба гуйж гарлаа. Гүйж яваа нь цэргийн дүрэм журамд нийцэх нь байтугай, хүний гүйхтэй ч адилгүй хачин жигтэйхэн ажээ. Гүйх ч гэж дээ хол хол харайлган агаарт хэсэгхэн тогтосхийгээд нисэхдээ хоёр гараа гуяндаа наасан хэвээр явна. Гаг нүдээ бүлтийлгэн гайхаж араас нь даган явлаа. Зүүдэлж байгаа юм шиг мөн хачин аа! Хөлийн чимээ ч, амьсгаадах нь ч сонстохгүй, гүйх, нисэхийн хооронд хурдлахдаа газрын элдэв бартаанд торж саатах юм өчүүхэн ч үгүй шүү... Толгой дээр нь торхтой ус тавьчихвал дусал ч цалгих шинж алга! Яасан догь байлдагч вэ! Ямар бахархмаар цэрэг гэж санана аа, та минь!

	Түргэл! Өөдгүй муу жоом чи ахиухан хөдлөөд өгөөч! Драмба явдлаа өөрчиллөө. Нүд ирмэхийн зуур Драмбын хөл алга болчхов. Босоогоороо гүйж яваа их биеийн доод талд хөлийн нь оронд сэнс хурдан эргэх шиг бүдэгхэн жирэлзээнээс өөр юм үл харагдана. Тэр аварга том роботыг газар дааж ядах мэт ард нь ховил гарч, агаар зүсэгдэн исгэрч, дээш шидэгдсэн шороо шарчигнан унаж сонстоно. Гагийг эргэж харах хооронд бүх зүйл хэвийн байдалд орчхов. Аварга том Драмба түүний өмнө сэрүү татуулан «номхон» зогсоно. Түүнд гүйж харайсан шинж огт алга.

	Ийм амьтныг ч хөлсөлнө гэдэг гайгүй... Түүнд жаахан сэхээ оруулж чадав уу, үгүй юу? Аз туршдаг хэрэг ээ гэж Гаг бодоод, гэрэлт хөшөө рүү харав. Энд чинь цэрэг эрс, баатрууд нойрсож байгаа шүү дээ гэж бодохоос дотор зарсхийх шиг болох юм. Юуны төлөө, хэнтэй тулалдсаныг сайн ойлгосонгүй, харин яаж тулалдсаныг би нүдээр үзсэн. Тэд нар шиг эцсээ хүртэл тулалдах чадвар бурхан бидэнд заяасан ч болоосой. Корней надад олон кино үзүүлсэн нь талаар болсонгүй. Зүгээргүй шүү... Гагад нэг л эвгүй совин татах шиг боллоо. Намайг ийм байдалд орно гэдгийг энэ зальт Корней тэгэхэд ер нь мэдэж байсан юм биш байгаа? Дэмий юм бодоод ч яах вэ, тэр ямар далдыг мэдэгч далай лам биш, юу л мэдэв гэж... Зүгээр л миний удам судрыг тун ухаалаг нарийн аргаар үзүүлэх гэсэн байлгүй... Гэтэл тэд нар маань энд хэвтэж байдаг. Хэдэн зуун жил тэднийг энд хэвтэхэд хэн ч хөндөж цочоосонгүй. Тэд амьд сэрүүн байсан сан бол намайг ойртуулах ч үгүй хөөн зайлуулах байсан биз ээ. Гэлээ ч гэсэн нэг л зэвүүн санагдах юм... Муусайн харх идэштнүүд гэж өмхий хулчгарууд. Харин эд нар ёстой эр цэргүүд байсныг би нүдээр үзсэн! Түй, тэр хадан хясааг бодохоос дотор муухайрна... Гепард энд байсан бол яах бол? Би яах гэж байгаагаа илтгэвэл тэр юу гэх байсан бол? Мэдэхгүй, Түүний дотор харлана гэдгийг л мэдэж байна. Хүн л юм бол яаж дотор нь харлахгүй байх вэ дээ.

	Драмба руу харахад, цаадах нь нүдэн чихээ ийш тийш нь хэнэг ч үгүй эргэлдүүлэн «номхон» зогсож байв. Одоо би яах болж байна? Зөвхөн найдвар муутайхан ч гэсэн зөв санаа! Өөр нөхцөлд, өөр хүн ийм санаа сэдвэл би хоншоор дундуур нь тавиад өгөх байсан. Одоо бол өөр хэргээ, яах ч арга алга даа. Ийм завшаан надад дахин олдохгүй ч байж магадгүй. Нэг амиар бүгдийг шалгаад орхиё. Энэ мунхгийг ч, араас ажиглаад байгаа эсэхийг ч... Сэдсэн санаа тун зэвүүхэн учраас амьтан хүн мэдэх юм бол ч гараас шүүрээд авах байхаа. За, шүлсээ савируулж суугаад ч яах вэ. Энэ санааг өөрийн хар амиа бодож сэдсэн юм биш ээ. Би бол бусдын хүчээр амьдрагч биш, цэрэг хүн учраас цэрэг хүнийхээ л үүргийг чадах ядахаараа биелүүлж явна. Эрэлхэг зоригт ахан дүүс минь, болж өгвөл болхи намайгаа уучлаарай.

	— Байлдагч Драмба! гэж тэр хоолой чичрүүлэн дуудав.

	— Сонсож байна, ноён бага дарга аа.

	— Энэ чулууг унага. Тушааж байна! Гүйцэтгэ!

	Гаг хажуу тийш хурдхан зайлав. Тэр орчимд нуувч байсан сан бол үсрээд орох байлаа.

	— Түргэл! гэж Гаг дуугаа тасалдуулан орилов.

	Түүнийг нүдээ нээгээд харахад Драмба гэрэлт хөшөөний өмнө очоод, тонгойсон зогсож байв. Мундаг том, хүрз шиг гар нь хөшөөг даган доош гулсаж, хоромхон зуур хуурай хөрсөнд лав шигдэхэд лут хүчирхэг мөр нь хөдлөв. Робот хөдлөхөө больж, хүчирхэг хөл нь харсаар байтал хайлах мэт агшин богиносож, ёроол нь цүлхийсэн полдгор бүдүүн хөхүүр мэт болохыг Гаг хараад айдас нь хүрлээ. Түдэлгүй дов хөдөлж, чахарсан муухай дуу чихэнд хадаж, гэрэлт хөшөө ялимгүй хазайхад Гаг тэсэлгүй:

	— Боль! Орхи наадахыгаа гэж хашхирлаа.

	Цааш нь орос, алайгаар хараан зүхэж, бас хэдэн үг хэлсэн боловч чухам юу хэлснээ өөрөө ч мэдсэнгүй. Ингэж хашхирах хэрэггүй байсныг Гаг ойлгож байсан боловч, тэсэлгүй хашхирчихжээ. Харин Драмба түүний өмнө «номхон» зогсоод: «Сонсож байна, ноён бага даргаа, сонсож байна, ноён бага дарга аа...» гэж хүнгэнэсэн дуугаар жигдхэн давтсаар байлаа.

	Арай гэж нэг сэхээ авахад хоолой нь сэрвэгэнэж, хамаг бие нь шархирах ажээ. Гаг унан тусан явж, гэрэлт хөшөөг тойроод чичирсэн гараараа боржинг илэв. Бүх юм хэвдээ байлаа. Харин үл гаргах бичгийн доохно суурины дэргэд хоёр гүн нүх харагдахад нь Гаг татганан байж өсгийгөөрөө шороо цацаж бөглөлөө.

	 


ТАВДУГААР БҮЛЭГ

	Би унтах гээд шөнөжингөө нойр хүрсэнгүй. Эргэж хөрвөсөөр, ядаад тамхи татаж ч үзлээ, тэгээд сэрүүцэхээр цэцэрлэг рүү очлоо. Дээрх явдлаас болж сэтгэл нэг л тавгүй болчихсон байв. Драмба харанхуй буланд сүүтгэнэх нь харагдав. Тэсэж ядаад уураа гаргах гэж түүнийг хөөж ч үзлээ. Ажил төрөлд ямар ч холбогдолгүй дэмий зүйл, элдвийн зураг толгойд орж зовоох ажээ. Тэгээд энэ орны өөдгүйг яана. Эндхийнхэн цөм л унтдаг иймэрхүү нэг хачин зөөлөн ор хүртэл намайг хүүхэд шиг бүүвэйлэх гээд байгаа нь надад мэдэгдэв.

	Ер нь хамаг гай нь миний нойр хулжсанд биш л дээ, би бүтэн гурав хоног нойргүй явсан ч түүнийг юман чинээнд боддоггүй хүн. Харин хүн шиг л юм сэтгэж бодож чадахгүй байгаад л учир нь байсан юм. Ийнхүү юуны ч учрыг олохгүй байв. Би өчигдөр санасандаа хүрсэн үү, үгүй юу? Драмбад одоо итгэж болох, эсэхээ ч мэдэхгүй л явна. Корней намайг мөшгөж байгаа бол уу? Үүнийг ч мэдэхгүй юм. Өчигдөр орой хоол идсэний дараа ажлын өрөөгөөр нь орсон. Тэгэхэд мань эр хэдэн дэлгэцийнхээ өмнө сууж, дэлгэц, болгонд нь нэг, заримд нь хоёр ч амьтны хоншоор гарч, бүгдтэй нь л ярьж байх юм.

	Довон дээр би хийрхэн галзуурч, орилж бархирч байхад, харин тэрээр энэ сэрүүхэн газар дэлгэцээ хээвнэг харан сууж, учиргүй инээж байсныг бодоход намайг хутгаар хатгах шиг болов.

	Тэгээд бас болно, би зөвшөөрье гэж ч Драмбад радиогоор ч мэдээлж байсан байж таарна. Харин би яасан ч ингэж чадахгүйгээ сайн ойлгож байлаа. Миний нүдэн дээр ард түмний минь шүтээнийг гутааж байхад би учиргүй инээж, дэлгэц рүү харах байсан гэж үү? Үгүй би яасан ч тэгж чадахгүй. Би үхэр зараа идэштэн биш.

	Харин түүнд ийм даалгавар өгөөд ямар ч үнээр хамаагүй биелүүл гэж тушаасан бол хийчих байсан бол уу? Мэдэхгүй юм даа... Намайг эргэж ирэхэд тэрээр хуучнаараа л угтсанаа дараа нь ажигласан бололтой гайхаж, яасныг минь асууж гарлаа. Бүр төрсөн эцэг шиг байсныг нь яана. Хээрийн өвсний хурц үнэрээс болж толгой өвдөөд байна гэж дахиад л худал хэлчхэв. Гэвч тэр надад итгэхгүй л байгаа бололтой харагдав. Түүнийгээ надад харуулахгүйг хичээсэн боловч, итгэхгүй нь надад тодорхой болов. Харин Драмбаас асуух нь уу гэж оройжингоо л түүнийг харлаа. Тэгтэл асууж шалгаасангүй шүү. Драмбыг тоож харсан ч үгүй. Ёх, найз нар минь, толгой бүр хачин боллоо. Нэг хажуулдаг ч болоосой, ингэж байхаар чөтгөр шулам нь ирж, бүр аваад яваасай зүгээр!

	Ийнхүү би үүр цайтал ёстой нэг үйлээ үздэг юм байна. Нэг хэвтсэнээ босож, өрөөн дотуураа нааш цааш холхиж, тэгснээ цэцэрлэг рүү толгойгоо унжуулан хэсэг байлаа. Тэг тэгсээр өөрийн эрхгүй нүд анилдан, цонхны ирмэг дэрлэн үүрэглэж гарав. Сэрэхэд бүх бие хөлөрчихсөн, муурын нөгөө хэржигнэсэн дуу сонстох аж. Миа, миа гэх тэр дуу нь сахиулсан тэнгэр тамд чөтгөрийг улаан гараараа багалзуурдан алж байх шиг санагдах бөлгөө. Цэцэрлэгийн зүгээс бүлээн салхи нүүр луу шавхуурдав. Би нүдээ нээж амжаагүй байж, нэг мэдэхэд шалан дээр сууж, автоматаа тэмтрэн барьж, цонхны тавцан дээгүүр нуувчны ирмэгийн цаанаас харах мэт ажиглаж байв. Ийнхүү би энэ удаа тэдний юу хийж байгааг эхнээс нь дуустал нэгд нэгэнгүй олж харлаа.

	Усан сангийн баруухантай, ойн дугуй цоорхойн дээхнүүр харанхуйд гялалзсан цэг харуй бүрийд гарч, түүнээс хөх ягаавтар гэрэл зүг бүрд цацарч, улам тодроход бут сөөг ч илхэн харагдаж байлаа. Харин тэрхүү гэрэл доошлон доошилсоор, дөрвөн метрийн өндөр химийн лааз шиг том конусыг дүүргээд, тэр доороо хатууран хөрж байснаа бүүдийсээр нэг мэдэхэд ойн цоорхойд миний анх удаа харсан нөгөө «хий үзэгдэл» зэрэгтэй тэдний од хоорондын пуужин буучихсан байх юм. Балар цагийн нам гүм байдал ёстой л ийм байсан даа. Шувуу ч жиргэхгүй юм. Ойн цоорхойн дээгүүр үүрийн хөхөмдөг саарал тэнгэр харагдаж, цоорхойг хар өнгийн бут сөөг, мод хүрээлж, харин түүний дунд нь амьтай, амьгүйг нь миний яахин ялгаж чадахгүй байгаа нөгөө мөнгөлөг хачин зүйл байсаар байв.

	Тэгснээ нэг юм зөөлөн хагарах чимээ гарч, түүнээс хар ам мэт нээлхий онгойж, хангир жингэр хийлгэн исгэрч, тэгсээр хүн гарч ирлээ. Түүнийг гар, хөл, толгойтой болохоор би эхлээд хүн байна гэж бодлоо. Тэрээр утуулсан юм уу, түлэгдсэн гэмээр хар биетэй бөгөөд шүдээ хүртлээ зэвсэглэсэн байв. Би тийм зэвсгийг амьдралдаа үзээгүй боловч зэвсэг мөн байна гэдэг нь харангуут л надад тодорхой боллоо. Зэвсэг тэр хачин царайтай хүний хоёр мөр болон бүснээс нь унжиж, алхам бүрд нь хоорондоо хавирч харжигнана. Сайх эр гэр лүүгээ явж байгаа мэт эргэн тойрноо ажигласан ч үгүй шууд үүдэн шатыг чиглэв. Би түүний нүүрнээс нүдээ салгаж чадахгүй байсан тул алхаа нь нэг л сонин байсныг тухайн үедээ анзаарсангүй бил ээ. Түлэгдсэн юм шиг харлаж гялалзаад байгаа нүүрийг нь гайхан харж суутал мань хүн хоёр гараа гэнэт өргөөд нүүрээ хуулах шиг болоход л баг өмссөнийг би сая ойлгов. Багаа хоёрхон хормын дотор хуулаад газар хаях хооронд миний хамаг биеийн хүйтэн хөлс асгав. Учир нь лакан хар гялтганасан багийн дор хүний бус, өөхөн чулуу шиг цагаан, хамар, уруулгүй, таваг шиг том гэрэлтсэн нүдтэй, үзэшгүй муухай царай нуугдаж байсан нь нэгэнтээ илэрлээ. Би энэхүү аймшигт царайг харангуут харцаа бууруулав. Хөл рүү нь харвал бүр ч хачин санагдлаа. Тэр яагаад ийм сонин алхаатай байсан гэж бодно оо? Бидний элс юм уу, намаг дээгүүр явж байгаатай адил мань эрийн хөл нь алхам бүрд хатуу газарт шилбэ хүртэл шигдэж байлаа. Түүнийг газар даахгүй байх шиг надад санагдав...

	Үүдэн шатны дэргэд очоод тэрээр зогтусаж, цэргийн хэрэглэлээ газар чулуудахад зэвсэг нь хоорондоо хавиралдан харжигнав. Мань хүн дотогшоо орлоо. Дахин нам гүм хөл хөдөлгөөнгүй боллоо. Од хооронд аялагч пуужин ч бүүдийсээр хэзээ ч байгаагүй юм шиг алга болов. Зөвхөн ойн цоорхойноос байшин хүртэл гарсан хар нүх ба үүдэн шатны дэргэд овоолоостой хачин сонин зэвсэг л саяны болсон сонин жигтэй явдал зүүд биш гэдгийг гэрчилнэ.

	Би нүдээ арчих, эсвэл гуянаасаа чимхмээр санагдсан боловч тэгсэнгүй бил ээ. Би чинь Байлдагч Муур шүү дээ. найзуудаа. Би дэмий зүйлийг үл тоомсорлохоор шийдэв. Ямар анх удаа хэцүү байдалд орж байгаа биш. Миний хувьд зэвсэг л чухал байв. Би энд ирснээс хойш зэвсгийн барааг анх удаа харлаа. Би хувцсаа ч өмсөлгүй, богино өмдтэй байсан чигээрээ хоёр давхрын цонхны ирмэг дээгүүр харайв.

	Шүүдэр буусан үес тул миний хөл өвдөгнөөсөө доош дорхноо норж, өглөөний чийгээс ч юм уу, эсвэл сэтгэл санаа тухгүй байснаас ч юм уу даардас хүрч, хамаг бие дагжив. Үүдэн шатны хажууд очин явган суугаад дуу чимээ чагнав Эргэн тойрон нам гүм. Жирийн нэгэн өглөө шувууд ноцолдож, хүрэлзгэнэ час час хийв. Гэвч иймэрхүү чимээ миний анхаарлыг үл татна. Би хүний яриа чагнав. Энэ байшин байнга л бувтнаж, хэрэлдэж, шуугьж байдаг бөгөөд чухам хэн тэгж байгаа нь үл ойлгогдоно. Корней ч хаа нэгэн газар тэнээд алга болжээ. Тэгээд хүмүүс юм уу, за яах вэ, хүмүүс биш байг, тэд уулзахдаа мэнд усаа мэдэлцэж, нэг нэгийнхээ мөрөн дээр алгадаж, баяр хөөрийн үг яриа дэлгэх ёстой биз дээ? Гэтэл миний чихэнд юу ч сонсогдсонгүй. Нам гүм •

	Харваас найдвартай, гялтганасан, жинтэй энэ зүйлүүдийг би харж суув. Би үүнтэй зүйрлэх зэвсгийг кинонд ч, зураг дээр ч үзээгүй. Хараажийн алах чадвараар хүчтэй энэ зүйлүүдэд аль талаас нь хавьтаж, хаанаас нь барьж, юунаас дарахыг би мэдэхгүй байлаа. Тэгээд ч тэдэнд гар хүрэхээс би эмээнэ. Буруу юманд хүрчихвэл тэсэрч, надаас юу ч үлдэхгүй шүү дээ.

	Ний нуугүй хэлэхэд би яах учраа олохоо байлаа. Гэтэл би эдгээрийн нэгийг бариад аль хэдийнээ зугтах ёстой шүү дээ. За Гаг минь, түргэлж үз. Богино гол төмөртэй, амны оронд шилэн зүйл зоолттой, бариултай, гол төмрийн хоёр талаар хавтгай зүйлийг авъя. Надад цаг хугацаа байхгүй. Дараа нь учраа олъё. Ийнхүү бодсоор би гараа сунгаад сонгосон зүйлийнхээ бариулаас болгоомжтойгоор атгалаа. Гэтэл сонин явдал болов.

	Би наранд бүлээссэн, товгор судалтай бариулаас, атгаад чимээ гаргахгүйн тулд маш болгоомжлон өөр лүүгээ татав. Энэ зэвсгийг хүнд нь хүртэл надад мэдрэгдсэн юм. Гэтэл атга хов хоосон. Би согтуу юм шиг хоосон атга руугаа гөлийж харснаа шатан дээр бахь байдгаараа хэвтэж буй зэвсэг рүү дахин ухасхийв. Миний гарт дахиад хүнд хатуу төмөр мэдрэгдсэн боловч атгад юу ч орсонгүй.

	Хашхирмаар санагдсан ч би арайхийж бие бариад, тос болсон алгаа өвсөнд арчаад бослоо. Миний гутарсныг хэлэх юун. Муусайн хогууд, бүгдийг урьдчилан тооцоолжээ. Надад огтхон ч хэрэг болохооргүй бөөн төмөр дээгүүр алхаад дотогш оров. Том өрөөний буланд Драмба суугаа харагдлаа. Намайг харангуут түүний чих нь соотойгоод, урдаас гөлрөв. Харваас л зэвүү хүрмээр юм. Би өрөө рүүгээ өгсөх гээд эргэтэл толгойд нэг бодол орж ирлээ. Эцсийн эцэст нөгөөх зэвсэг миний гарт уу, эсвэл энэ мангуугийн гарт байх уу гэдэг нь ач холбогдолтой шүү дээ. Би нам дуугаар:

	— Байлдагч Драмба! гэв.

	— Би сонсож байна, ноён бага даргаа, гэж тэр дүрмийн ёсоор хариулав.

	— Миний араас яв.

	Бид хоёр гадагш гарав. Зэвсэг хаашаа ч алга болоогүй байлаа.

	— Захад нь байгаа тэр юмыг надад өг. Тэгэхдээ болгоомжтой аваарай гэлээ.

	— Би ойлгосонгүй, ноён бага дарга, гэж мангуу маань дүнгэнэв.

	— Юугаа ойлгохгүй байгаа юм бэ?

	— Чухам юу авч өгөхийг ойлгосонгүй.

	Иш, чааваас. Энэ зэвсгийг яаж нэрлэдгийг би яахин мэдэх билээ.

	— Эдгээр зүйлсийг юу гэж нэрлэдэг юм бэ? гэж би асуулаа.

	Драмба чихээ хөдөлгөснөө:

	— Өвс, ноён бага дарга. Шат... гэж илтгэв.

	— Шатан дээр юм байна уу? гэж би асуув. Миний нурууг дагаад хүйт оргив.

	— Шатан дээр тоос байна, ноён бага дарга.

	— Өөр юу байна вэ?

	Драмба юу хариулахаа мэдэхгүй эргэлзэнэ. Миний адил гайхаш нь тасарсан бололтой.

	— Өөр үү... Шатан дээр ноён бага дарга. Гаг, байлдагч Драмба, дөрвөн шоргоолж... тэр, хэсэг бодлогошров. — Янз бүрийн бичил биет байна... 

	Та нар ойлгов уу? Тэр бичил биетийг харж байсан мөртөө метрийн урттай төмөр зүйлийг олж харахгүй байв. Тэр эдгээр зүйлийг үзэж болохгүй, би авч болохгүй байжээ. Корней бүхнийг урьдчилан тооцоолжээ. Ууртаа би нүцгэн хөлөөрөө хамгийн том төмөр эдлэлийг өшиглөж, өвдсөндөө бахираад хөлөө барьж суув. Би хөлийнхөө хумсаа хугалж, хуруугаа гэмтээсэн байлаа. Гэтэл төмөр зүйл хөдөлсөн ч үгүй. За гүйцээ. Энэ бол эцсийн дусал болов. Би өрөөнийхөө зүг догонцож явахдаа шүдээ зууж, гараа зангидаж, хорслын нулимс өөрийн эрхгүй гүйлгэнэнэ. Би өрөөндөө ороод хэвтэв. Нэг удаа чөлөөгөөр гэртээ ирэхэд, миний гэр битгий хэл, бүхий л хороолол үнсэн товрог болж, шатсан тоосго овоорон, хэншүүний үнэр хамар цоргиж байсан тэр өдөр л гуньж гутарч байсан шиг дээд зэргээр гутрав. Би ямар ч хэрэгцээгүй, би юу ч хийж чадахгүй бөгөөд хуурамч цатгалан энэ ертөнцөд миний алхам бүрийг тооцоолж, хөдөлгөөн бүрийг зуун жилийн урьдаас төлөвлөсөн, тэгээд миний хийе гэж санаж байгаа бүх үйлдлийг хэрхэн тасалж, өөрсдөдөө ашигтайгаар эргүүлэхийг тэд урьдчилж тооцоолсон байна гэж энэ гунигт мөчид надад бодогдлоо.

	Сэтгэл санаагаараа бүр унахгүйн тулд би амьдралдаа тохиолдсон хамгийн аз жаргалтай мөчүүдийг эргэн санав. Тэгэхэд нэгэн хүйтэн өдөр миний санаанд орж билээ. Цэлмэг ногоон тэнгэрийг хар утаа баганадаж, эвдэрсэн балгас шатааж, талбай дээрх цасыг үнс дарж, энд тэнд хөшсөн хүүр хэвтэн, дэлбэрэлтийн том нүхнээс пуужинт их бууны хэмхэрхий цухуйна. Бид дөнгөж сая тулалдаанаас гарч, амьсгаагаа дарж амжаагүй байсан бөгөөд хөлс нүд рүү орж автоматын улайссан гол төмөр гар хайрч байсан юм. Бэйс, туслахынхаа гарыг түшиж жагсаалын өмнүүр алхан, түүний улаан гутлын гишгэлт бүрд цас чахарна. Тэрээр хүн бүрийн өмнө зогсон, нүд рүү нь анхааралтай харж, нам дуугаар талархлын үгс хэлнэ. Тэгснээ бэйс маань тулж ирээд гэнэт зогсов. Гепард (би зөвхөн бэйсийг нүд салгалгүй ширтэж байсан тул өөр хэнийг ч үл харна) миний нэрийг хэлэхэд бэйс гараа мөрөн дээр минь тавиад, над руу эгцлэн ширтэж хэсэг дуугүй зогсов. Түүний царай нь хөрөг дээр байдаг шиг өө сэвгүй гөлгөр биш, харин ихэд ядарсан, гүнзгий үрчлээ тогтсон, зовхи нь улайж хавдсан, сахлаа ч хусаагүй нь харагдлаа. Түүний том эрүү нь юм зажлан хөдөлнө. Тэрээр баруун гараа миний мөрнөөс салгалгүйгээр зүүн гараа өргөж хуруугаараа дохио өгөхөд туслах нь гарт нь хар юм тавив. Би азтайдаа итгэж ядан зогсож байтал бэйс маань сөөнгө дуугаар «Муужгай минь, амаа ангай» гэж хэлэв. Би нүдээ аниад амаа байдгаар нь ангайв. Миний хэлэн дээр хатуу хуурай юм мэдрэгдэж, намайг зажилж эхлэх тэр мөчид дуулган доорх үс минь арзайж, нүднээс өөрийн эрхгүй нулимс асгарав. Хэлэн дээрх юм бол эрхэмсэг дээдсийн шохой, хатсан гич хольсон зажилдаг тамхи нь байжээ. Бэйс миний мөрөн дээр алгадаж: «Энэ нусгайнууд уу! Миний үнэнч, хэнд ч дийлдэшгүй нусгайнууд!» гэж сэтгэл догдолсон байдалтай хэлж байсан сан...

	Би байдгаараа мишээж байгаагаа гэнэт мэдрэв. Үгүй ээ ноёд оо, юм дуусаагүй шүү. Үнэнч, хэнд ч дийлдэшгүй жулдрай, та нарт үзүүлнэ, гайгүй. Тэнд ч найдлага хөсөрдүүлээгүй, энд ч хөсөрдүүлэхгүй шүү. Би гэнэт тайвшран нойрслоо. Миний энэ адал явдал ийнхүү төгсөв.

	Ингэж төгссөн боловч, шинэ адал явдлууд эхлэв. Манай чимээ шуугиан багатай байшинд маань гэв гэнэт хөл тасрахаа болив. Урьд нь Корней бид хоёр өглөө хоол идэх зуур хорь орчим минутын яриа дэлгэж, юм, юмны зах зухаас хөндөж, дараа нь үдийн хоол хүртэл би ганцаараа үлдэн, дураа хүрвэл унтаад, эсвэл ном уншиж, үгүй бол яриа чагнадаг сан. Гэтэл энэ могойн үүрийг хэн нэг нь онгичсон уу, аль эсвэл түр амсхийлт дууссан юм уу, бүү мэд. Ямар ч байсан энэ өдрөөс эхлэн зочин олширлоо.

	Би нөгөөх хонгил руу очсоноос бүх хэрэг явдал мандав. Үнэнээ хэлэхэд тэнд шинэ бичиг байгаа гэж би бодоогүй юм. Гэтэл тооны ухаантан маань надад хариу ирүүлжээ. Миний асуултын доор жижигхэн үсгээр «Чиний найзууд чинь тамын оронд очсон» гэж хичээнгүйлэн бичсэн байв. Би мэл гайхав. Энэ чинь юу гэсэн үг вэ? «Найзаа, чи хэн бэ?» гэсэн асуултад ингэж хариулсныг бодоход тэд нэг бус, хэд хэдэн хүн байх нь ээ. Хэн болохоо яагаад бичээгүй юм бол? Айж байгаа юм болов уу? Тэгээд тамын оронд гэсэн нь ямар учиртай юм бол? Над шиг жирийн хүн энд байх нь ч хэцүү л юм. Гэтэл тамын оронд очвол уу... Би хаалга руу ширтэв. Үүний цаана шорон юм уу, эсвэл түүнээс ч доор юм байдаг бол уу? Найзууд аа, та нар тодорхой, ойлгомжтой бичихгүй яасан юм бэ? Ямар ч байсан энэ хонгилыг хяналтад авах хэрэгтэй. За үүнийг дараа болъё, харин одоо тэдэнд өөрийнхөө тухай шууд л ойлгуулахын тулд юу бичдэг юм бил ээ?.. Тооны томьёоллыг нь мэдэхгүй нь харамсалтай. Тэд энэ томьёоллоороо бүхнийг илэрхийлсэн ч байж юу магад. Гэвч би өөрийгөө хэн болохыг бичье. Тэгэхлээр надад итгэж болно гэдгийг тэд ойлгох болно. Би зориуд хармаалж байсан харандааны хугархайгаар «Байлдагч Муур хаана ч газардахгүй» гэж дармал үсгээр бичлээ. Би Муур, миний сэтгэл санаа өндөр, байлдааны ажиллагаа явуулахад бэлхэн байгаа гэдэг нь энэ бичгийг уншсан хэн бүхэнд тодорхой бил ээ. Миний сэдсэн зүйл надад таалагдав. Муусайн шүхэрчид ч яах вэ, тэд намайг яаж ч чадахгүй. Хэрэв энэ нь урхи бөгөөд бичгээр харилцах аргыг Корней сэдсэн ч гэсэн надад айх юм байхгүй. Би онц гойд юм бичээгүй биз дээ.

	За яах вэ. Энэ хонгилыг би хяналтдаа авлаа. Харин энэ хаалганы цаана юу байгааг мэдэх цаг ирлээ. Би удаан бодсон ч үгүй, бариулаас чангаатал хаалга нээгдэв. Цаана нь хонгил юм уу шат, эсвэл өрөө байна байх гэж би дотроо бодож байлаа. Гэтэл тэнд бодож байсан юмнаас юу ч байсангүй. Тэнд гурав үржих нь гурвын талбай бүхий гялтганасан хар ханатай хов хоосон тасалгаа байв. Эсрэг хананд улаан товчлуур зоолттой байхыг би харлаа. Би харангуут л дотогшоо ормооргүй санагдав. Энэ тасалгаа надад шоронг санагдуулав. Улаан товчлуураас өөр юу ч үгүй ийм тасалгаанд би юугаа хийх бил ээ.

	Би ийнхүү эргэлзэж байсан чинь ойролцоо хүний дуу гарлаа. За баларлаа гэсэн бодол толгойд орж ирэв. Би хаалгаа хаагаад, огцом эргэлээ. Эхний шүхэрчийг хоолой руу нь дэлсээд, цэцэрлэг рүү зугтана. Тэндээс намайг олж баривчилна гэдэг нь горьдсоны гарз байлгүй гэж би бодов.

	Гэвч чимээ гаргасан хүмүүс шүхэрчид биш байжээ. Тэрэг түрсэн нэг хүн булан тойроод хонгил руу орж ирэв. Би гараа хармаандаа хийгээд хоёр хүн элбэг зөрөх өргөн хонгилоор урдаас нь аажуухан алхав. Нөгөө хүн маань ч тулж ирэв. Би харсан чинь тас хар хүн байв. Могойн сүү гэж! Хальт харахад толгой огт байхгүй юм шиг харагдсан боловч сайн ажиглавал үс, хацар, чих, дух нь хав хар бөгөөд зөвхөн уруул нь улаан, нүдний цагаан ба шүд нь харанхуйд гялалзсан сонин хүн байлаа. Ямар гарагт ийм хачин хүмүүс амьдардаг юм бол? Би биеэ хананд наалдуулаад, түүнд зам тавьж өгөв. Түргэн зөрж өнгөрөөсэй гэж би дотроо залбирна. Гэвч мань эр зөрж өнгөрөхийн оронд хажууд зогсоод, сөөнгө дуугаар:

	— Миний бодож байгаагаар, чи чинь алай хүн шив дээ? гэж асуув.

	Би шүлсээ залгиад, толгой дохив.

	— Тийм ээ. Би алай хүн.

	Тэр надтай алай хэлээр ярьж эхлэв. Тэгэхдээ сөөнгө бүдүүн биш, энгийн даруу, аятайхан дуугаар ярилаа.

	— Чиний нэрийг Гаг гэдэг бил үү. Байлдагч Муур байхаа? гэв.

	— Яг тийм.

	— Чи Төвөөс явж байна уу?

	Би энэ асуултад юу хариулахаа мэдэхгүй баахан тээнэгэлзсэнээ:

	— Үгүй, би өөрийнхөөрөө л байна.

	Би түүнийг ойрхноос ажвал хүн шиг л хүн юм. Тэгэхдээ хар арьстай юм. За тэр ч яах вэ. Манай ч гэсэн арлууд дээр цэнхэр арьстай хүмүүс байдаг бөгөөд тэднийг хэн ч гоочилдоггүй юм. Тэр эндхийн хүмүүсийн адил цамцаа богино өмдний гадуур гаргажээ.

	— Чи Корнейг хайж байна уу? гэж тэр яг Корней шиг элэгсгээр надаас асуув. Тэгээд:

	— Чи их сандарч дээ гэв. 

	— Үгүй ээ, гэж уцаарлангуй хариулав. 

	Би халууцаад. Танай энд халуун юм...

	— Аа.... Чи наад хувцсаа тайлахгүй бол халууцалгүй яах вэ? Корнейг хайсны хэрэггүй, тэр ажил ихтэй, завгүй байгаа...

	Тэрээр алай хэлээр маш цэвэрхэн, зөв бөгөөд нийслэлийнхний аялгуугаар ярьж байлаа. Сайхан ярьдаг хүн байна. Мань хүн надад Корней хаана, юу хийж байгааг тайлбарлаж байх хооронд би тэргэн дээр байсан юмыг ажигласнаа, найзууд минь, та нарт л гэж хэлэхэд хар арьстай хүний яриаг би сонсохоо больчихов.

	Нэг нэггүй тайлбарлая. Тэрэг нь яах вэ, байдаг л зүйл, Харин тэргэн дээр хуягтынхны хүрэм шиг савхин юм уу гэмээр саарал өнгийн, гадна талаас тос гялалзсан том хүүдий хэвтэнэ. Хүүдийний дээд тал нь ганц ч үрчлээгүй харин доод талд нэл үрчлээ, хуниас суужээ. Эдгээр үрчлээ, хуниасны завсраар нэг зүйл хөдөлж, цухуйж байхыг би анхнаасаа ажиглаж, эхний үед андуурсан бол уу гэж бодов. Гэтэл... Нэг үгээр хэлэхэд тэнд нүд нуугдаж байсан. Миний хөл, гарыг тастсан ч би хэлснээсээ буцахгүй. Нүд байсан нь гарцаагүй. Тэнд нэг хуниас алгуурхан дэлгэгдэж гунигтай том хар нүд намайг анхааралтай ажиглав... Ер нь энэ хонгил руу өнөөдөр ирсэн нь буруу болжээ. Би бол ямар ч нөхцөлд байлдааны бэлэн байдалд байх ёстой Байлдагч Муур мөнөөс мөн, гэхдээ ийм учралын талаар цэргийн дүрэмд заагаагүй шүү дээ...

	Би хана түшиж зогсохдоо «яг тийм... яг тийм» гэж бувтнав. Харин дотроо: «Наад юмаа түргэн зайлуулаач! Чи энд юугаа хийж зогсоод байгаа юм бэ? гэж залбирна. Сайх хүн миний зовлонг ойлгосон бололтой;

	— Алай хүн минь, дасах хэрэгтэй. Явъя, Жонатан, гэж сөөнгө бүдүүн дуугаар хүүдийд хэлснээ, дараа нь над руу эргэж ердийн дуугаар:

	— За баяртай, эрэлхэг найз минь... Чи нэг л хачин болчихлоо. Айсны хэрэггүй, Байлдагч Муур минь! Энд чинь битүү ширэнгэ ой биш шүү дээ... — гэнэ.

	— Яг тийм, гэж би зуун дөчин найм дахь удаагаа хариулав.

	Тэр инээмсэглэснээ тэргээ түрээд цааш одов. Би араас нь харсан чинь, еэ, могойн сүү гэж, тэрэг өөрөө хөдөлж, сайх хүн түүнтэй зэрэгцэн алхалж, миний огт мэдэхгүй хэлээр хүүдийтэй ярина. Хар арьстай хүний нуруун дээр ГИГАНДА гэсэн бичээсийг хагас дугуйлж бичсэн байв. Надтай сонин явдал тохиолдсон байгаа биз дээ? Дахин ийм юмтай учрах юм бол би лав өөрийнхөө гутал дотроо нуугдаж орох байх. Дасаарай, алай хүн минь, дасаарай! гэсэн. Хэзээ нэгэн цагт би дасах л байх, тэгэхдээ ойрын хагас зуун жилд би тэр хонгил руу шагайх ч үгүй... Тэд жижиг өрөөнд орж, араас нь хаалга хаагдлаа. Би ч хана түшээд, энэ зэвүүн газраас түргэн зайлах гэв.

	Энэ өдрөөс хойш байшин хөл ихтэй болов. Хүмүүс тэг-бүхээгээр хоёр гурваараа цувж, шөнө, ялангуяа өглөөгүүр хүрээлэнд «хий үзэгдлийн» хэржигнэсэн дуу үл тасарна, Зарим нэг этгээд шууд тэнгэрээс унаж байв. Усанд орж байх үед нэг эр усан санд унаж намайг цочоосныг яана. Тэд бүгдээрээ Корней дээр яаралтай ажлаар ирж, янз бүрийн хэлээр ярьж шуугилдана. Гэгээвчинд орвол тэд л шуугилдана, хоолны өрөөнд ирэхэд тэд л хоёр гурваар суугаад шуугилдана. Зарим нь босож явангуут, өөр хүмүүс орж ирнэ. Тэд эзнийхээ хөрөнгийг ингэж үрэн таран хийж байгааг харахад дотор арзайна. Өөрсдөө идэх, уух юмаа авчирч болдоггүй юм байхдаа. Хүн бүрийг цатгаж чадахгүй гэдгийг ойлгомоор юм. Ичих нүүрэндээ илэг наасан хүмүүс л ингэдэг байх. Гэвч тэдэн дотор мөнөөх нүдтэй хүүдий мэт ой гутмаар амьтан дахин тааралдаагүй. Тэдний зарим нь зэвүүцмээр амьтан байсан боловч, хүүдий шиг юм дахин тааралдаагүйд би баярлаж байв. Би ганц, хоёр хоног тэссэн хэр нь сүүлдээ бүр зугтаадаг боллоо. Өглөө босоод Драмбаг дагуулан их хөлийн энэ газраас арван таван километрийн зайтай орших хэдэн цөөрөм рүү явдаг болсон юм. Тэр бол үзэсгэлэнт сайхан газар бөгөөд зэгс найган, сэрүү оргиж, үй түмэн нугас идээшилнэ.

	Зугтсан нь буруу байсан, намайг хулчийсан гэж бодож болно. Би тэдний дунд байнга эргэлдэж, юу ярьж байгааг нь чагнаж, ажиглаж байвал зүгээр сэн гэдгийг би өөрөө ойлгож байна. Гэвч, нөхдөө, би хичээж байсан шүү дээ. Зочны өрөөний буланд таг чиг суугаад, чих тавин сонсох боловч юу ярьж байгааг огтхон ч ойлгодоггүй нь харамсалтай. Тэд миний мэдэхгүй хэлээр шуугилдан маргалдаж, янз бүрийн муруй зурж, таних тэмдэгтэй цэнхэр цаас дэлгэж, нэг удаа эзэнт улсын газрын зургийг өлгөж бүтэн цаг хоорондоо маргалдав. Газрын зураг тодорхой баймаар л юм. Гэвч тэд юунаас болж ингэж маргасныг би бас л ойлгосонгүй. Манай энд нэг үйл явдал болж байгаа, эсвэл ойрын үед болох ёстой гэдгийг би ойлгов. Энэ могойн үүр хөдөлгөөнд орсны хамаг учир нь үүнд оршино. 

	Нэг үгээр хэлбэл би санаачилгыг дайсанд өгөхөөр шийдлээ. Учир байдлыг би олж ухаарсангүй, тэдэнд саад хийнэ гэдэг бүтэшгүй хэрэг. Тэд намайг энд байлгасныг бодоход би тэдэнд ямар нэг талаар хэрэгтэй хүн. Тэд эрт, орой заавал надад хандаж, туслалцаа гуйна. Тэр үед л яахаа шийдье. Харин одоо цөөрөм рүү очиж, Драмбаг сургаж, юу болохыг харья гэж би шийдлээ.

	Гэтэл би удаан хүлээсэнгүй. Нэгэн өглөө хоолны өрөөнд ирээд харсан чинь ширээний ард Корней ганцаараа сууж байна. Сүүлийн хэд хоног Корней надад бараг үзэгдээгүй бөгөөд үзэгдсэн ч түүнийг хүмүүс байнга хүрээлнэ. Гэтэл өнөөдөр ганцаар сүү ууж суухыг хараад би гайхав. Би түүнтэй мэндлээд, эгц урдаас хараад суулаа. Би Корнейг санасан юм бол уу? Корнейн нүүр нь нүдэнд дулаахан, эрэлхэг зоригийг илэрхийлэхийн хажуугаар хүүхдийнх шиг зөөлөн бил ээ. Нэг үгээр хэлбэл хар санаагүй хүний царай юм. Энэ царайнаас ч болсон юм уу, бид Корнейг хараад их санасан хүнтэй гэнэт тааралдсан юм шиг нэг л хачин болчихлоо. Бид хоёр хоорондоо ярилцах зуур: Муур минь, болгоомжтой байгаарай, наад хүн чинь чиний найз биш, хэрэв найз биш бол дайсан гэсэн үг шүү гэж би өөртөө ямагт сануулна. Гэнэт Корней:

	— Гаг, чи яагаад надаас юм асуудаггүй юм бэ? гэнэ.

	— «Чиний худлаа ярихыг сонсохгүй, хуурамч найз минь» гэж шулуухан хариулчихмаар санагдав. Гэвч би тэгсэнгүй.

	— Асуудаг шүү дээ, гэж би бувтнав.

	— Чи ойлгооч, гэж тэр надад хэлэхэд хоолойны нь өнгөнд надаас уучлалт гуйж байгаа аяс илрэв, — Би чамд урт лекц уншиж чадахгүй гэдэг нь мэдээж. Нэгдүгээрт, надад зав чөлөө байхгүйг чи өөрөө ч харж байна. Чамтай хамт байхыг хүссэн ч чадахгүй байна. Хоёрдугаарт, миний бодож байгаагаар лекц гэдэг чинь маш уйтгартай зүйл. Асуугаагүй юмны хариулт сонсоно гэдэг чинь уйтгартай биз дээ? Эсвэл чи өөрөөр боддог юм уу?

	Би балмагдсандаа өөртөө ч ойлгомжгүй бувтначхав. Энэ үед хоолны өрөөнд эхэлж хоёр хүн, тэдний араас бас нэг хүн орж ирэв. Тэдний царай гуулин данх шиг гялалзаж байсан нь маш их баярласныг гэрчилнэ. Нэг нь гартаа жижигхэн бөөрөнхий сав барьж байв. Тэд Корней дээр ирэв.

	— Мөн үү? гэж Корней асуугаад, суудлаасаа бослоо.

	— Тийм, гэж нөгөө гурав нэгэн дуугаар хариулаад, чимээгүй зогсов. Ер нь Корнейн дэргэд хэн ч шуугьдаггүй гэдгийг би хэдийнээ ажигласан юм. Корней тоглоом шоглоомд дургүй, бусдыг номоор байлгаж чаддаг байжээ.

	Би загасны махтай хоол идэж, халуун цай оочилж суух зуур Корней нөгөө савыг хоёр хуруугаараа барьж болгоомжтой нээж, дотроос нь нарийхан улаан тууз гаргав. Нөгөө гурав амьсгаагаа хураав. Хоолны өрөөнд чив чимээгүй болж зочны өрөөнд хүмүүс шуугилдах нь тодхон сонстоно. Корней улаан туузыг гэрэлд харж дараа нь:

	— Сайн байна. Үүнийг олшруулаад тараа, гэж нам дуугаар хэлэв.

	Тэр хоолны өрөөнөөс гарч явснаа гэнэт санав бололтой над руу эргэн харж;

	— Уучлаарай, Гаг аа, Би яаж ч чадахгүй нь ээ, гэв. Надад ямар хамаа байна гэсэн янзтай би мөрөө хавчив. Хоёр хүн нь Корнейг даган одож, нэг нь үлдээд улаан туузыг саванд нямбайлан хийв. Би гаднын хүний дэргэд хооллох дургүй тул нэлээд ууртай сууж байлаа. Сайх эр миний дургүйцлийг ерөөс тоосон шинжгүй хоолны өрөөнд буй Корнейн шүүгээ гэхэд шүүгээ биш, авдар гэхэд авдар биш хайрцаг руу очлоо. Би тэр хайрцгийг ерөөс тоодоггүй байж бил ээ. Сайх эр хайрцгийн хөшгийг дээш нь татвал, дотор нь нүх ангайж гэрэл асав. Тэр нүдэнд жижиг, саваа хийгээд, хөшиг хаасан чинь хүнгэнэсэн дуу сонсогдоод, хайрцаг дээр шар чийдэн асав. Дараа нь мань эр хөшгөө дахин нээтэл... идэж байсан хоол маань миний хоолойнд тээглэв. Учир нь нүхэнд хоёр жижиг сав байхыг би харав. Мань эрийг хөшиг дахин хаахад, хүнгэнэсэн дуу гаран шар гэрэл асаж, хөшиг нээхэд дөрвөн сав болсон байв. Тэг тэгсээр мань эр саваар нүхийг дүүргэж, улмаар тэднийг хамж халаасандаа хийгээд, над руу нүд ирмэснээ өрөөнөөс гарч одлоо.

	Би юу ч ойлгосонгүй. Ер нь жирийн ямар ч хүн нарийн учрыг ойлгохгүй нь мэдээж. Гэвч энэ ямар ашигтай машин болохыг би ойлгосон бил ээ. Би хайрцаг руу очоод тал талаас нь ажиглаж, араас нь ч харах гэж үзсэн боловч, хана, хайрцаг хоёрын хоорондын зайнд толгой минь багтсангүй. За яах вэ. Хайрцгийн хөшиг нь нээлттэй, нүхнээс гэрэл цацарсан хэвээр байна. Могойн сүү гэж! Би ийш тийшээ харснаа, ширээн дээрээс амны үрчийсэн алчуур шүүрэн авч хумиад, хайрцгийн нүх рүү чулуудав. Юу ч болсонгүй. Алчуур хэвтэж л байна. Тэгэхлээр нь би хөшгийг доош нь татлаа. Хөшиг алгуурхан хаагдав. Хүнгэнэсэн дуу гарч, шар чийдэн аслаа. Би хөшгийг дээш нь татсан чинь дотор нь хоёр алчуур байв. Би алчуурыг сэрээгээр дэгээдэж, гаргаад үзвэл хоорондоо ялгахын аргагүй адилхан юм.

	Хэрэв надад алтан зоос байсан бол би саятан болох байсан сан. Би халаасаа уудлав. Гэтэл алтан зоос битгий хэл, зэс зоос ч гарч ирсэнгүй. Харин найм, аравны нэгэн миллиметрийн голчтой ганц сум олдов. Би уул сумыг нүх рүү хийх үедээ, ямар учиртайг нь ойлгоогүй юм. Сум ч бас мөнгөөр үнэлэгдэнэ шүү дээ гэж бодсоны үүднээс тэгсэн юм, Харин нүхэнд арван зургаан сум зэсийн өнгөөр гялалзахад, энэ чинь нэг хамбуур, бүтэн хүхээ болсон гэдгийг би гэнэт ойлгов.

	Хайрцгийн өмнө зогсож, сум тоолох зуур толгойд минь сонин бодол эргэлдэнэ. Миний энэ бодлыг хэн нэгэн хүн ойлгож. мэдэх вий гэж болгоомжлон, би эргэн тойрноо ажиглав. Эндхийнхэн ёстой догь, ашигтай машин бүтээжээ. Би энд ирснээс хойш ихийг үзэж, нүд тайлсан боловч, ашиглаж болмоор хоёрхон зүйлийг оллоо. Эхнийх нь мэдээж Драмба юм. Дараах нь энэ машин болно. Та нарт баярлалаа. Би сумаа цуглуулж, халаасандаа хийв. Халаас хүнд оргихын сацуу миний өмнө зам нээгдэх шиг боллоо.

	Хожим би энэ машиныг нэг бус удаа ашигласан бил ээ. Сумны тоог нэмэгдүүлэхийн хажуугаар дүрэмт хувцасны товч, бас бус зүйлийг олшрууллаа. Эхний үед би бусдаас болгоомжилдог байснаа сүүлд нь бүр цагаандаа гарч, тэднийг хооллож байхад хажууд нь хөшгөө дээш доош нь гүйлгэж зогсдог болов. Тэд миний юу хийж байгааг ерөөсөө анхаардаггүй бил ээ. Ийм гэнэн улс манай гарагийг яаж эзлэх гэсэн юм бол. Тэднийг хумсны хутгаар л цааш нь харуулна шүү дээ. Би нүүрэн дээр нь хамаг нууц бичиг баримтыг хувилсан ч тэд тоохгүй байх. Хайхрамжгүй байгааг нь далимдуулж юу ярихыг сонсож, юу хийхийг ажиглах нь миний дур. Могойн сүү гэж! Заримдаа бүр гомдмоор санагдана. Би чинь жижгээр танхайрагч биш, эрхэмсэг дээдсийн Байлдагч Муур шүү дээ! Ямар хүмүүс намайг хүндэтгэн зам тавьж, малгайгаа авдаг байсан гэж бодно! Үнэнээ хэлэхэд өдөр бүр биш боловч, авдаг л байсан юм чинь! Зарим үед хаалганы хажууд зогсоод, «Номхон! Муусайн жоомнууд над руу хар!» гэж хашхирмаар санагдана. Тэд мөн гүйлдэнэ дээ! Гэвч би энэ талаар бодохыг өөртөө хориглов. Би нэр хүндээ унагаах эрхгүй хүн. Бас санаа бодлоороо ч тэр. Бүх юм хуучнаараа яваг. Би ганцаар энэ олон хүнийг номхон зогсоож чадахгүй нь мэдээж. Надад тийм зорилго ч байхгүй...

	Корней маань энэ хэдэн өдөрт бүр нүднээс гарав. Энэ их шуугианыг зохицуулахын хажуугаар хувийн гай зовлон ч бас түүнд тохиолджээ. Би бүх учрыг нарийн мэдэхгүй юм. Нэг орой би цөөрмөөс ядарч, хөлөрч ирээд, усанд орж амраад, бутны цаана очиж нуугдав. Миний сонгосон газраас болж байгаа явдлыг алган дээр юм шиг харж, харин намайг хэн ч харахгүй бил ээ. Тэр үед хүмүүс Корнейн өрөөнд цугларч, ээлжит зөвлөгөөнөө хийж байсан тул цэцэрлэгт нам гүм. Гэнэт тэг-бүхээгийн хаалга нээгдэж, үл таних хүн түүнээс гарч ирлээ. Тэр хүн надад сонин сэтгэгдэл төрүүлэв. Нэгдүгээрт гадуур хувцастай юм. Эндхийн хүмүүс голдуу ажлын хувцас юм уу, ардаа бичээстэй эрээн цамц өмсдөг. Харин энэ хүн саарал даавуугаар оёсон гоёмсог дэгжин хувцастай ажээ. Тэр хүн надад яагаад тийм сүртэй санагдсаныг тодорхой хэлэхэд бэрх байна. Их ганган хүн юм. Лав язгууртан хүн байх. Хоёрдугаарт, түүний царай нь сонин санагдав. Би үүнийг бүр ч тайлбарлаж чадахгүй юм. Тэр хүн хар үстэй, хөх нүдтэй бөгөөд түүний царай нь яагаад ч юм намайг эмчилж хөл дээр босгосон мөнөөх эмчийг санагдуулав. Тэгэхдээ эмч улаан хацартай, түүний дүр төрх нь сайн санаатай хүнийг илчилнэ. Гэтэл энэ хүнийг сайн санаатай гэж хэлбэл алдас болох байх. Манайхны хүмүүсийн царайд эсвэл баяр хөөр, эсвэл гүн бодолд дарагдсан байдал ажиглагддаг. Харин энэ хүний царай нэг л ойлгомжгүй юм.

	Тэрээр, бүхээгээс гараад шийдэмгий алхалсаар байшин руу орлоо. Корнейн ажлын өрөөнд шуугиан гэнэт тасарлаа. Энэ хэн гээч нь ирсэн юм бол доо. Дээд дарга нарын нэг нь юм болов уу? Миний сониуч зан бүр хөдлөв. Энэ хүнийг барьцаанд авбал лав том хэрэг мандах нь ээ. Тэгээд түүнийг барьцаанд авбал яах байсан тухай мөрөөдөж суутал, ажлын өрөөнд дахин шуугьж эхлэх нь чихэнд сонсогдлоо. Корней нөгөө эрийн хамт шатаар буугаад тэг-бүхээгийн зүг алхав. Тэд хоорондоо үл ярина. Язгууртан маань юм бодсон байдалтай шүдээ тас зууж, толгойгоо гэдийлгэн алхална. Нас залуу ч генерал л гэсэн үг. Харин Корней маань толгойгоо унжуулан ихэд уруу царайлж, уруулаа хазална. Корней банга хүртэж дээ гэж бодтол, өнөөх хоёр миний хажууханд зогсоод, Корней:

	— За яах вэ... Ирсэнд чинь баярлалаа! гэв.

	Язгууртан маань чимээгүй зогсоно. Тэр зөвхөн мөрөө хавчисхийн, нүдээ буруулав.

	— Би чамтай уулзах болгондоо баярладгийг минь чи мэднэ шүү дээ, гэж Корней яриагаа үргэлжлүүлэв. Өнөөдрийнх шиг халти уулзсан ч баярладаг. Зав муутайг чинь би ойлгодог шүү..

	— Хэрэггүй, гэж язгууртан гомдонгуй хэлэв. — Энэ тухай ярьсны хэрэггүй. Хоёулаа ингээд салъя.

	— Тэгье, гэж Корней маш дуулгавартай хариулахад миний айдас хүрэх шиг боллоо.

	— Өөр нэг хэлэх юм байна, гэж язгууртан зэвүүн дуугаар хэллээ. — Би ойрдоо буцаж ирэхгүй. Ээж ганцаараа үлдэнэ. Тэрийг битгий зовоогооч гэж би шаардана. Урьд би эжийтэй хамт байсан тул энэ тухай ярьдаггүй байлаа... Нэг үгээр хэлэхэд, ээжийг зовоохгүйн тул чадах бүхнээ хий!

	Корней юу гэж хариулсныг би сонссонгүй.

	— Чадна! гэж язгууртан маань зоригтой хэлэв. — Эндээс яв, бүр алга бол! Таны энд хийж буй ажил уу... Ээжийн аз жаргалаас юугаар давуутай юм бэ?

	— Энэ бол зүйрлэшгүй зүйл, гэж Корней бүр гутарч, цөхрөнгөө барсан янзтай хариулав. — Андрей минь, чи даанч ойлгохгүй байна...

	Би хирдхийн цочив. Энэ чинь дарга ч биш, генерал ч биш, Корнейн хүү байх нь ээ!

	— Би эндээс явж чадахгүй. Би эндээс хаашаа ч далд орж чадахгүй. Ингэснээр юу ч өөрчлөгдөхгүй. Нүднээс далд орвол, сэтгэл зүрхнээс холдоно гэж чи бодож байх шиг байна. Тийм биш. Нэгэнт бий болсон байдлыг өөрчлөх ямар ч арга алга. Энэ бол миний хувь заяа. Ойлгов уу? Хувь заяа.

	Андрей толгойгоо гэдийлгэн, эцгийнхээ хэлснийг ихэмсэг байдалтай сонсож байснаа, түүний язгууртны гэмээр царай нь уйлах гээд байгаа юм шиг өрөвдмөөр татваганаж, тэрээр гараа эв хавгүй даллан, юу ч хэлэлгүй тэг-бүхээгийн зүг гуйв.

	— Болгоомжтой яваарай, гэж Корней араас нь хашхирсан боловч, мань эр хэдийнээ далд оржээ.

	Корней гэрийн зүг гэлдэрлээ. Тэрээр үүдэн шатаар өгсөж, сарнисан бодлоо цэгцэлж байгаа мэт түр зогссоноо, босго алхан дотогш орлоо. Тэр гунигт байдлаа лав бусдад мэдэгдэхгүйг хичээсэн байх.

	Ийм нэгэн явдал болсон юм. Хүнийг зовоож байна даа. За яах вэ, энэ бол надад хамаагүй асуудал. Харин Корнейг өрөвдөх сэтгэл надад төрөв. Түүний оронд би байсан бол, хэрээ мэд гээд хүүдээ банга хүртээх байсан нь мэдээж. Гэвч Корней заяа нь тэгэхгүй. Тэр нүсэр бяртай, шаламгай хүн гэдгийг би өөрийн нүдээр харсан юм. Нэг өдөр Корней усан сангийн дэргэд гурван (юу гэж нэрлэдэг юм бол доо... офицерууд гэх үү дээ) хүнтэй ганцаараа барилдаж байхыг би харсаан. Тэднийг дуртай тал руугаа хаяж байхыг харахад урамтай байлаа. Тийм учраас Корней таван салаа боовыг хэнд ч амсуулж чадах нь эргэлзээгүй. Тэгэхдээ Корней онцгой тохиолдол гарахгүй бол, таван салаа боов амсуулах битгий хэл, ширүүн үг хэлдэггүйд л хэргийн хамаг учир оршино... Гэвч нөгөө талаас ийм нэг явдал болсон бил ээ. Би нэгэн өдөр Корнейн ажлын өрөөгөөр орсон юм. Чухам ямар зорилгоор орсныг одоо санахгүй байна. Бодвол ном юм уу, эсвэл буулгагч аппаратын хальс авах гэсэн байх. Ямар ч гэсэн бороотой өдөр байсан юм. Ажлын өрөөгөөр нь шагайвал тас харанхуй байна шүү. Энэ байшинд байх хугацаанд харанхуй өрөө надад тааралдаж байгаагүй тул би мэл гайхав. Андуураад зооринд орчхов уу гэж бодож үзлээ. Гэтэл Корней:

	— Дахин эхнээс нь явуул, гэж хэлэх нь харанхуйд сонсогдлоо.

	Би урагшаа нэг алхсан чинь миний араас хана нь хаагдаж, шөнийн буудлагын талбай шиг тас харанхуй боллоо. Би харанхуйд юм мөргөчихгүйг хичээн, дахин хоёр алхтал хөшигт орооцолдоод, гайхсандаа цочив. Энд чинь юун хөшиг байдаг бил ээ? Ажлын өрөөнд хөшиг байхыг урьд нь хараагүй сэн. Энэ мөчид яриа сонстож, би бүх юмаа мартан, амьсгаа дараад чих тавин сонсож гарлаа.

	Эзэнт улсын хэлээр ярьж буйг би ойлголоо. Би тэдний хурли-мурли гэсэн зэвүүн хэлийг хаана ч очсон танина. Хоёр хүн ярьсны нэг нь жирийн үхэр хулгана идэштэн (болдог сон бол автоматаар шүрших юм сан), нөгөөх нь Корней байв. Би эхний үед чихэндээ итгэсэнгүй боловч, Корнейн дуу яах аргагүй мөөн. Тэгэхдээ тэр эзэнт улсын хэлээр ярихын дээр энэ гараг дээр Корнейгээс битгий хэл, ер нь хэнээс ч сонсоогүй тийм өндөр дуугаар ярьж байлаа. Нөхөд минь, энэ чинь жинхэнэ байцаалт байжээ. Би амьдралдаа хүн байцааж байхыг бишгүй үзсэн тул, чухам яаж ярьдгийг мэднэ. Тийм учраас би андуураагүй бил ээ. Корней маш ууртайгаар: гррум-тррум-бррум! гэж хэлэхэд, цаад хулчгар новш нь өрөвдмөөр дуугаар хурли-мурли, хурли-мурли гэж хариулна. Үүнийг сонсоход ч урамтай байв.

	Харамсалтай нь би эзэнт улсын хэлийг төдий л сайн мэдэхгүй тул ярианы учрыг олж чадахгүй байлаа. Хагас дутуу ойлгосноо хэлье. Энэ үхэр хулгана идэштэн нь жирийн цэрэг юм уу, хотын оршин суугч биш, харин маршал юм уу, эсвэл сайдын зэргийн том тушаалын хүн байжээ. Тэр хоёр хоорондоо арми ба корпусын тухай, түүнчлэн нийслэл хот дахь байдлын тухай ярьж байв. Миний мэддэг «корпус», «арми», «нийслэл» гэсэн үгнүүд байнга давтагдаж байснаас би ийм дүгнэлт хийлээ. Корней довтлонгуй, шахаж шаардсан байдалтай ярьж, үхэр хулгана идэштэн этгээд нь үнэнээ хэлэхгүйг хичээн, аль болохоор булзахыг оролдож байна гэдэг нь надад бас ойлгогдов. Корней дуугаа хэдий чинээ өндөр болгох тусам үхэр хулгана идэштний дуу төдий чинээ өрөвдмөөр болсоор байна. Одоо л муу новшийг сайн гөвөх цаг ирлээ дээ гэж би бодлоо. Муу новш чарлаад, дараа нь бүх нууцаа дэлгэж эхлэх тэр мөчийг өнгөрөөхгүйн тулд бүр ч анхааралтай чагнав. Гэтэл гэнэт чимээ тасрав. Үхэр хулгана идэштэн муу новш ухаан алдсан юм шиг байна. Корней жирийн дуугаар:

	— Маш сайн, Вольдемар, та явж болно. Одоо дүгнэе. Нэгдүгээрт... Гэтэл нэгдүгээрт юу байхыг би сонсож чадсангүй. Миний духан дээр гэнэт хүчтэй тас буугаад явчхав. Би сэхээ ороод хартал зочны өрөөний шалан дээр сууж, миний өмнө толгой нь тааз тулсан өндөр биетэй Вольдемар зогсон:

	— Чи яав, хонгор минь? Харанхуйд юу хийж байсан юм бэ? Чамайг энд байсныг мэдсэнгүй. Чи намайг уучлаарай. Бэртсэн үү? гэж уучлал гуйсан янзтай хэлэв.

	Би хамраа дотогшоо чихэгдсэн эсэхийг шалгаад, дараа нь арайхийн хөл дээрээ босож:

	— Би өөрөө бэртээгүй. Харин намайг бэртээсэн нь үнэн гэв.

	 


ЗУРГААДУГААР БҮЛЭГ

	Хянах байр луу салаалсан нуувч бэлэн болохтой зэрэг, Гаг Драмбаг зогсоогоод, нуувчаар явж үзэв. Байрлалыг сайн ухжээ. Гадагшаа бага зэрэг тэлж ухсан тэв тэгшхэн ханатай, ёроолын газрыг чигжиж, хог шорооноос цэвэрлэсэн бүрэн хэмжээний салаа нуувч хоёр метрийн голчтой дугуй амсартай галт цэгийн зүг чиглэнэ. Нүхний ар талд хэдэн давхар дүнзэн хамгаалалт бүхий галт хэрэгсэл байрлуулах, их бууны бүлэг хоргодох хээрийн газар доорх бэхлэлт байрлажээ. Гаг цагаа харахад галын цэгийн байрлалыг хоёр цаг арван минутын дотор ухаж дуусгажээ. Тэгээд ямар байрлал гэж бодно. Галын цэгийн ийм байрлалаар эрхэмсэг дээдсийн инженерийн академи бахархах сан. Гаг Драмба руу харав. Байлдагч Драмба нуувчны ирмэг дээр гозойж бадируун алгаа ташаандаа тулан, тохой нь хоёр тийш ёрдойж, чих нь унжиж, цээж нь тэвхийж байлаа. Түүнээс газар шорооны үнэрийн хамт сэрүүн анхилуун үнэр ханхалж байлаа.

	— Сайн байна, гэж Гаг нам дуугаар хэлэв.

	— Эрхэмсэг дээдсийн төлөө зүтгэе, ноён бага дарга аа! гэж робот чанга орилов.

	— Бидэнд одоо чухам юу дутагдаж байна вэ?

	— Нэг шил хийморь сэргээгч, бас давсалсан загас дутаж байна, ноён бага даргаа!

	Гаг инээмсэглэв.

	— Тийм ээ. Чам шиг залхуу юмыг би цэрэг болгож чадсан гэв.

	Тэр ирмэгээс гараараа тулж, нуувчнаас үсрэн гараад, дараа нь өвдгөө шорооноос арилгаад, байрлалыг дахин сайтар ажиглав. Тийм ээ, байрлал үнэхээр сайхан болжээ.

	Нар дээш хөөрч, өвсний шүүдэр хэдийнээ ул мөргүй арилж, асар том хотын бараа алс тэртээд бараантаж, тэнгэрт бүдэг саран хөвнө. Эргэн тойрон шар ногоон өнгийн уудам тал далай шиг үргэлжилж, үй түмэн царцаа цар цар хийнэ. Түүний энэхүү нэг янзын байдлыг ногоон модоор хүрээлэгдсэн алсад харагдах улаан дээвэртэй байшин л эвдэнэ. Өвсний хурц үнэр дүүрсэн тал газар, дээр нь хөх саарал тэнгэр, голд нь Гаг зогсоно. Гагийн дотор уужрав.

	Бүх юм түүнээс алс хол тул тэрээр ийнхүү сэтгэл санаа амарчээ. Үл ойлгогдох, хязгааргүй сайн санаат, хязгааргүй тэвчээртэй, уучламтгай, анхаарал халамжтай, алхам алхмаар түүний хайрыг өөр лүүгээ гуйвалтгүй татсан авч, үүний хажуугаар Гагийн орчлонт ертөнцийг дэлбэлэх чадвар бүхий асар хүчтэй бөмбөг шиг үнэхээр аюултай Корней эндээс хол байна. Мөн урьд өмнө үзэгдээгүй, байж ч болшгүй машин, сонин амьтан болон Корней шиг үл ойлгогдох хүмүүсээр дүүрсэн, ямар ч ухаалаг бодлогогүй, эмх замбараагүй үйл ажиллагаатай, Гагад үл ойлгогдох, онц аюултай хуурамч байшин эндээс бас хол байна. Ер нь энэ ертөнцөд хүмүүсийн хүссэн бүхэн элбэг дэлбэг байдаг тул тэдний хүсэлт нь хувирч, зорилго нь ойлгогдохгүй болж, арга нь хүнийхийг ерөөсөө санагдуулахгүй болсон юм. Энэ хуурамч ертөнц ч бас эндээс алс хол юм шиг санагдана. Хүчрэгдэхгүй их хариуцлага, шархалсан сэтгэлд бэтэг мэт зовуурилах, хойшлуулж болохгүй боловч шийдвэрлэхэд бэрх зорилтуудыг хэсэгхэн хугацаанд мартаж болдог нь сайхан. Энд үнэхээр чөлөөтэй бөгөөд бүх юм ойлгомжтой бил ээ...

	— Хүүе! гэх Корнейн дуу түүнийг гэнэт цочоов. — Энэ чинь ёстой догь эд байна!

	Гаг эргэж харвал Корней нуувчны нөгөө талд зогсоод, байрлалыг ихэд сонирхсон байдалтай ажиглана.

	— Чи чинь байлдааны бэхлэлтийн ухааныг гүнээ эзэмшсэн хүн байна. Энэ чинь юу вэ? Гаг хэсэг дуугүй зогссоноо арга буюу: 

	— Их бууны байрлал, гэж бувтнав.

	— Юуны гэнэ ээ?

	— Их бууны.

	— Хм... Чи тэгээд хаанаас их буу олох юм бэ?

	Гаг түүнийг духаараа харан дуугүй зогсоно.

	— За яах вэ, эцсийн эцэст энэ бол надад хамаагүй зүйл, гэж хэсэг байснаа Корней өгүүлэв. — Хэрэв чамд саад болсон бол уучлаарай... Би шинэ мэдээ аваад, чамд сонирхуулахаар ирсэн юм. Танай дайн дуусжээ.

	— Ямар дайн гэнэ ээ? гэж Гаг гайхан асуув.

	— Танай дайн. Алайн вант улс эзэнт улстай хийсэн дайн.

	— Ийм амархан дууссан гэж үү? гэж Гаг дуулдах төдий асуув. Та чинь дөрвөн сар үргэлжилнэ гэж хэлээгүй бил үү?

	Корней гайхан зогсоно.

	— Уучлаарай. Би андуурчихжээ. Бид бүгд андуурчээ. Гэвч энэ бол сайн алдаа шүү дээ. Бид зөв тал руу андуурсныг чи зөвшөөрнө биз дээ... Ганц сарын дотор хэрэг бүтлээ.

	Гаг уруулаа долоож, дээшээ харснаа, дахиад газар ширтэв. Тэрээр:

	— Хэн нь... — гэснээ хоолой нь зангирлаа.

	Корней Гагийг тайван ажиглан зогсоно. Тэр дуугарсангүй. Гаг түүний нүд рүү эгцлэн харж:

	— Хэн нь ялсныг би мэдэхийг хүсэж байна, гэв.

	Корней дуугүй удаан зогсов. Түүний царайд сэтгэлийн ямар нэгэн хөдөлгөөн үл илэрнэ. Гагийн хөл нь ядарсан тул тэр доошоо бууж, нуувчнаас цухуйх Драмбын толгой руу гөлрөв.

	— Би чамд тайлбарласан шүү дээ гэж Корней нэлээд байснаа хэлэв. — Хэн ч ялгаагүй. Үгүй, бүгд ялсан гэвэл дээр бол уу.

	— Тайлбарласан гэнэ шүү. Таны надад тайлбарласан зүйл ямар багадах биш. Би таны сая хэлснийг ойлгохгүй байна. Тара голын адаг хэний мэдэлд үлдсэн бэ? Энэ ч яах вэ, танд хамаагүй зүйл байх. Гэвч бид үүнийг мэдэх учиртай! гэж Гаг шүд зуун хэлэв.

	Корней толгойгоо сэгсрэв. 

	— Та нарт ч хамаагүй зүйл юм, гэж тэр сулхан дуугаар хэллээ. — Тэнд арми гэж байхгүй, зөвхөн энгийн номхон ардууд үлдсэн...

	— Аа тийм үү! Тэгвэл энэ үхэр хулгана идэштнийг тэндээс зайлуулсан юм биз дээ?

	— Үгүй дээ, үгүй... гэж Корней санаа зовсон байдалтай нүүрээ үрчийлгэв.

	— Тэнд арми байхгүй, ойлгов уу? Тарагийн адагт хэнийг ч хэн ч бут цохиогүй. Алайчууд, эзэнт улсынхан аль аль нь зэвсгээ хаяад, гэр гэртээ тарцгаасан.

	— Энэ бол хэзээ ч байж болшгүй зүйл, гэж Гаг тайвнаар өгүүлэв. Корней таныг яах гэж ийм юм яриад байгаа учрыг би ойлгохгүй байна. Би танд итгэхгүй байна. Таны яах гээд байгааг би ерөөс ойлгохгүй байна. Та нар намайг энд яах гэж бариад байгаа юм бэ? Хэрэв би та нарт хэрэггүй бол намайг явуулчих. Хэрэв хэрэгтэй гэвэл надтай шулуухан ярь...

	Корней дуу алдан, ташаагаа алгадав.

	— Тэгвэл ингэе. Энэ талаар өөр шинэ сонин зүйлийг би нэмж хэлж чадахгүй. Энд таалагдахгүй байна гэдгийг чинь харж байна. Гэртээ тэмүүлж байгааг чинь ойлгож байна. Гэвч чи энд хэсэг хугацаанд тэвчих хэрэгтэй болно. Эх оронд чинь байдал маш хүнд байгаа. Үгүйрэл, хоосрол, өлсгөлөн ноёрхож, гоц халдварт өвчин тархсаны дээр улс төрийн эмх замбараагүй байдал бий болсон... Бэйс чинь хамгийн адгийн хулчгар шиг улс орноо орхин зугтсан. Тэгэх нь ч мэдээж юм даа...

	— Та бэйсийг бүү муул! гэж Гаг сөөнгө хоолойгоор хашхирлаа.

	— Бэйс тэртэй тэргүй одоо байхгүй, гэж Корней хүйтнээр хариулав. — Алайн бэйсийг огцруулсан. Гэвч чи тайвширч болно. Эзэн хаан ч бас үүнээс дээргүй байдалд байгаа.

	Гаг муухан мушилзсанаа, дахин уруу царайлав.

	— Та намайг гэр лүү минь явуул. Энд байлгах ямар ч эрх танд байхгүй. Би олзлогдсон цэрэг ч биш, боол ч биш... гэхэд, 

	— Хоёулаа ингэе. Ямар ч байсан хоорондоо маргахаа больё. Танай тэнд юу болж байгаа талаар чамд төсөөлөл, байхгүй юм байна. Тэнд чам шиг бүлэг этгээдүүд хүүрийг амилуулж, нэгэнт унагаагдсан засгийг сэргээхийг хүсэж байна. Тэд нараас өөр хэн ч үүнийг хүсэхгүй. Иймд чам шиг этгээдүүдийг галзуу нохой мэт агнаж байгаа бөгөөд тэд гарцаагүй сүйрнэ. Хэрэв чамайг одоо нутагт чинь явуулах юм бол чи ийм бүлэгт нэгдэн орох нь мэдээж, тэгээд сүйрэх нь ч мэдээж. Тэгээд ч гол учир явдал зөвхөн чамтай холбоотой төдийгүй, чиний алан хядаж, зовоож тарчлааж амжих хүмүүстэй бас холбоотой юм. Чи аюултай хүн. Бусдад ч аюултай, өөртөө ч аюултай. Ний нуугүй яривал байдал ийм л байна.

	Корней ийм байхыг Гаг урьд өмнө үзээгүй бил ээ. Гагийн өмнө дайчин эр зогсож, түүний барьц нь төмөр мэт хатуу бөгөөд голыг нь олж цохиж байв. За яах вэ, ний нуу гүй ярьсанд чинь баярлалаа. Цаашид ийм байх биз дээ. Чи надад бодож санаж байгаагаа хэлсэн бол, би ч чамд хэлэх юмаа хэлж чадна. Богино өмдтэй жулдрай хүүхдийн дүр үзүүлэх нь ядаргаатайн дээр уйтгартай юм.

	— Намайг тэнд аюул тарих учир та нар болгоомжилж байгаа юм биз дээ. Одоо Гаг биеэ барьж чадахгүй, чадахыг ч хүсэхгүй байв.— За яах вэ, энэ бол та нарын эрх. Гэтэл би энд чинь аюултай болж магадгүй шүү дээ! Сайхан мэдээрэй.

	Тэр хоёр нуувчны хоёр талд нүүр нүүрээ харан зогсож байлаа. Корнейн нүдэнд дургүйцлийн хүйтэн оч асааж чадсандаа Гаг баярлав. Гэтэл Корнейн нүднээс энэ оч арилж, муу чөтгөр чинь дахин инээмсэглэж, нүдээ эцэг маягаар онийлгож байхыг хараад, Гаг гайхан, түүний уур нь шатлаа. Могойн сүү гэж! Корней гэв гэнэт хахаж цацаж инээснээ:

	— Муур. Зэрлэг муур минь... Чи бодооч дээ! гэж ихэд гайхан хашхирав. — Бодооч! Толгойгоо ажиллуулаач! Чи энд таван долоо хоног байхдаа юу ч ойлгоогүй гэж үү?

	Гаг огцом эргээд, харсан зүг рүүгээ алхлаа.

	— Бодооч дээ! гэж түүний чихэнд эцсийн удаа сонсогдлоо. Тэрээр зурмын нүхэнд бүдэрч, унаж тусан, шилбээ өргөсөнд урсаар алхахдаа юу ч үл сонсон, үл харна. Түүний нүдний өмнө үрчлээтэж хөсөр даасан царай, ядарч улайсан нүд харагдан, чихэнд «Нусгайнууд минь! Миний үнэнч, хэнд дийлдэшгүй нусгайнууд минь!» гэсэн сөөнгө дуу сонсогдоно. Амьд үлдсэн, дотнын ганц энэ хүн одоо хаа нэгэн газар нуугдаж, амиа аргацааж, хууртагдсан, худалдагдсан, үхтлээ айцгаасан муусайн юмнууд түүнийг галзуу чоно мэт араас нь элдэж, хөөж байна гэж үү? Нэр төр, алдар хүнд, нинжин сэтгэлгүй харчууд, адгийн муусайн шаарнууд, новшнууд... Үгүй, энэ худлаа, ийм байх ёсгүй! Ойн цагдаа нар, гвардичууд, десантын цэргүүд. Цэнхэр луу хүртэл бас худалдагдсан гэж үү? Бэйсийг орхисон гэж үү? Тэд цөмөөрөө л бэйсийг л гэдэг байсан шүү дээ! Тэд бол бэйсийн төлөө л амьдарцгааж, түүний төлөө л үхэцгээж байсан шүү дээ! Үгүй, энэ худлаа... Тэд бэйсийг ган бүслүүр мэт хүрээлж, жад, бууны гол төмөр, галт буугаар хамгаалах ёстой... Тэд чинь дэлхийд шилдэг дайчид, тэр галзуурсан муусайн цэргүүдийг дорхноо нухчин дарна. Тэд цэргүүдийг яаж хөөж, шатааж, газартай тэгшлэх бол... Гэтэл би энд сууж байдаг. Муур гэнэ шүү. Өөдгүй муу гөлөг! Хөөрхий амьтныг гудамжнаас авчирч, хөлийг нь эдгээж, хүзүүнд нь тууз уяж, тэр нь уярсандаа сүүлээ годгонуулж, бүлээн сүү долоож «яг тийм», «мэдлээ, гүйцэтгэе» гэж байнга давтана... 

	Тэрээр бүдэрч унаад, хамаг биеэрээ хатсан өвсөнд наалдан, ихэд зовсондоо толгойгоо гараараа дарж, хөдөлгөөнгүй хэвтэв Гэвч тэр гав ганцаараа шүү дээ! Ийм данхгар юмны өмнө гав ганцаархнаа! Найз, нөхөд маань энэ хуурамч тамын оронд орсноос хойш чив чимээгүй болж, зурвас ч ирүүлэхгүй байна. Тэд одоо амьд байгаа бол уу? Эсвэл бууж өгсөн юм уу? Би юу ч хийж чадахгүй гэж үү?

	Гагийн биеийг хурц наран шарж, хамаг бие нь чичирч, тэмцэх, зугтах, чөлөөлөгдөх... бүтэх, бүтэхгүй янз бүрийн төлөвлөгөө толгойд нь эргэлдэнэ... Корней худал хэлээгүйд л хамаг учир нь оршино. Түүний машин нь ажиллаж, зүг бүрийн ертөнцөөс аймшигт дүрс бүхий амьтад энд цугларсан нь учиртай. Тэд хэргээ гүйцээж, манай улс орныг хоосруулж, сайн сайхан бүхнийг устгаж, зэвсэг хураан, жолоодлогогүй болгосон байж таарна...

	Роботын сүүдэр түүний нурууг нарнаас халхалснаар Гаг Драмба түүн дээр ирснийг ойлгов. Ямар ч байсан тэр ханьтай боллоо. Гаг түрүүлгээ хэвтээд нэлээд удлаа.

	Драмба түүнийг нарнаас халхлан тойрч байв. Тэгснээ Гаг суулаа. Түүний хөл нь өргөсөнд хатгуулсан байжээ. Өвдгөн дээр нь царцаа сууж, ногоон нүдээрээ Гагийг ширтэв. Гаг сэжиглэсэн янзтай түүнийг няслахдаа гараа ажиглаж, гэнэт гайхав. Түүний гар нь шалбарч, цус болсон байлаа.

	— Би хэзээ ингэсэн юм бэ?

	— Би мэдэхгүй гэж Драмба дор нь хариулав.

	Гаг нөгөө гараа хартал бас цус болсон байв. Ингэхлээр газар балбасан байх нь ээ. Муур минь, чи юу болж байна аа. Солиорох л дутаад байх шив дээ. Тэрээр байшингийн зүг харав. Алс тэртээд ногоон толбо сүүмэлзэнэ.

	— Би өнөөдөр баахан дэмий юм чалчжээ, янз нь... гэж тэр хэлэв. — Чи муур биш, үхэр зараа байна. Чамайг ухааруулах хүн алга шив дээ. Жулдрай хүүхэд байж бас бусдад заналхийлнэ гэнэ ий? Корнейн хөх инээд хүрсэн нь арга ч үгүй юм уу...

	Тэр Драмба руу хараад:

	— Байлдагч Драмба! Намайг явсны дараа Корней яасан бэ? гэж асуув.

	— Таны араас явахыг тушаасан, ноён бага дарга аа.

	Гаг уйтгартай инээмсэглэв.

	— Чи үгэнд нь орсон юм биз дээ... Тэрээр босож, роботод тулж очоод, зандрав. — Мал минь, чамд би багагүй заасан шүү дээ. Чи хэний тушаалыг биелүүлэх ёстой вэ? Чиний шадар дарга чинь хэн бэ?

	— Эрхэмсэг дээдсийн Байлдагч Муур, бага дарга Гаг.

	— Тархигүй үхэр зараа минь, тэгвэл чи яагаад өөр хүнд захирагдсан юм бэ?

	Драмба хэсэг дуугүй байснаа:

	— Миний буруу, ноён бага дарга, гэв.

	— Иш... гэж Гаг аргаа барсан янзтай өгүүлээд, — За яах вэ, Намайг үүрээд, гэр луу яв, гэж тушаав.

	Байшинд нам гүм. Гаг өрөөнүүдээр шагайвал ганц ч хүн тааралдсангүй. Махчин шувууд минь, хүүр зулгаахаар нисэв үү. Гаг юуны өмнө усанд орж цус, бас тоосоо арилган, толины өмнө үсээ толийтол самнаж, хувцсаа солиод дараа нь гал тогооны өрөөгөөр шагайв. Корней ганцаараа сууж, шүүсээ ууж байв. Тэр Гагийг үл тоомсорлосон янзтай харснаа, өмнөө байгаа хавтсаа үргэлжлүүлэн уншив. Гаг түүнд ойртон, хоолойгоо зассанаа:

	— Би бүдүүлэг авирласан (Корней харалгүйгээр толгой дохив). Би танаас уучлалт гуйж байна, гэж сөөнгө дуугаар хэлэв.

	Ингэж хэлэхэд Гагд хэцүү санагдаж, түүний хэл орооцолдож байлаа. Хэсэг түгдэрч, тайвшрахыг хичээв.

	— Би үүнээс хойш таны хэлсэн бүгдийг биелүүлэх болно. Буруугаа хүлээе.

	Корней санаа алдаад, хавтсаа өөрөөсөө холдуулав.

	— Би чамайг уучилж байна...

	— Тэр ширээгээ хуруугаараа тогшсоноо: — Тийм ээ, уучилж байна. Гэхдээ харамсалтай нь миний буруу чинийхээс илүү юм. Чи суугаач, хоол ид... гэв.

	Гаг суухдаа Корнейг болгоомжилсон харцаар ширтэнэ. Энэ өөр юу гэх бол...

	— Чи надаас залуу хүн учир алдаж болно. Гэвч би юу! Корней гайхан шилээ маажив. — Хөгшин тэнэг! Амьдралын хатуу сорилтыг дааж чаддаг ч хүн, даахгүй хугардаг ч хүн байдаг гэдгийг миний насны, над шиг туршлагатай хүн ойлгохтойгоо л байх ёстой. Хатуужилтай хүнд үнэнийг хэлж, няцамтгай хүнд үлгэр ярих учиртай. Тийм учраас Гаг чи намайг бас уучил. Өнөөдрийн явдлыг мартахыг хичээе. — Корней дахин цаасаа барив.

	Гаг мах, ногооны хольцтой хоол идэж эхэлсэн боловч, түүний үнэр, амтыг үл мэдэрнэ. Түүнд хөвөн зажилж байгаа юм шиг санагдлаа. Гагийн чих нь улайжээ. Дахиад л дэмий юм болчихлоо. Хамаг чадлаараа хашхирч, ширээ балбамаар санагдсан боловч, Гаг биеэ барив. Хэдий болтол надтай ингэж харьцах юм бэ? Би чинь гөлөг юм уу? Гүйцээ! Амьдралын хатуу сорилтоос айдаг нь би биш! Бид ямар зэвтэй төмрөөр бүтсэн хүмүүс биш!.. Корней бүх асуудлыг нөгөө тийш овжин эргүүлж, хамаг бурууг дахин ноёд дээр тохсоныг яана! Гаг сүлжмэл бүрээстэй шилэн савнаас наргил модны шүүсийг аягандаа хийв. Би үнэхээр тэнэг юм. Тэр надтай эр хүн шиг ярьж байхад, би хүүхэн шиг нус нулимсаа гоожуулаад байж таарахгүй. Энэ тухай бодохын ч хэрэггүй. Чи надад үнэнээ ч битгий хэл, үлгэрээ ч бүү ярь. Үгүй ээ, үнэнийг хэлсэнд чинь баярлалаа. Миний горьдлого бүрмөсөн тасарч, одоо би зөвхөн өөртөө найдаж, хэргээ бүтээх цаг ирсэн гэдгийг ямар ч гэсэн ойлголоо.

	Корней ширээний араас босож, хавтсаа сугадан алга болов. Түүний царай нь нэг л гунигтай байхыг Гаг ажиглажээ. Тэрээр хоол идэх зуур цэцэрлэгийн зүг харлаа. Амандаа шувуу зуусан том шар муур шигүү өвснөөс гарч ирэв. Тэр улайрсан нүдээр ийш тийшээ харснаа, байшингийн зүг гэтэв. Бодвол үүдэн шатан доор тухлахыг хүссэн байлгүй. Амьдай минь, ажилла. Би ч яах вэ, оройг хүргэвэл надад ч хийх юм олдоно гэж Гаг бодлоо. Тэр босон харайж, сав суулгаа угаагуурт хийгээд, өлмий дээрээ зөөлхөн гишгэсээр нөгөөх хонгил руу очив. Шинэ бичээс алга. Тамын оронд байгаа найзууд ч огт сураг чимээгүй болжээ дээ, янз нь. За яах вэ. Ганцаараа л хэргээ бүтээхээс дээ. Драмбаг ашигладаг юм уу?.. Үгүй ээ. Байлдагч Драмбад итгэхэд хэцүү юм. Тэр уг нь цэрэг хүний хувьд үнэлж баршгүй л дээ. Гэвч бүрэн итгэлийг түүнд өгч болохгүй. Түүний оролцоогүйгээр хийсэн нь дээр. Драмба бэлтгэл ажлаа сайн хийсний дараа би түүнийг нэг тийш нь томилно, гайгүй...

	Гаг орон дээрээ хэвтэж, гараа дэрлээд:

	— Байлдагч Драмба! гэж дуудав.

	Драмба өрөөнд нь орж ирээд, хаалганы дэргэд зогсов.

	— Үргэлжлүүл! гэж Гаг тушаав.

	Драмба сурснаараа шууд л өгүүлбэрийн дундаас хүнгэнэсэн дуугаар:

	— ...өөр ямар ч арга байхгүй. Гэхдээ эмч эсэргүүцэж, энэрэлт ухаантнуудын оддын гэр бүлд багтаагүй амьтантай хөндлөнгийн зуучлагчгүй шууд холбоо тогтоож болохгүй гэсэн үндэслэл гаргаж байлаа... гэж хэллээ.

	— Үүнийг алгасчих, гэж Гаг нойрмог дуугаар хэлэв.

	— Мэдлээ, ноён бага дарга аа. Холбоо тогтоохоор пуужингийн дарга Эварист Козак, бүлгийн ахлах, ухаан судлаач Фаина Каминска, ухаан судлаач...

	— Алгасчих! гэж Гаг зандрав. Цааш нь юу болсныг ярь!

	Драмбын дотор нэг юм хүрчигнэснээ, уулзах газар гал гарч, холбоо тогтоох боломжгүй болгосны дээр галын цаанаас гэнэт буун дуу гарч, долоон хүний бүлгийн ахлагч Кварр алагдаж, пуужингийн дарга Эварист Козак гэдэсний тус газар гүн шархадсан бөгөөд Кваррын цогцос олдоогүй тухай үргэлжлүүлэн ярив...

	Гаг нам унтжээ.

	Хажууд алай хэлээр ярьж байснаа болж, тэрээр толгой руугаа нойтон алчуураар алгадуулсан юм шиг гэнэт сэрэв. Түүний зүрх нь хүчтэй цохилж, толгой өвдөж байсан авч энэ яриа зүүд ч биш, солиорол ч биш гэдгийг Гаг ойлголоо.

	— ...Түүний ихэнх бүтээлүүд Гигнад бичигдсэнийг би ажигласан юм гэж хэлсэн хүний дууг Гаг урьд нь сонсоогүй ажээ. Энэ та нарт тус болох уу?

	— Гигна... гэх Корнейн дууг Гаг танив.

	— Байзнаач, Энэ чинь хаана юм бэ?

	— Энэ бол амралт, сувиллын газар... Заггута голын баруун эрэгт оршино. Та мэдэх үү, үгүй юу, тэнд нуур байдаг...

	— Мэднэ. Тэгээд чиний бодож байгаагаар...

	— Тэрээр тэнд байнга ажилладаг байсан байх... Нэгэн баяны гэрт амьдардаг байсан болов уу...

	Гаг орноосоо сэмээрхэн босож, цонх руу гэтэж очив. Үүдэн шатан дээр Корней арван зургаа орчим насны шаргал үстэй, туранхай, хүүхэлдэй шиг том цэнхэр нүдтэй хүүтэй ярьж байлаа. Хүүг өмнө зүгийн алай хүн гэдгийг түүний царай зүс маргаангүй илчилнэ. Гаг цонхны ирмэгээс чанга атгав. 

	— Чиний хэлсэн чинь сонин зүйл байна, гэж Корней бодлогошронгуй хэлээд, хүүгийн мөрөн дээр алгадав. Зөв санаа байна. Данг чи сайн байна. Манай алмайрагчид маань үүнийг анхаараагүй орхижээ...

	— Корней, түүнийг заавал олох хэрэгтэй! — Хүү зангидсан гараа шувуун цээжиндээ наалдуулав. Танай эрдэмтэд хүртэл түүний нээлтийг сонирхсон гэж таны хэлсний учрыг нь би сая ойлголоо... Тэр бол та нар шиг хүн! Зарим талаар илүү ч байж магадгүй... Та нар түүнийг заавал олох ёстой!..

	Корней уртаар санаа алдав.

	— Хонгор минь, бид чадах бүхнээ хийнэ. Гэвч энэ нь ямар хэцүү гэдгийг чи мэддэг ч болоосой! Танай тэнд юу болж байгааг чи яахин мэдэх бил ээ дээ...

	— Би мэднэ, гэж хүү товчхоноор хариулав.

	Тэр хоёр хэсэг дуугүй зогслоо.

	— Та нар намайг тэнд орхиод, тэрийг нааш нь авчирсан бол дээр байсан юм гэж хүү нүдээ буруулж, нам дуугаар хэлэв. 

	— Чамайг бид олж авсан бөгөөд тэр бидэнтэй тааралдсангүй, гэж Корней сулхан хариулаад, хүүгийн мөрийг дахин алгадав.

	— Бид чадах бүхнээ хийнэ.

	Хүү толгой дохив.

	— За, мэдлээ.

	Корней дахин санаа алдаад:

	— За, яах вэ... Эндээс чи шууд Обнинск руу явах уу?

	— Тийм ээ.

	— Тэнд чамд илүү таалагдана. Үгүй дээ гэхэд надаас илүү боловсрол, мэргэжилтэй хүмүүс тэнд байгаа. Над шиг хоцорсон, хар практикийн хүн тэнд байхгүй.

	Хүүг сулхан инээмсэглэхэд, тэр хоёр алайн ёсоор гараа зөрүүлж, салах ёс гүйцэтгэв. Корней:

	— За яах вэ. Чи тэг-бүхээгийг хэрэглэж чадна шүү дээ... гэв.

	Тэр хоёр, тэг-бүхээгийн тухай хөгжилтэй явдлаа санав бололтой нэгэн зэрэг хөхрөлдөв.

	— Тийм ээ. Үүнийг би мэддэг боллоо. Чадна... Гэвч Корней, бид Антонов хүртэл явахаар шийдсэн. Найзууд маань талд байгаа нэг зүйлийг сонирхуулна гэж амласан юм...

	— Тэд тэгээд хаана байна? гэж Корней эргэн тойрноо харав.

	— Одоохон хүрээд ирнэ байх. Намайг түрүүлж гарахаар, тэд араас гүйцэж ирнэ гэж бид тохирсон юм. Корней та яв, би таныг нэлээн саатуулчихлаа. Танд их баярлалаа.

	Тэр хоёрыг гэнэт тэврэлдэхэд, Гаг цочив. Дараа нь Корней хүүг зөөлхөн түлхээд, түргэн алхсаар байшин руу орлоо. Хүү үүдэн шатаар бууж, замаар алхахтай зэрэг баруун хөл нь илт хазганахыг Гаг ажиглав. Хүүгийн баруун хөл нь нөгөө хөлөөсөө богино бөгөөд нарийхан нь мэдэгдэж байлаа.

	Гаг түүний араас хэсэг харснаа, ирмэг дээгүүр үсрэн газардаж, бут руу шурган оров. Тэр Дангын араас гэтэж байх зуур, тахир дутуу хүмүүст төрөлхийн дургүй байдаг тэр янзаараа Дангад ч дургүйлхэнэ. Гэвч Данг бол алай хүн, гэхдээ нэр, ярианаас нь үзвэл өмнө зүгийн, өөрөөр хэлбэл дээд зэргийн алай хүн байх нь тодорхой юм. Ямар ч байсан түүнтэй ярилцах хэрэгтэй. Энэ бол эцсийн найдлага юм. Байшингийн дээвэр модны цаана далд ормогц, Гаг Дангыг гүйцэн очиж:

	— Хүүе, найзаа, гэж алай хэлээр дуудлаа. Данг огцом эргэхдээ гэмтсэн хөлөө хөндөж, унах шахав. Хүүхэлдэйнх шиг нүд нь бүр гөлийж, тэр хойшоо ухрав. Түүний шөвгөр царай нь зэвхий цайлаа.

	— Чи хэн бэ? гэж тэр бувтнав. Чи чинь... Байлдагч Муур уу?

	— Тийм ээ. Би Байлдагч Муур. Миний нэрийг Гаг гэдэг. Өөрөө хэн бэ?

	Сайх эр хэсэг дуугүй зогссоноо:

	— Данг, гэж хариулав. Уучлаарай, би яарч байна... гэв.

	Тэр эргээд, урьдынхаасаа илүү хазганасаар цааш одов. Гаг түүнийг дахин гүйцэж очоод, тохойны нь дээхэн атгалаа.

	— Хүлээж бай. Чи надтай ярихыг хүсэхгүй байна уу? Яагаад тэр бил ээ? гэхэд нь, 

	— Би яарч байна.

	— За боль доо чи, амжилгүй яадаг юм бэ! Сонин юм болж байна. Энэ тамын оронд хоёр алай хүн азаар тааралдчихаад хоорондоо ярихгүй өнгөрнө гэж үү? Чи чинь солиороо юу?

	Данга гараа угзарсан боловч, Гаг тавьсангүй. Өмнө зүгийн энэ алай хүү даанч чадалгүй ажээ.

	Гаг учрыг ойлгохгүй л байлаа.

	— Найзаа, чи сонсооч... гэж тэр аль болохоор итгүүлэн сэнхрүүлэх янзтай өгүүлбэл...

	— Чиний найзууд чинь тамын оронд очсон! гэж Данг түүний яриаг таслав. Тэр Гагийг үзэн ядсан нүдээр хялайж, шүдээ тас зуув.

	Гаг гайхсандаа түүний гарыг тавьчихлаа. Тэрээр хэлэх үгээ олж ядан хэсэг дуугүй зогсов. Чиний найз нар тамын оронд очсон. Чиний найз нар тамын оронд очсон... Чиний найз нар тамын оронд очсон. Тэр уурлаж, гутсандаа багтарч үхэхээ дөхөв.

	— Аа, тийм үү... Худалдагдсан муу новш! Чамайг алж, хэдэн хэсэг болгож хуваана даа...

	— Чи өөрөө новш!

	Баригдаагүй алуурчин! Хариуцлагаас мултарсан зандалчин!

	Гаг Дангийн элэг рүү нь цохиод, хүү гэдсээ дараад бөхийнгүүт нүүрэн дор өвдгөө тавиад, хамаг хүчээрээ хүзүү рүү нь дэлсэв. Данг цусандаа хахаж, хуурай өвсөн дээр таталдаж байхыг харж зогсохдоо: Энэ ч хань болохгүй эр байжээ гэж бодно. Аманд нь гашуу оргиж, гэнэт уйлмаар санагдав. Тэр явган суугаад, Дангийн толгойг өндийлгөж цус болсон нүүрийг өөр лүүгээ харуулав.

	— Муу новш! гэж Данг хүчээ шавхан хэлээд, эхэр татав.

	Алуурчин... Чи энд байхдаа яадаг юм бэ?..

	— Та яагаад ингэв? гэж нэг хүн ууртай асуув.

	Гаг дээшээ хартал хажууд нь эндхийн хоёр залуу зогсож байв. Гаг Дангийн толгойг аажуухан газар буулгаад бослоо.

	— Яагаад гэнэ ий? Би яаж мэдэх юм бэ?

	Тэр эргээд, гэрийнхээ зүг гэлдрэв.

	Гаг бут, цэцгийн мандал дээгүүр шууд гишгэлэн явсаар өрөөндөө орж, орондоо ямар ч хөдөлгөөнгүй орой болтол хэвтэв. Корней түүнийг хоол ид гэж дуудсан боловч, тэр хөдөлсөнгүй. Хүмүүс шуугилдаж, дараа нь хөгжим хэсэг дуугарч байснаа байшинд нам гүм болов. Зөвхөн болжмор жиргэж, царцаа эцэс төгсгөлгүй дуугаа эхэлсэн нь цэцэрлэгээс сонсогдоно. Өрөөнд тас харанхуй боллоо. Шөнө дүл Гаг орноосоо босож, Драмбаг дагуулаад цэцэрлэгт очив. Тэрээр цэцэрлэгийн хамгийн цаад мухарт ургасан голт бор цэцгийн шигүү бутны дунд орж өвсөн дээр суугаад:

	— Байлдагч Драмба. Миний асуултыг анхааралтай сонс. Эхний асуулт. Чи төмөртэй ажиллаж чадах уу? гэв.

	 


ДОЛООДУГААР БҮЛЭГ

	Өглөөний хоолон дээр Корней надтай үг солилцох байтугай, харах ч үгүй байв. Хажууд нь би ерөөсөө байхгүй юм шиг байв. Би юу болохыг хүлээж суулаа. Үнэнээ хэлэхэд, сэтгэл нэг л хачин. Усанд орох, эсвэл бүр үхмээр ч санагдаж, хий хоосон бодол толгойд эргэлдэнэ. Хоол идсэн болж, өрөө рүүгээ өгсөөд дүрэмт хувцсаа өмслөө. Бүр дордсон ч юм шиг болов. Эрхэмсэг дээдсийн зургийг авсан чинь гараас мултраад шалан дээр уналаа. Орон доогуур өнхөрсөн бололтой. Би тонгойсон ч үгүй. Цонхны ирмэг дээр тохойлсон цэцэрлэг рүү харж хэсэг суусан боловч нүд эрээлжилнэ. Би зөвхөн гэртээ л харихыг хүсэж байлаа. Тэнд бол эндхийнхээс шал өөр л дөө. Би яасан заяа муутай амьтан бэ? Амьдралдаа олигтой юм юу ч үзсэнгүй. Үзэхийн хувьд ихийг үзсэн л дээ, миний нүдээрээ үзсэн юмыг зарим нь зүүдэндээ ч үзэхгүй. Гэвч амьдралдаа баярлаж байсан нь тун ховор. Бэйс надад тамхи бэлэглэсэн тухай дурсан санасан боловч тус болсонгүй тул орхилоо. Бэйсийн нүүрний оронд нөгөөх чадал муутны цус болсон царай нүднээс салахгүй байв. Мөн үл таних дуу: «Чи яах гэж ингэв? Чи яах гэж ингэв?» гэж давтана. Би үүнийг яахин мэдэх бил ээ.

	Дараа нь хаалга гэнэт онгойж, баргар царайлж, нүдээ оч шиг гялалзуулсан Корней орж ирээд, над руу бөөн цаас чулуудаад гарч одов. Тэр ингэхдээ юу ч хэлсэнгүй. Хачин юм даа, Корней хүн рүү юм чулуудахыг би анх удаа үзлээ. Би ууртаа тэр цаасыг өшиглөж, өрөөгөөр нэг тараав. Дараа нь ахиад цонхоор цэцэрлэг рүү, харсан боловч нүд харанхуйлсан хэвээр байна. Тэгэхлээр нь ойр байсан нэг хуудсыг авч гүйлгэснээ, дараа дараагийн хуудаснуудыг түүж уншив. Эцэст нь бүх хуудаснуудыг цуглуулж дараагаар нь болгоод эхнээс нь дуустал шинээр уншиж эхэллээ.

	Хуудаснууд нь манайд ажиллаж байгаа Корнейн хүмүүсийн тайлангууд байв. Тэр хүмүүс зарим нь гудамж цэвэрлэгч, зарим нь үсчнээр ажиллаж, зарим нь бүр генерал байна гээч. Тэд үзсэн харсан бүхнээ Корнейд илтгэдэг юм байх нь ээ. Цэвэрхэн л ажилладаг хүмүүс юм. Арга ч байж уу, эд чинь мэргэжлийн тагнуулчид шүү дээ.

	Тайлангууд дотор мөнөөх Данг гэдэг хүүгийн тухай ч бас бичигджээ. Тэр нийслэл хотод миний хажууханд буюу, амьтны хүрээлэнгийн эсрэг байшинд суудаг байсан юм байна. Түүний эцэг нь Тарын будилааны үеэр алагджээ. Тэрээр эрдэмтэн байсан бөгөөд Тара голын адагт эрдэм шинжилгээний туршилтад хэрэглэх загас барьж байхад нь түүнийг буудсан байна. Данг надтай адил ганц эхтэйгээ хоцорчээ. Гэхдээ түүний эх нь сэхээтэн байсан тул хөгжмийн багшаар ажиллажээ. Данг ч өөрөө толгойтой залуу юм байна. Сургуульд байхдаа нэлээд олон шагнал хүртсэний ихэнхийг тооны хичээл дээр авчээ. Миний техникт авьяастайн адил, тэр тооны авьяастай байв. Тэгэхдээ түүний авьяас нь минийхээс хавьгүй илүү юм. Дайн эхэлсний дараахан бараг хамгийн эхний бөмбөгдөлтөд өртөж хэдэн хавирга, баруун хөлөө хугалаад тахир дутуу болжээ.

	Тэгээд намайг Арихадуг эзлэхэд оролцон, хуйвалдаан дарж, Тара голын адагт десантаар бууж байх үед мань эр гэртээ хэвтэх болжээ. Би түүнийг зэмлэж байгаа юм биш. Тэр надаас илүү зовлон амссан нь мэдээж юм. Түүний оршин суудаг байшинд хоёр ч бөмбөг унаж, тэр өөрөө хорт хийнд хорджээ. Хожим суугчдыг өөр байшинд нүүлгэсэн байна. Гэтэл мань эрийн эх нь яагаад ч юм бэ, нүүхийг хүсээгүй тул хоёулхнаа тэрхүү эвдэрч нурсан байшинд хоргодсон хэвээр байлаа. Хөгжмийн сургууль энэ үед хаагдсан тул, эх нь сум үйлдвэрлэх заводод ажилд орж, өглөө бүр явдаг болов. Данг заримдаа бүтэн хоног, заримдаа хоёр гурван хоногоор ганцаар хоцорно. Эх нь түүнд гол зогоох төдий идэх уух юмыг хөвөнтэй цамцанд боож, орноос босохгүйгээр хүрч болох газар орхиод явдаг байлаа. Нэг өдөр эх нь эргэж ирсэнгүй. Тэр чухам яасан нь бүү мэд. Дангийг үхлийн ирмэг дээр тулж очоод байхад Корнейн нэг тагнуул түүнтэй азаар таарчээ. Нийслэл хотын төвд авьяаслаг математикч даарч, өлбөрөөд үхэж байхад түүнийг хэн ч тоохгүй байна гэдэг бол аймшигтай явдал юм даа. Хэрэв Данг тагнуултай учраагүй бол золбин нохой шиг лав үхэх байсан. Тагнуулч түүн дээр хэд хэдэн удаа ирж, мань эрийг хоолтой залгуулав. Гэтэл хүү түүний нууцыг хэдийнээ тайлж амжжээ. Тагнуулчийн гайхсаныг яана! Данг түүнд та нар намайг өөрийнхөө ертөнцөд аваач, эс тэгвэл би өөрийгөө ална гэж тулгаад, бүр хаана, яаж боохыгоо хүртэл зааж өгөв. Корней ийм гунигт төгсгөлд яагаад ч хүргэхгүй нь мэдээж юм. Ийм л явдал болсон байна.

	Тайланд сонин зүйл ихийг бичжээ. Тухайлбал бэйс, өрөөсөн нүдэт Үнэг, ноён фельдмаршал Брагг бидний хүндэлдэг бусад дээдэс бодлогоо яаж явуулдаг, чөлөөт цагаа хэрхэн өнгөрүүлдэг тухай олон зүйл бичжээ. Би үе үе цаасаа хаяж, тайвшрахын тулд хумсаа мэрж суулаа. Эрхэмсэг хатагтайн тухай ч тэнд бичсэн байв. Ордны гофмаршалаар Корнейн хүн ажилладаг байсан тул бичигдсэн зүйлийн үнэн эсэхэд эргэлзэх зүйл огт үгүй бил ээ. Энэ баримтуудыг надад зориулж бэлтгээгүй нь тодорхой. Корней хуудаснуудыг хавтаст хэргээс нь урж авчээ. За яах вэ.

	Би энэ хуудаснуудыг дугаар дугаараар нь болгож, тэгшлээд гаран дээрээ жигнэж үзсэнээ бүгдийг дахиад өрөөгөөр тараав. Үнэнээ хэлбэл, би духандаа сум зоохоос өөр зүггүй боллоо. Тэд зорьсондоо хүрч миний ууцыг хугалав. Ертөнцийн эрээн барааныг надад үзүүлж байгаа юм байх даа чааваас. Одоо амьд яваад ч яах бил ээ. Юуны төлөө ч амьдрах бил ээ мэдэхгүй юм. Корнейн нүдтэй дахин тулгарна гэж бодохоос л айдас хүрнэ. Ингэж зовсны оронд цонхоор үсэрч толгойгоороо газар шаавал дээр. Хоёрдугаар давхар боловч зүйл дуусах байлгүй. Ийнхүү бодолд дарагдаж суутал Драмба ирж, ээлжит шугам зургийг нэхэв. Драмба ирснээр би гунигт бодлоосоо салж, бага зэрэг тайвширлаа. Түүнийг явсны дараа би бүтэн цаг дэмий сууснаа явж усанд оров. Миний дотор нэг том хийн бөмбөлөг үлээгдэж, томорч байснаа гэнэт хагарсан, би бүх өрөө дарсан, хэн нэгний өмнө буруугаа цагаатгасантай адил миний сэтгэл санаа тайвширч сайхан боллоо. Хэний өмнө ямар буруу гэдгийг би яахин мэдэх бил ээ. Одоо гэр лүүгээ явъя, миний бүх юм тэнд л үлдсэн, тэндэх өрнөөсөө сална гэсэн ганц зорилго намайг эзэмдлээ. Үдийн хоолон дээр Корней надаас:

	— Уншсан уу? гэж ширүүн дуугаар асуув.

	— Уншсаан.

	— Ойлгов уу?

	— Ойлгосон.

	Бид хоёрын яриа үүгээр л дуусав.

	Үдийн хоолны дараа би Драмбатай уулзсан чинь Байлдагч маань байдгаараа хөдөлмөрлөж байв. Тэрээр халуун тосонд будагдаж, төмрийн үртэс тал тал тийш үсэрнэ. Харахад ч урамтай юм. Ажил түргэн урагшилж байгаад гайхмаар байна. Надад зөвхөн хүлээх л үлдлээ.

	Удаан ч хүлээсэнгүй. Хоёрхон хоногийн дараа бэлэн болсон зэвсгээ шуудайлж, цөөрмийн хавьд аваачиж угсраад ажиллагааг шалгав. Яах вэ, гайгүй л буудаж байна. Гар хийцийнх гэхэд, ямар ч байсан төмөр хоолойгоор хийж байсан босогчдын зэвсгээс илүү болсон аж. Би буцаж ирээд түүнийгээ шуудайтай нь төмөр хайрцагт хийв. Миний бэлтгэл хангагдлаа.

	Тэр оройгоо намайг унтах гэж байсан чинь хаалга нээгдэж нөгөө эмэгтэй орж ирэв. Би хувцсаа тайлж амжаагүй байсан нь аз болжээ. Орон дээрээ суугаад баруун хөлийнхөө гутлыг тайлаад, зүүн хөлийнхийгөө барьж автал, тэр эмэгтэй орж ирээд зогсож байлаа. Би юу ч бодож амжсангүй, түүнийг харангуут л баруун хөл нүцгэн байсан чигээрээ босон харайж номхон зогсов. Түүний үзэсгэлэнт сайхан царайг хараад миний бүр айдас хүрэх шиг болсон юм. Би тийм царайлаг эмэгтэйг урьд нь хараагүй, хойшид ч харахгүй байх.

	— Уучлаарай, гээд тэр инээвхийлэв.

	— Таныг энд гэж би мэдсэнгүй. Би Корнейг хайж явна. Би модон хүүхэлдэй шиг таг чиг зогсож, зөвхөн түүн рүү гөлийж харна. Бүр мангар юм шиг болчихлоо. Тэр өрөөг минь гүйлгэн харснаа намайг дахин анхааралтай ажив. Тэгснээ надаас ашиг гарахгүй гэдгийг ойлгосон бололтой толгойгоо дохиод, өрөөнөөс гарлаа. Түүний араас хаалга аяархан хаагдав. Та нар итгэх үү, үгүй юу, түүнийг харсны дараа өрөө ч харанхуйлчих шиг болов.

	Би ганц гуталтай чигээрээ нэлээд удаан зогслоо. Миний хамаг бодол санаа сарнижээ. Гэрэлтүүлгээс болсон уу, эсвэл өөр ямар нэг шалтгаан байсан уу, бүү мэд. Ямар чиг л байсан би тэр шөнө ер унтсангүй. Орон дотроо эргэж хөрвөсөөр үүр цайлгасан боловч нэг л тайвширч чадсангүй бил ээ. Тэр эмэгтэй хэрхэн зогсож, над руу ямар харцаар харсан, юу ярьсныг эргэн санах тутам нойр хулжина. Тэр Корнейг хайсан гэдэг нь худал байсан (хайх газраа ч олж дээ) бөгөөд намайг зориуд харах гэсэн ганц зорилгоор ирснийг би эрх биш ойлгосон юм.

	За тэр ч яах вэ. Өөр нэг санаа надад бөөн гуниг төрүүлэв. Эдгээр хүмүүсийн асар том ертөнцийн зөвхөн зах зухыг харах завшаан надад тохиолджээ. Корней намайг энэ ертөнцдөө оруулаагүй бөгөөд тэр нь ч зөв болсон юм. Би ийм хүмүүстэй үргэлж тааралдаж, би хэзээ ч тэдэн шиг болж чадахгүй, шашны сударт бичигдсэнчлэн тэдний дотор «аймшигт, гутамшигт амьтан» байсаар, хоногоо гүйцээнэ гэдэг бол миний хувьд хэзээ ч чадашгүй зүйл юм. Тэгсэн бол лав амиа хорлох байсан сан. Нэг үгээр хэлэхэд, нөхдөө би тэр шөнө муу унтсан, бараг унтаагүй гэж хэлэхэд хилсдэхгүй. Үүр цайх үес би цэцэрлэгт очиж, өөрийнхөө ажиглах цэгт байраа эзлэв. Үнэнээ хэлэхэд би тэр эмэгтэйг дахин харж, миний сэтгэл зүрхийг өчигдөр юугаараа тэгж их цочроосныг ойлгохыг хүссэн юм. Би түүнийг урьд нь энэ бутны завсраар харж л байсан шүү дээ...

	Корней, эмэгтэйн хамт тэг-бүхээгийн зүг явахыг харж, би уйлах шахав. Түүнийг харахад надад онц гойд юм ер ажиглагдсангүй. Тэр маш царайлаг эмэгтэй гэдэг нь маргаангүй. Гэвч түүнээс цаашгүй ажээ. Тэрээр унтарсан оч шиг, дотроос нь амьд сэтгэлийг сугалж авсан юм шиг нэг л хачин харагдана. Түүний цэнхэр нүд нь хоосон оргиж уруулын буланд үрчлээс тогтжээ.

	Тэд дуугүй явснаа тэг-бүхээгт тулж, сайх эмэгтэй зогсоод:

	— Түүний нүд нь алуурчных юм шиг байна, гэв.

	— Тэр ч алуурчин юм чинь, гэж Корней нам дуугаар хариулав. Бүр мэргэжлийнх шүү...

	— Хөөрхий минь дээ, гэж эмэгтэй хэлээд, түүний хацрыг илэв. Би чамтай энд үлдэх сэн... Гэвч би үнэхээр чадахгүй нь. Энд ирэхлээр бөөлжис цутгамаар болох юм...

	Би тэдний яриаг цааш нь чагнахыг хүссэнгүй. Тэд чинь сая миний тухай ярьсан шүү дээ. Би өрөөндөө гэтэж очоод нүүрээ толинд харлаа. Хүнийх шиг л нүд юм. Тэрүүнд ямар нүд хэрэгтэй юм бол. Харин намайг мэргэжлийн гэж Корней түүнд хариулсан нь үнэний ортой юм. Үүнд зовж ичээд байх юм надад алга. Сурсан бүхнээ би хийж чадна... Би энэ явдлын тухай бодохоо болив. Та нар ч өөрийнхөөрөө би ч өөрийнхөөрөө зүтгэе. Миний одоогийн хамгийн гол зорилго бол хүлээх л байна. Тэгэхдээ хий хоосон хүлээх биш, зорьсондоо ямар ч байсан хүрэхээр л хүлээх, үр дүнтэй хүлээх нь чухал.

	Би үлдсэн гурван хоногийг чухам яаж өнгөрөөснийг мэдэхгүй юм. Хоол идэж л байсан, унтаж л байсан, усанд орж л байсан. Тэгсхийгээд л өнгөрөөсөн. Корней бид хоёр хоорондоо бараг үг солилцсонгүй. Тэгэхдээ тэр надад нөгөө явдлаас болж гомдсон юм уу, өөр ямар нэгэн шалтгаан байсан гэвэл тиймгүй бил ээ. Корней ажилд дарагдаж, толгойгоо өндийлгөх завгүй байлаа. Тэр бүр нүднээс гарлаа. Хүмүүс ирж, буцах нь ч эрс нэмэгдлээ. Нэг өдөр дирижабль онгоц нисэж ирэн, тэнгэрт хадаастай юм шиг цэцэрлэгийн дээр бүтэн өдөр хөвж, орой нь түүнээс хүмүүс цувж эхлэв. Гэвч энэ хугацаанд ганц ч «хий үзэгдэл» буугаагүй нь хачирхалтай. «Хий үзэгдэл» нь орой үдэш юм уу, эсвэл үүрээр ирдгийг би хэдийнээ ажигласан юм. Харин түүний учрыг яахин мэдэх бил ээ. Тийм ч учраас өдрийн цагаар би дэмий тэнэж, харин нар шингэж од мичид шөнийн тэнгэрт цувран гарч ирэх үес би зэвсгээ өвдгөн дээрээ эвтэйхэн байрлуулаад цонхны дэргэд суудаг сан. Гэвч надаар тоглоом шоглоом хийж байгаа юм шиг «хий үзэгдэл» ерөөс алга. Би хэд хоног отсон боловч амжилт олоогүй юм. Үнэнээ хэлэхэд миний сэтгэл түгшиж эхэллээ. Хэрэв зориуд ингэж байгаа бол яана? Корней үүнийг ч урьдчилж тооцоолсон гэж үү?

	Энэ гурван хоногт нэг сонин явдал болов. Тэгэхдээ хамгийн сүүлчийн өдөр нь гээч. Би шөнийн жижүүртээ гарахын өмнө нойроо өдөр нь авдаг байлаа. Тэр өдөр ч үд дунд дугхийж байсан чинь намайг Корней сэрээв.

	— Чи гэгээн өдөр унтахдаа яадаг юм бэ? гэж тэр надаас дурамжхан асуулаа. Гэвч түүний энэ дургүйцэл нь хуурамч гэдгийг би гадарлав.

	— Халуун байна. Тэгээд л унтчихаж, гэж би хариулав. Нойрмог байснаас болж дэмий юм хэлчихжээ. Яг тэр өдөр өглөөнөөс авхуулаад бороо орсон юм.

	— Чамайг дураар нь тавьсан минь бурууджээ. Ажил ихтэй байгааг чи далимдуулж байна. За яах вэ, хоёулаа явъя. Чиний хэрэг болоод байна.

	За энэ ч нэг л биш дээ гэж би бодов. Хэрэг болсон гэнэ ий? Гэвч яая гэх вэ. би босож, ороо засаад, шаахайгаа барилаа. Гэтэл түүний үг нь гайхаш төрүүлэв.

	— Үгүй ээ, наадахаа орхи. Дүрэмт хувцсаа өмс. Тэгээд өөрийгөө янзал, үсээ самна, Бүр задарч гүйцжээ чи, харахад ч ичмээр байна...

	За, нөхөд өө, энэ нэг л биш ээ. Далай галд авалцаж, ой мод урсаж, оготно чулуун хаданд живж үхэх нь. Дүрэмт хувцсаа өмс гэнэ ий? Миний сониуч зан бүр хөдөллөө. Би хувцсаа өмсөж, үсээ толийтол самнаад, дараа нь тас хийтэл хөлөө нийлүүлэн цэх шулуун зогслоо. Эрхэмсэг дээдсийн зарц л гэсэн үг. Корней намайг толгойноос хөл хүртэл харснаа үл мэдэг инээмсэглээд бид хоёр түүний ажлын өрөө рүү алхав. Тэр миний түрүүнд орж, нэг алхам хажуу тийш болсноо:

	— Ноён, ахлах хуягт мастер танд танилцуулахыг зөвшөөрнө үү. Нийслэлийн тусгай сургуулийн 3 дугаар курсийн сонсогч Гаг буюу эрхэмсэг дээдсийн Байлдагч Муур хүрэлцэн ирлээ, гэж алай хэлээр илтгэв.

	Би харсан чинь миний өвдөг чичирч, нүд эрээлжлэв. Миний чанх урд зөөлөн сандал, дээр таних тэмдэг бүхий хээрийн хувцастай хуягтын офицер, Цэнхэр луу сууж байлаа. Тэр хөлөө ачин сууж, сормуусгүй нүдээрээ над руу ширтэнэ. Түүний гутал нь гялалзаж, мөрнөөс нь цэнхэр саа унжина. Хүрэн савхин хүрэм хэсэг газар түлэгджээ. Нүүр нь чононых шиг аймаар бөгөөд арьс нь хуурсан, үсээ хуссан байв. Миний гар өөрийн эрхгүй ташаан дээр тавигдаж, би өлмийгөө тас хийтэл наалдуулан номхон зогсов.

	— Болно, сонсогч оо гэж сайх эр сөөнгө дуугаар хэлж, тамхины хайрцгаас янжуур авч амтархан соров. Тэрээр надаас нүдээ үл салгана.

	— Би гараа доош нь буулгав.

	— Би чамаас хэдэн зүйл асууя гээд, мань эр янжуураа үнсний савны ирмэг дээр буцааж тавилаа.

	— Ноён ахлах хуягт мастер таныг сонсож байна! — Би ийнхүү сурмаг хариулахдаа:

	Энэ чинь одоо юу болж байна, нөхөд өө? гэж дотроо бодсон боловч учрыг ер олсонгүй. Гэтэл сайх эр сурсан зангаараа үгээ залгиж:

	— Эрхэмсэг дээдэс танд өөрийн гараараа... аа... зажилдаг тамхи хүртээснийг би сонслоо. Тэр үнэн үү?

	— Яг тийм, ноён ахлах хуягт мастер аа?

	— Энэ чинь... аа... ямар гавьяа байгуулсны төлөө юм бэ?

	— Арихадыг эзэлсний дараа би курсийн төлөөлөгчийн хувьд энэ шагналыг хүртсэн юм, ноён ахлах хуягт мастер аа!

	Түүний царайд сэтгэл хөдөлсөн шинж ер алга. Арихада гэсэн нэр түүнд онцын сэтгэгдэл төрүүлээгүй нь илэрхий. Тэр янжуураа дахин авч хэсэг барьснаа, үнсний сав руу буцааж хийв.

	— Шагнуулсан юм биз дээ... Хэрэв тийм бол... а-а... эрхэмсэг дээдсийн өргөөнд харуулын алга гүйцэтгэсэн биз...

	— Нэг долоо хоног, ноён ахлах хуягт мастер аа! гэж би хариулах зуур нойтон хамуу шиг ингэж наалдах нь ямар учиртай юм бол? Надаар яах гэсэн юм бэ? гэж бодлоо.

	Тэр гэнэт урагшаа ухасхийхдээ: — Маршал Нагон-Гигийг харсан уу? гэж асуув.

	— Яг тийм, ноён ахлах хуягт мастер аа, харсаан!

	Могойн сүү гэж! Бас нэг түлэгдсэн ноёнтон гарч ирэх нь! Би тэр байтугай генерал Фраггатай ярилцаж байхад хоёр дахь хариултаас эхлэн цол хэргэм дуудахгүйгээр ярихыг зөвшөөрсөн юм. Гэтэл энэ эрийн чихэнд «Ноён ахлах хуягт мастер» гэсэн цол нь хөгжим шиг сонсогддог юм байх нь ээ. Дөнгөж цол ахисан юм уу? Эсвэл ард гаралтай болохоороо одоо хэр нь хөл нь газарт хүрэхгүй явж байгаа юм бол уу?

	— Хэрэв маршалтай тааралдвал таних болов уу?

	Танихаар барах уу. Маршал бол намхан пагдгар бөгөөд нүдэнд нь байнга нулимс гүйлгэнэнэ. Тэгэхдээ ханиад хүрснээс болж тэгдэг байсан биз дээ. Хэрэв тэр өрөөсөн нүдтэй юм уу, өрөөсөн чихтэй байсан бол өөр хэрэг. Гэтэл маршал шиг л маршал. Онцын гойд ялгагдах зүйл үгүй. Эрхэмсэг дээдсийн өргөөнд олон маршал байсан сан. Фрагга ч бас дайчин эр шүү...

	— Хариулж чадахгүй байна гээд би хэлчхэв.

	Сайх эр дахин түшлэг налж, тамхиа барив. Тэр түүнийг сорохоос тойруулж харах нь их. Хэрэв таалагдаагүй юм бол, юу гэж норгоно вэ? Би гүйцээгээд татвал дээр биз. Алин болгон хуурай өвс ороох бил ээ.

	Тэрээр сандлаасаа босож, цонхоор харж эхлэв. Түүний мөрний цаанаас тамхины цэнхэр утаа суунаглана. Бодлогоширч байгаа бололтой. Бодоод бодоод бодын шийр дөрөв биз дээ.

	— За яах вэ, сонсогчоо. Манай Цэнхэр хуягтынханд чиний ах гэж хүн бий юу? Тэр ийнхүү асуухдаа над руу харсан ч үгүй. Зөвхөн миний зүг чих тавив. Би гурван ахтай байсан, гэхдээ багадаа нас барсан юм. Тэд амьд байсан бол хэн нэг нь Цэнхэр хуягтынханд байхыг хэн байг гэхэв. Миний уур гэнэт хүрэв.

	— Могойн сүү гэж, надад ямар ах байх юм бэ? Би өөрөө амьтай төдий гэлдэрч явна, гэж хэлэв.

	Тэр зүүгээр хатгуулсан мэт огцом эргэж, над руу эгц ширтлээ. Ингэхлээрээ тэр яг хуягт шиг болж, би нуувчинд суугаа юм шиг санагдлаа. Цэнхэр Луу нараас хэн ч айдаг тул нуруу даган хүйт оргисноо, за яамай, та нарын хялайж харах ч яах вэ, ялагдсан армийн ахлах хуягт мастер минь. Энэ хүртэл зугтаж ирчхээд бас намайг айлгах санаатай. Өөрийнхөө цэргүүдээс зугтсан биз, чи гэж би бодов. Би баруун хөлөө танхай байдлаар урагш нь тавьж, нуруугаа үүрээд хэнэггүй байдалтай түүнийг ширтэв. Тэр хэсэг дуугүй зогссоноо:

	— Сонсогч, чи яаж зогсож байна вэ? гэв.

	Би нулимах гэснээ больчихлоо.

	— Юу гэж? Зогсдогоороо л зогсож байна.

	Тэр аймаар царай гаргаж, над руу давшлав. Энэ нь юугаар төгсөх байсныг бүү мэд. Гэтэл буланд цаастай зууралдаж суусан Корней:

	— Хуягт мастер минь, найз минь, тайвшир... Даварсны хэрэггүй, гэв.

	Ингээд л бүх зүйл дуусах нь тэр. Хуягт мастерын маань түлэгдсэн царай нь татваганаад, мань эр эргээд суучихлаа. Цэнхэр Луу маань ингээд л дуусах нь тэр. Арга ч үгүй шүү дээ. Энэ чинь комендантын газар биш. Би инээмсэглэхийг хичээв. Гэхдээ хэрэв Корней өрөөнөөс түр гарсан бол яах байсан бэ? Ямар ч байсан сайх эр намайг цохиод авсан бол би, түүнийг улаан гараараа алах байсан. Энэ бол яг үнэн.

	Мань эр тамхиныхаа ишийг үнсний саванд сая л хаяад, Корнейд:

	— Ноён Корней, танай энд бүгчим байна. Би хүйтэн юм уухаасаа... а-а... татгалзахгүй, гэв.

	— Шүүс уух уу?

	— Шүүс ий? А-а... үгүй, Хэрэв болбол арай хатуухан нь зүгээр.

	— Дарс уух уу?

	— Өө, түүнээс чинь ууя. Баярлалаа.

	Ахлах хуягт мастер над руу дахиж үл харна. Намайг тоохгүй дүр үзүүлж байгаа юм биз дээ. Тэр Корнейгоос хундага аваад, сорж эхлэв. Би мэл гайхлаа. Энэ чинь байж болохгүй зүйл шүү дээ. Ялагдал, ёс суртахууны ялзрал гэж бодсон ч энэ чинь ёстой Цэнхэр Луу шүү дээ! Би бүх юмыг сая л ойлгов. Сааг буруу зүүсний нь... Бас дарс уудаг..., Могойн сүү гэж, энэ чинь жүжиглэл юм байна!

	— Гаг, чи уухгүй юу? гэж Корней надад хэлэв.

	— Үгүй, би уухгүй. Би өөрөө уухгүй, танай наад... ноён ахлах хуягт мастерт ч уулгамааргүй л байна, — гэчхэв.

	Намайг инээдээ барьж ядан зогсохыг хараад, мань хоёр над руу гайхан харлаа. Би түлэгдсэн ноёнтны гараас хундагыг нь авч, эцэг хүний ёсоор сургаж гарлаа.

	— Цэнхэр Лууныхан бол хэзээ ч архи дарс уудаггүй юм. Эх дэлхийн агаарыг ганц ч болов судалт үхэр хулгана өмхий амьсгаагаараа бохирдуулж байгаа цагт дусал архи ч амсахгүй гэж тэд тангарагладаг юм, ноён ахлах хуягт мастер минь. Энэ бол нэгдүгээрт. Одоо сааны тухай ярья. Би байлдааны гавьяаны энэ тэмдгийг нь хүрмийн товчноос салгаж, ханцуйн дагуу буулгав. Уг нь дүрэмд заасан ёсоор гавьяаны сааг дээд талаасаа гурав дахь товчинд товчлох ёстой. Гэвч жинхэнэ Луу түүнийг хэзээ ч товчилдоггүй юм. Сааг товчлохоосоо сахилгын байранд хэд хоног суусан нь дээр гэж үзнэ. Энэ бол хоёрдугаарт.

	Би ямар их баяр хөөртэй байсан гэж бодно! Би тэр хоёрыг харахад, нүхнээс бурхны номыг сурталчилж байгаа бошго үзүүлэгч Гагураг сонсохтой адил, миний амнаас гарсан үг бүрийг анхааралтай сонсоно. Өрөөнөөс гарахдаа, босгон дээр зогсон:

	— Өөрөөсөө бага цолтой хүнтэй ярихдаа өөрийгөө бүрэн цоллуулсны хэрэггүй, ноён ахлах хуягт мастер аа. Үүнд бол том алдаа байхгүй ч гэсэн таныг хүндэтгэхээ больчихно. Энэ бол фронт үзсэн хүн биш, ар талд орогнож байсан үхэр хулгана гэж таныг хэлнэ. Таны түлэгдсэн нүүр царай чинь ч тус болохгүй. Хүн нүүрээ түлчихдэг л шүү дээ... гэв.

	Гараа өвдгөн дээрээ тавиад, өрөөнийхөө цонхны дэргэд жаал суув. Том хэрэг бүтсэн юм шиг санаа сэтгэл амар тайван байлаа. Ийнхүү суухдаа саяын явдлаа эргэцүүлэн бодлоо. Корней анхандаа гайхаж байснаа, дараа нь миний хэлсэн үг болгоныг алдахгүйг хичээн хүзүүгээ сунгаж суусан, мөн хуурамч хуягт мастер мь амаа ангайж байсан тухай санахад инээд хүрмээр байв. Гэхдээ би удаан баярласангүй. Тэд манайх руу тагнуул илгээхээр бэлтгэж байхад би хамгийн адгийн худалдагдсан новш шиг тэдэнд тусалж, заавар зөвлөгөө өгч байсан байж таарах нь ээ. Тэнэг амьтан!

	Хуягт мастерын хуурамч багийг хуулсанд баярласныг яана. Түүнийг тэнд илрүүлж, буудаад зүйл дуусгасан бол дээр байсан сан... Үгүй ээ, энэ ч тийм амар зүйл биш. Энэ муу Лууг хараад л, би ингэж дэмийрсэн болж таарлаа. Түүнийг харахаас л дургүй хүрээд явчихсан. Би энд ирснээс хойш өөрчлөгджээ. Урьд нь би лав ингэхгүй байх, зоригт ахмад дайчны өмнө сөгдөж, гутлыг нь тосолж өгч, тэгснээрээ сүүлд нь бахархаж, бусдад гайхуулах байсан сан. Намайг хэний гутал тосолж өгснийг мэдэх үү? Ахлах хуягт мастерын! гэхсэн. Үгүй ээ, учрыг нь олох хэрэгтэй. Би харуй бүрий болтол ийнхүү бодлогошрон сууж, дараа нь Корней өрөөгөөр орж, гараа мөрөн дээр тавиад:

	— За найз минь чамд баярлалаа.

	Чамайг юм олж харна гэдгийг би мэдэж байсан. Тэр хүний бэлтгэлийг бид маш яаравчилсан юм. Танай нэг том эрдэмтнийг аврах хэрэгтэй болоод байна. Заггут нуурын баруун эрэгт түүнийг орогнож байгаа гэсэн таамаглал бидэнд бий. Гэтэл тэнд хуягтын анги байрлаад, зөвхөн өөрсдийнхнийг л тийш нь нэвтрүүлж байгаа. Тийм учраас чи өнөөдөр хоёр сайн хүнийг аварлаа гэсэн үг. Өөрийнхөө нэгийг, манай нэгийг аварсан, гэв.

	За яах вэ. Корней надад өөр их зүйл ярив. Манийгаа бүр магтаж гарлаа. Зовсондоо би нүүрээ хийх газаргүй боллоо. Уг нь би тэдэнд алдааг нь зааж өгөхдөө хүн аваръя гэсэн бодлын үүднээс биш, муу санаандаа л тэгсэн юм„.

	— Тэр хэзээ явах юм бэ? гэж би асуув. Ийнхүү асуухдаа би далдын санаа өвөрлөөгүй бөгөөд зөвхөн Корнейн яриаг таслах гэсэн бил ээ, 

	— Өглөөний таван цагт, гэж тэр хариулав.

	Би дорхноо учрыг ойлгов. Тэгээд зорьсондоо хүрснээ нэгэнт мэдэрлээ.

	— Эндээс үү? гэж лавлав.

	— Тийм ээ, энэ ойн цоорхойгоос, гэж сайх эр ажиг ч үгүй хариуллаа. За болох нь тэр.

	— А, тийм бий. Би бас үдэлцэж, хуягт мастерыг дахин ажиглавал зүйтэй байх. Өөр ч алдаа олж магадгүй гэлээ.

	Корней инээснээ, миний мөрөн дээр алгадав.

	— Чи өөрөө л мэд. Тэгэхдээ унтаж амрах нь дээр байлгүй. Сүүлийн үед чи ер нь дэг журам сахихаа больжээ дээ. Хоёулаа хооллоё, тэгээд чи явж унт гэв

	Бид хоёр гуанз руу оров. Ширээний ард Корней их хөгжилтэй байлаа. Би түүнийг тийм байхыг хараагүй уджээ. Түүнийг манай нийслэлд банкны мөнгөний нярваар ажиллаж байхад, дээрэмчид өөрийн талд элсүүлэхийг хэрхэн оролдсон тухай, тэгээд дараа юу болсон тухай, бас янз бүрийн инээдэмтэй түүх ярив. Драмба хаана байна, яагаад үзэгдэхээ больсон тухай ч асуув. Драмба цөөрмийн ойролцоо бэхлэлттэй район байгуулж байгааг би түүнээс нуусангүй.

	— Бэхлэлттэй район байгуулах нь сайн, хэрэг. Юмыг яаж мэдэх вэ? Хэцүүдвэл хоргодох газартай болно. Чи азнаж бай, би ажлаа дуусгаад, хоёулаа цэргийн жинхэнэ сургууль явуулж, хүмүүсээ дадлагажуулна...

	Бид хоёр мэргэжил, байлдааны дадлагын тухай хэсэг ярив. Түүний сайхан зантайг далимдуулан гэр лүү минь явуулаач гэж дахин гуйдаг юм уу гэж бодогдов. Тэгвэл намайг явуулах бол уу? Үгүй ээ. Намайг ямар ч аюулгүй болсон гэдэгт эргэлзэхгүй болсон цагт л тэр намайг явуулна. Гэтэл өөрийгөө аюулгүй болсон гэдгээ би түүнд яаж и гүүлэх вэ? Би өөрөө ч үүнд итгэхэд хэцүү байна...

	Бид хоёр нэг нэгэндээ сайхан нойрсохыг хүсээд, өрөө, өрөөндөө оров. Би унтаагүй нь мэдээж. Бага зэрэг зүүрмэглэж хэвтсэнээ шөнийн гурван цагт босож, бэлтгэлээ хийж эхлэв. Би урьд эрэл хийхдээ тэгж бэлддэггүй сэн. Аргагүй ч юм уу даа. Энэ өглөө миний амьдрал шийдэгдэнэ шүү дээ. Тийм биз, нөхдөө? Өглөөний дөрвөн цагт би цэцэрлэгт байраа эзлэв. Яг тийм-тохиолдолд цаг хугацаа ерөөс өнгөрч өгдөггүйг та нар ч мэднэ.. Гэвч би тайван байв. Энэ удаа би ялах ёстой. үүнээс өөр зам надад байхгүй. Цаг хугацаа ч яах вэ? Хурдан бай, удаан бай, өнгөрөхөө л өнгөрнө.

	Яг тавд, дөнгөж шүүдэр буусны дараахан нөгөө л хэрчигнэх сонин дуу миний чихэнд сонсогдож, бүлээн салхи нүүрийг шавхуурдан, ойн цоорхойн дээр эхний гал аслаа. Тэгээд л харсан чинь «хий үзэгдэл» миний хажууд зогсоно. Ийм ойрхноос би түүнийг анх удаа харсан ажээ. Тэр асар том биетэй бөгөөд хажуугаас нь халуу дүүгж, түүний арьсаар хучигдсан гэмээр газар нь амьд юм шиг үл мэдэг оволзож байв. Тэр амьсгаалж байгаа мэт санагдлаа. Чөтгөр ав, энийг машин гэхэд хэцүү юм. Би лав үүнтэй зүйрлэх машин хараагүй бил ээ.

Автоматаар үүсгэсэн тайлбар]

	Би байраа өөрчилж, жимд ойртов. Харсан чинь мань хоёр эр явж байна. Урд нь мөрнөөсөө саа унжуулж, гартаа ташуур барьсан Цэнхэр Луу, араас нь Корней алхална. Ташуурын тухай тэд зөв сэтгэжээ. Хэрэв саагаар шагнуулсан бол ташуур заавал байх ёстой гэдгийг би ч мартжээ. Луу маань номоороо л байх шив дээ. Тэр хоёр хоорондоо үл ярина. Бодвол ярих бүх зүйлээ яриад, одоо зөвхөн гар барих юм уу, тэврэлцээд сайн явахыг ерөөх л үлдсэн байх. Тэр хоёр «хий үзэгдэлд» дөхөн, нээлхий онгойхыг хүлээхтэй зэрэг би бутнаас шурган гарч тэдэнд буугаа тулгав.

	— Зогс, бүү хөдөл!

	Тэр хоёр нэгэн зэрэг эргээд, над руу харж зогтусав. Хэрэв бидний хоорондох арван метрийн зайнд тэдний хэн нэг нь ухасхийх юм бол үсрэлт дунд нь угтана гэж бодоод, би хагас сууж, автоматынхаа амыг дээш болгов.

	— Корней, би гэртээ харихыг хүсэж байна, гэж би хэллээ. Та хоёр намайг авч яв. Ямар ч шалтаг тоочиж, төвөг удахгүйгээр авч яв...

	Үүрийн туяанд тэдний царай тайван харагдана. Корней Корнейгээрээ, Хөх Луу Хөх Луугаараа үлдсэнийг би санаандаа тогтоож авав. Тэр хоёр аюултай хүмүүс. Маш аюултай...

	— Эсвэл бид бүгдээрээ эндээс явъя. эсвэл хэн ч явахгүй. Би та хоёрыг цааш нь харуулаад, өөрийгөө буудна, гэж би шийдэмгий хэлэв.

	Хэсэг дуугүй зогслоо. Надад өөр хэлэх юм алга. Тэд ч дуугүй зогсоно. Тэгснээ Цэнхэр Луу Корней руу эргээд:

	— Энэ хүүхэд... а-а... бүр даварч байна. Би түүнийг аваад явдаг ч юм уу? Надад а... а-а... туслах хэрэгтэй, гэв.

	— Наадах чинь туслах болж чадахгүй.

	Госпитальд байсан шиг үхлийн өмнөх гутрал Корнейн царайд тодров.

	Би бүр сандарч:

	— Би гэртээ харимаар байна, гэж уучлал гуйж байгаа юм шиг бувтнав.

	Корней биеэ барьсан бололтой:

	— Муур. — Чааваас даа, хулганын дайсан минь! гэж тэр хэллээ.

	 


НАЙМДУГААР БҮЛЭГ

	Гаг шугуйн дундуур чихцэлдсээр зам дээр гарч, эргэж харав. Өмхөрч орооцолдсон мөчрийн цаана юу ч үл харагдана. Тэнгэрээс бороо асгана. Замын хажууд шавар шалбааг дотор уранхай ноорхой даавуу хөглөрөн, өмхий үнэр ханхална. Хориод алхмын цаана, замын нөгөө талд бөөрөөрөө намагт шигдэн орж, шатсан хуягтын сэг цухуйж, түүний гал цацагч бууны зэсэн хошуу нь доогуур нүүж буй үүлийг чиглэнэ. Гаг замын ховил дээгүүр үсрэн гарч, зам даган хотын зүг алхав. Зам ч гэж дээ, шингэн шавар гол мэт урсаж, энэ шавар дундуур эцэж цуцсан шар хөллөсөн, том модон дугуйтай ганхсан тэрэг тасралтгүй цувна. Нүд хүртлээ нүүрээ алчуураар боосон эмэгтэйчүүд халтиран, шаварт унаж туссаар, шарынхаа ташаа руу зогсоо зайгүй ташуурдана. Тэдний хацрыг даган нулимс бөмбөрч, амнаас нь хараалын үг цувж байв. Тэрэг болгон дээр норсон эд хогшил, Ширээ, сандлын хөлийн завсраар цайж цонхийсон царайтай хүүхдүүд бороонд цохиулсан сармагчнууд шиг нэг нэгэндээ наалдан суугаа ажээ. Нэг тэргэн дээр л гэхэд арвуулаа сууж байсан боловч энэ уйтгарт цуваанд ганц ч эрэгтэй хүн алга байв...

	Түрийтэй гуталд нь шавар наалдан даагдахгүй болж, борооны ус хүрмийг нэвт норгож, захаар нь орж, нүүр даган урсана. Гаг алхсаар л байв. Түүний хажуугаар нэвт норсон баглаа бодол, хуучирсан чемоданаа үүрсэн, өчүүхэн эд хогшлоо гар тэргээр түрсэн дүрвэгсэд цувсаар байлаа. Тэд зогсоо зайгүй маш удаан явсан тул эцсийн хүчээ шавхан дуу гарах ч сэхээгүй яваа нь илэрхий. Таягийнхаа хугархайг өвдгөн дээрээ тавьсан өвгөн шавар дотор сууж, итгэл тасарсан дуугаар «Намайг аваад яваач... Намайг авч яваач» гэж нэг янзаар үглэнэ. Хазайсан шонгийн модон дээр хар царайтай хүнийг гарыг нь хүлсэн чигээр нь дүүжилсэн байв.

	Гаг үнэхээр нутагтаа харьсан ажээ.

	Тэрээр шаварт суусан, цэргийн эмнэлгийн бүхээгтэй тэрэгний хажуугаар зөрлөө. Цэргийн хиртсэн нөмрөг, тосонд будагдсан малгай өмссөн жолооч нь хаалгаа хагас онгойлгоод нэг юм бархирна. Юу хэлж байгаа нь моторын чимээнд үл сонсогдоно. Машины ард намхан биетэй, хууз сахалтай цэргийн эмч, бас цэргийн дүрэмт хувцастай, сувилагч бололтой залуухан хүүхэн юу хийхээ мэдэхгүй алмайран зогсоно. Хий эргэж буй дугуйн дороос цацагдсан шавар тэднийг будаж байлаа. Хажуугаар нь өнгөрөхдөө, зөвхөн энэ машин л урсгал сөрж, хот руу явж байгаад, очиж очиж шаварт суучихлаа гэж Гаг халти бодов.

	— Хүүе, залуу! гэж чихэнд нь сонсогдов.

	— Зогс! Би танд тушааж байна!

	Тэр зогтусаад эргэтэл цэргийн эмч түүний зүг халтирч барин гүйж, араас нь минчийтэл улайж уурласан жолооч бадируун том нударгаа зангидан, бодон гахай шиг явж байгаа нь харагдав.

	— Та бидэнд даруйхан тусал! гэж эмч тулж ирээд, нарийхан дуугаар хашхирав. Тэр толгойноосоо хөл хүртлээ нэл шавар болж, халтартсан нүдний шилнийхээ цаанаас харж чадаж байгаа нь гайхалтай байв.

	— Одоохон тусал! Би таны татгалзахыг ерөөс хүлээж! авахгүй!

	Гаг түүнийг ширтэн үг дуугүй зогсоно.

	— Та ойлгооч, тэнд тарваган тахал гарсан! гэж эмч хашхираад хотын зүг заав. — Би ийлдэс, эм тариа авч явж байна! Яагаад надад хүн туслахгүй байгаа юм бэ? гэнэ.

	Эмчийг харвал хөгшин, туранхай, нэл шавар болсон хүн байлаа... Яагаад ч юм гэрэл туссан өрөөнүүдэд эрээн цамцтай царайлаг, биерхүү, цэвэр цэмцгэр хүмүүс, мөн ойн цоорхойд «хий үзэгдлийн» гэрэл асаж байгаа нь Гагийн нүдэнд үзэгдэх шиг боллоо. Энэ хий үзэгдэл шиг л өнгөрөв.

	— Наад муутайгаа юуг нь ярьсан юм бэ? гэж эмчийг хажуу тийш нь түлхэн, жолооч хэлэв. Тэр уухилсаар, автоматыг гол төмрөөс нь барьж аваад Гагийг суганаас угз татан, ой руу чулуудав.

	— Муу новшийн гангалахыг нь яана, могойн сүү гэж... Алив, нааш ир!

	Тэр далайснаа, Гагийг хүчтэй алгадав.

	— Та хоёр болиоч! Одоохон боль! гэж эмч хашхирлаа.

	Гаг гуйвж дайвсан боловч хөл дээрээ тогтов. Тэр жолооч руу хараа ч үгүй бөгөөд цохиулсан хацраа илсээр эмчийг харна. 

	Эмч Гагийг ханцуйнаас нь чангаав.

	— Би таныг гуйя... хэмээн тэр бувтнана. — Надад хорин мянган тариа бий. Та намайг ойлгооч... Хорин мянга! Өнөөдөр бол хожимдохгүй...

	Үгүй ээ, энэ бол алай хүн байна. Өмнө зүгийн жирийн алай хүн... Түрүүнийх бол хий хоосон үзэгдэл байжээ. Тэд машинд дөхөж очив. Жолооч нь амандаа юм бувтнасаар кабинд ороод, «За түлхээрэй!» гэж хашхираад мотороо асаав. Гаг эмч, хүүхэн хоёрын дунд зогсоод, хамаг чадлаараа машины араас түлхэв. Мотор хүнгэнэж, дугуйн доороос нойтон шавар тал тал тийшээ цацна. «Би гэртээ ирсэн. Гэртээ...» гэсэн ганцхан бодол Гагийн толгойд эргэлдсээр...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	А. Стругацкий, Б. Стругацкий

	 

	ДАВАА ГАРАГ БЯМБАД ЭХЭЛДЭГ

	(Уран зөгнөлт тууж)

	 

	Орос хэлнээс орчуулсан Ч. Алтанзагас, Б. Пүүшил

	Редактор: Б. Пүүшил

	 

	БНМАУ

	Ардын боловсролын яамны Сурах бичиг, сэтгүүлийн нэгдсэн редакцын газар

	Улаанбаатар 1986

	 

	ПОНЕДЕЛЬНИК НАЧИНАЕТСЯ В СУББОТУ

	фантастические повести

	 

	МОСКВА «ДЕТСКАЯ ЛИТЕРАТУРА» 1979.

	 

	Зургийг хуулсан Н. Энхбат

	Уран сайхны редактор П. Оюунцэцэг

	Техник редактор Г. Шаалай

	Хянагч С. Бадамсэд, Н. Сарантуяа, С Бизьяа

	 

	Хг № 51 86. 

	Зах № 217.

	 

	Өрөлтөд 1986 оны 6 сард орж 

	Хэвлэлтэд 1986 оны 7 сард шилжиж, 

	5000 хувь хэвлэв. 

	 

	Цаасны хэмжээ 60x90/16 

	Хх 19,5 

	Хнх 14,64 

	 

	Үнэ 9 тө 45 мө

	 

	БНМАУ. АБЯ-ны Сурах бичиг, сэтгүүлийн нэгдсэн редакцын газар.

	Улаанбаатар 46 Их сургуулийн гудамж 3.

	 

	Д. Сүхбаатарын нэрэмжит Улсын хэвлэлийн комбинатад хэвлэв.

	Д. Сүхбаатарын талбай 6.

